
        
            
                
            
        

    
	АЛИГЬЕРИ ДАНТЕ

	 

	ТЭНГЭРЛЭГ ТУУЛЬС : ДИВААЖИН

	 

	“Улсын хэвлэлийн газар” Улаанбаатар хотноо 1990 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	«ДИВААЖИН»-ГИЙН ТУХАЙ ТОВЧХОН

	4600 шахам шад шүлэг бүхий 33 дууллаас бүрдсэн «Диваажин» хэмээх гуравдугаар ангийг энэ удаад уншигчдад толилуулснаар А. Дантегийн «Тэнгэрлэг туульс» гэдэг дэлхий дахины уран зохиолын сонгодог бүтээлийг (14200 гаруй шад шүлэг бүхий) бүрнээр монгол хэлээр орчуулан гаргах анхны оролдлого ийнхүү биеллээ оллоо.

	Яруу найргийн энэ их бүтээлийг судлаачид олон үеийн турш тал бүрээс нь махран судалж, тухайн үеийн буюу XIV зууны эхэн үеийн Итали орны нийгмийн амьдралын хурц зөрчил, сүм хийдийн дотоод дахь улам бүр архагшин гүнзгийрч байсан задрал, иргэний нэгдмэл засаг захиргаа илэрхий үгүйлэгдэн өөр хоорондоо эцэс төгсгөлгүй сөргөцөлдөн тэмцэлдэж байсан түүхийн ээдрээтэй нэгэн үеийн амьдралыг тод томруунаар тусган дүрсэлсэн энэ зохиолыг Сэргэн мандалтын үеийн нийгмийн амьдралын гайхалтай «нэвтэрхий толь» гэж онож нэрлэсэн байдаг. Эрх ямба, олз ашгийн хойноос улайран хөөцөлдсөн шашны мяндагтан дээдэс, ноёд түшмэдийн зөрчил тэмцлийн уршгаар улс орон, төр засаг задран унаж байна хэмээн яруу найрагч үзэж, тэдгээр гай гамшгийг туулах түүний хүсэл эрмэлзэл зохиолд тод илрэн гарчээ. Зохиолын гол үзэл санаа нь дээд зэргийн шударга ёс газар сайгүй үйлчлэх ёстой гэдэгт төвлөрч байна. А. Данте дэлхий ертөнцийг бөмбөрцөг, тамыг дэлхий ертөнцийн төв дунд байдаг конус хэлбэртэйгээр, ариутгалын орчлонг дэлхийн бөмбөрцгийн умард хагаст байдаг мөн тийм хэлбэртэй газар болгон дүрсэлснийг «Там», «Ариутгалын орчлон» гэдэг түрүүчийн хоёр ангиас бид нэгэнт мэдэх билээ. Амьдралынхаа явцад элдэв нүгэл хилэнц хийсэн хүмүүсийн сүнс «тамд» унаж аймшигт гэсгээлт шийтгэл хүлээсний дараа «ариутгалын орчлонгоор» дамжин аливаа нүгэл гэмээсээ ангижран авшиглаад есөн тойргоос бүрдсэн жаргалын орон «диваажинд» очиж амар сайхан жаргаж байгааг зохиолч сүүлийн энэ ангидаа дүрслэн үзүүлсэн байна. Гэхдээ зохиолын анги бүрийн дүрслэл нь туульсын нийт агуулгатай уялдан өөр өөр өнгө аястай байдаг. «Там»-д нэг тойргоос нөгөөд шилжих бүрд тэнд тарчилж байгаа олон сүнсний зовлон зүдүүрийг айж сүрдмээр зурагласан байдаг билээ. Жишээ нь, лимбагаас нэгдүгээр тойрогт шилжихэд бөглүү бадгаас хирдхийн сүрдэм харанхуй руу ордог, гуравдугаар тойрогт хар салхи мөсөн бороогоор солигддог, дөрөв, зургаа, долоодугаар тойргийн үүдэн дээр тамын аймшигт чөтгөр аялагчдад саад тотгор учруулах боловч тэдгээр нь өөр хоорондоо бас ялгаатай байдаг. Гэтэл «Ариутгалын орчлон»-д тойргууд нь ижилдүү, үйл хөдлөлийг ажиглахад хурц ширүүн биш, дотоод сэтгэлийг тайвандуу маягаар илэрхийлсэн өнгө аяс зонхилж байсан билээ. Тэгвэл «Диваажин»-д байдал огт өөр байна. Тэнд тойрог бүрд буян хишгийн бэлгэ дэмбэрэл болсон тодын тод гэрэл гэгээ бадарч, жишээ нь, дөрөвдүгээр тойрогт одот ертөнцийн дуулалт бүжиг зэрэг хаана л бол хаана гэрэл туяа цацран туяарч байна. Зохиолч адармаатай энэ аяллынхаа явцад тамд бие махбодын ариутгалын орчлонд ёс суртахууны их бэрхшээл саадыг даван туулсан бол диваажинд танин мэдэхүйн ба туйлын санаанд дөхөж очихын баяр жаргалыг эдэлж байна. Эдгээртэй уялдан туульсын анги бүрд үйл явдлын хоёр хоёр туйлын А. Данте их уран сайхнаар дүрслэн үзүүлжээ. Там дахь үйл явдлын ийм хоёр туйл бол IX дуулалд гардаг Дит хотод орохоос өмнөхөн чөтгөрүүдтэй үзэлцэж байгаа, тэдгээрийн элч ирж байгаа, XXIV дуулалд гардаг тамын хаан Люциферийн хэсэг болох ба ариутгалын орчлон дахь хоёр туйл бол уг орчлонгийн хаалгаар Дантегийн өнгөрч байгаа хэсэг, XXX—XXXI дуулалд гардаг зохиогчийн Беатриче авхайтай учран наманчилж байгаа дүрслэл юм. Харин диваажингийн ийм хоёр туйл нь XV—XVII дуулалд гардаг А. Дантегийн хуланц эцэг Каччагвидагийн хэсэг, XXXIII дууллын зохиогчийн туйлын үнэнийг олж мэдэж байгаа дүрслэл юм. Диваажин хүртэл А. Дантег их яруу найрагч Вергилий, бүтээлч амьдралын бэлгэ тэмдэг болсон гоо бүсгүй Мательда нар замчилж яваад дараа нь түүний хайрт бүсгүй Беатриче зохиолчийг Эмперей1 буюу буянт сүнснүүдийн орон хүртэл газарчлаад XXXI дууллаас хойш, 1091—1513 оны үед амьдарч байсан бөгөөд тухайн үеийн улс төрийн амьдралд идэвхтэй оролцож байсан Клервосийн Бернард диваажингийн ертөнцөд замчилж байна. Бурхны номлолыг номногч энэ хүнийг А. Данте «их бясалгагч» гэж үздэг байжээ.

	Ийнхүү А. Данте зохиолоо аймшигт үйл явдлаар эхэлж, баяр баясгалант сайн сайхан байдлаар төгсгөж, зохиолын энэ агуулгатай уран зүйрлэл, хэтрүүлэл их хэрэглэн бас дэлхий дахины яруу найргийн урлагт терцина гэж алдаршсан гурван холбоцын системийг бий болгосноор түүнийг өөр хэлээр орчуулахад төдийгүй, ойлгож ухаарахад багагүй бэрхшээл тохиолддог юм. Гэвч олон жилийн турш дэлхий дахины уран зохиол, гүн сэтгэмжийн энэ гайхамшигт бүтээлтэй төрөлх хэлээрээ танилцахыг хүсэж байсан монгол уншигчдын нийгмийн захиалгыг туршлагатай орчуулагч, уран зохиол судлаач Ц. Хасбаатар анхааран хүлээн авч, удаан хугацааны нөр шаргуу хөдөлмөрийн үр дүнд энэ зохиолыг бүрэн эхээр монгол хэлээр амжилттай орчуулан гаргаж байгаа нь орчин үеийн яруу найргийн орчуулгын санд чухал үйл явдал боллоо гэж үзэж болно.

	Хэл бичгийн ухааны дэд эрдэмтэн 

	Р. Гүрбазар

ТЭНГЭРЛЭГ ТУУЛЬС: ДИВААЖИН

	 

	НЭГДҮГЭЭР ДУУЛАЛ

	 

	Гал мандлыг нэвтлэн хөөрсөн нь

	 

	Хорвоо дэлхийг амилуулагч гэрэл 

	Хамаг бүхнийг алдраар гийгүүлж 

	Их бага янз янзаар

	Илч туяагаа цацрааж байна 

	Тэр гэрэл бадран төөнөсөн 

	Тэнгэрийн оронд2 би очлоо 

	Эргэж ирээд тэнд үзсэнээ 

	Эвлүүлж ярих гээд чадахгүй байна. 

	Хүссэндээ тэмүүлж ойртох тусам 

	Хүний ухаан бүдгэрэн мансуурч 

	Ой дуртгал гүйцэхийн аргагүй 

	Огт ондоо болдог байна.

	Гэлээ ч гэсэн би тэр 

	Гэгээн ариун орныг үзэж 

	Ухаандаа шингээж аригласан бүхнээ

	Уран үгээр шүлэглэмээр байна. 

	Аяа, Аполлон тэнгэрийн тааллаар

	Амраг Лааврт найдан байж3

	Аялгуут найргаа дуусгах үед минь 

	Агуу хүч чинь тэтгэх болтугай. 

	Гайхамшигт Парнасын хоёр оргилоос 

	Ганц нь надад хэрэгтэй байлаа.

	Энэ найраг минь дуусах дөхлөө 

	Эдүгээ хоёулаа хэрэгтэй боллоо4 

	Адтай овжин Марсыг дийлж5 

	Арьсыг нь хуулсан тэр өдрийнх шиг 

	Ая дуу хангинан дуурьстал

	Аполлон та зүрхийг минь хөөрөгд 

	Аяа, авралт дээд тэнгэр минь, 

	Аглаг гүрний ахуй дүр зургийг 

	Тархиндаа шингээж дүрслэн гаргахад минь 

	Та хэрэв туслах юм бол 

	Таны хайрласан титмийг дээдлэн

	Таны хишгийг хүртэхийн мөн болж 

	Хүсэн мөрөөддөг байсан таны тэр 

	Хүндэт титмийн навчинд нөмөрлөх сөн 

	Хайнга олны гэм буруугаар

	Хаанд ч юм уу, найрагчид бишрэхдээ 

	Хан эцэг минь тэр навчсыг 

	Хааяа л нэг тасалдаг шүү дээ

	Тэнгэр Пенейн навчсыг хараад6 

	Тэсгэлгүй зарим нь шунадаг байх 

	Үүнийг үзээд Дельф тэнгэр7

	Үнэхээр их баярладаг байх 

	Улалзах оч дөл болоод 

	Улам дүрэлзэн бадарч байна 

	Хоёр дахь оргилоос хариу авахыг 

	Хойноос минь бэлгэдэн залбирах байх 

	Хорвоогийн зул олон хаалгаар8 

	Хотол түмнийг гийгүүлэн мандана

	Дөрвөн тойрог нийлэх уулзварт 

	Гурван загалмай буй болоход 

	Буяны замдаа орсон хорвоогийн зул 

	Бусад сайн одтой ханьсан хурдалж 

	Газар дэлхийг ивээн гийгүүлж 

	Гал халуун илчээ хайрлана9

	Энэ хаалгануудаас цацрав уу гэлтэй 

	Тэртээ талд өглөө болж

	Энэ газар үдэш хэвээр байхад 

	Өмнөд хагас цайран гэрэлтэж 

	Умард хагас харанхуй болоход 

	Зүүн тийш Беатриче эргэж 

	Зоригт бүргэдийн нүд ч далдирам 

	Халуун илчит нарны зүг 

	Хараа юугаа сунган ширтэв. 

	Замын дундаас эргэж буцдаг 

	Зайгуул тэнүүлч хүнтэй адил

	Гэрэл туяа замдаа хугарч 

	Гэнэт ойж өөдөө харвах мэт 

	Беатричийн мэлмийг харахтай зэрэг 

	Би түүнийг даган хөдөллөө. 

	Нарны хурц гэрлийн зүг 

	Нүд цавчилгүй би харлаа 

	Хүний чадал бүрэн илрэх 

	Хүч боломж бүрдсэн болохоор 

	Энд чадахгүй олон юмыг 

	Тэнд бид хийж чадна 

	Удаан би харж чадаагүй ч 

	Улаан галаас гаргаж авсан

	Төмөр саваа шиг наран гялалзахыг 

	Тэрхэн зуур харж амжлаа

	Хосгүй хүчтэний зарлиг тушаалаар 

	Хоёр дахь наран мандсан юм шиг 

	Гэв гэнэт тэр өдрийн

	Гэрэл гэгээ тодроод ирлээ.

	Мөнх тэнгэрийг Беатриче ширтлээ 

	Миний нүд төдхөн гялбалаа 

	Тэгээд би хоёр нүдээрээ 

	Түүний мэлмийг эгцлэн харлаа 

	Загасчин Главк өвс идэнгүүт 

	Захгүй тэнгисийн лус болсон. 

	Беатричийн харцанд уусан ууссаар 

	Би яг л түүн шиг боллоо 

	Үлэмжийн хүмүүн болох явцыг 

	Үүгээр хэлэхийн арга байхгүй 

	Хэлсэн жишээ минь үүнтэй ойр ч10

	Болсон явдал-бурхны энэрэл 

	Сүүлчийн бүлэгт биед бүтдэг 

	Сүнс төдийхөн байв уу би 

	Хайр дурлалын гэрлээр хөөрч дэгдсэнийг 

	Хэнд ч хэлүүлэлтгүй мэднэ, хонгор минь 

	Анхны хөдөлгөгчийн эргүүлж байгаа 

	Ашдын хөдөлгөөнт тэнгэрийн хүрээнүүд 

	Ая зохирол, эв нийцээрээ 

	Арга буюу анхаарлыг татахад 

	Азарган бороо, аадрын үерт ч 

	Автаж байгаагүй нуурууд мэлтийсэн 

	Алсын алс дахь бараа сүрийг 

	Алтан наран гийгүүлэхийг харлаа 

	Чихэнд чимээ нь тун содхон 

	Нүдэнд гэгээ нь нэн тодхон 

	Уг сурвалжийг нь мэдэх сэн гэхээс 

	Уушги зүрх минь оволзож байлаа 

	Урьд хэзээ ч ингэж байгаагүй. 

	Санааг минь мэддэг сайхан авхай 

	Сандарч тэвдсэн надад туслахаар 

	Асууж лавлахаас минь арай урьтаж 

	Ам нээж ингэж хэллээ: 

	«Таамаг буруу бодлоо чи 

	Таягдан хаях хэрэгтэй байна.

	Огт мэдэхгүй юмаа тэгвэл 

	Ойлгож мэдэж авах болно

	Газар дээр байна гэж чи 

	Гаж буруу ойлгож байж 

	Гал цахилгаан, мандлаасаа гараад 

	Тэнгэрт хөөрөх чиний хурдаас 

	Тийм ч түргэн харвадаггүй юм»11 

	Мишээж хэлсэн хэдхэн үгэнд 

	Миний эргэлзээ замхарч одлоо

	Тэгтэл дахиад л бодол самуурч 

	Тээнэгэлзэх сэтгэл төрөөд ирлээ. 

	Тэгээд би ингэж хэллээ: 

	«Алмайрч байгаад гайгүй болсноо 

	Ахиад л би гайхаж эхэллээ. 

	Хөнгөн шингэн ийм орчинд 

	Хөөрч би яаж нисэх вэ?» 

	Халуурч дэмийрсэн өвчтэй хүүгээ 

	Хайрт эх нь өрөвдөн харах мэт 

	Сайхан харцаараа авхай хараад 

	Санаа алдан надад хэллээ: 

	«Хорвоо ертөнцийн хамаг юмыг 

	Хувиршгүй журам холбож байдаг юм 

	Мөнхүү журам дүр төрхөөрөө 

	Мөнх орчлонг бурхан шиг болгодог юм 

	Дээрх хууль хүчин төгөлдөр 

	Дээд оргил, мөнхийн Хүчний 

	Ул мөр хүмүүсийн тулд 

	Уг журамд үлдсэн байдаг юм.

	Хамгийг нэгтгэгч энэ журам 

	Хол ойрын учир тавилантай 

	Бүхий л юмны мөн чанарыг 

	Бүгдийг хамран багтааж байдаг юм. 

	Агуу байгалийн түмэн бодис 

	Ахуйн тэнгисийн эрэг рүү 

	Тэнгэрийн зарлигаар, өөрийн зөнгөөр

	Тэмүүлж дандаа урсаж байдаг юм. 

	Орчлон ертөнцийн тэр зөн бэлгэ 

	Онгон сар өөд гэрэл цацна

	Хөрсөн зүрхийг цусаар тэжээнэ 

	Хөрс шороог хөвчлөн бөөгнөрүүлнэ.

	Энэ нум хэзээ ямагт12

	Эгэл бүдүүлэг амьтад байтугай 

	Үнэн бодолт хүнийг хүртэл 

	Үе үе үймүүлэн хямруулна 

	Анхны хөдөлгөгчийн ахуй орон 

	Арав дахь тэнгэр өөрийн биед 

	Бурхан тэнгэрийн дээд, бошгийн 

	Бүтээх цогцлох хүчийг агуулдаг юм 

	Хөгжил баярын совинг илтгэн 

	Хөвчний энэ чадал биднийг 

	Хүссэн тэр оргилын зүг 

	Хөөргөн довтолгон авч одлоо.

	Уран хүн зарим үед

	Уул эдийн хатуугаас болоод 

	Санасан бодсондоо яг нийцэхүйц 

	Сайхан дүр бүтээж чаддаггүй шиг 

	Хүн амьтан зарим үед 

	Хүсэл эрмэлзэл байлаа ч гэсэн 

	Хүргэх түлхэц өглөө ч гэсэн 

	Эрх дарх эзэмшиж байлаа ч 

	Энэ замаас ухардаг юм. 

	Гал үүлийг нэвтлэн унахдаа 

	Газар дэлхийг чиглэн тэмүүлдэг шиг 

	Эхний хөөрөлтийг өнгөт хорвоо 

	Эргүүлж татаж мэдэх л юм 

	Өөрөө үүнийг бодолцож үзээд 

	Өөдөлж яваагаа битгий гайх 

	Усан хүрхрээ өндөр дээрээс 

	Урсан унахаас өөрцгүй шүү дээ 

	Аливаа саадаас бүрэн ангижирч

	Ариун гал руу харсан шиг

	Тэнд тэгээд үлдсэн бол чи 

	Тэр л харин гайхалтай байх сан» 

	Тэгээд дахин үзэсгэлэнт авхай 

	Тэнгэрийн зүг ширтэн харлаа.

	 

	ХОЁРДУГААР ДУУЛАЛ

	 

	Нэг дэх тэнгэр — сар 

	 

	Намбалзсан жижиг завинд суугаад 

	Намайг чагнах гэж долгион дээгүүр 

	Аялгуут хөлгийн минь араас яваа 

	Аяа, та нар минь намайг сонсоцгоо!

	Уугуул нутгийнхаа эрэг рүү буцацгаа! 

	Усан далайд бүү итгэцгээ!

	Ард та нар үлдэж хоцроод

	Алсын бараа чинь тасарчих вий дээ! 

	Эдүгээ болтол нэг ч хүн

	Энд ирж байгаагүй юм

	Минерва үлээж, Аполлон захирч 

	Музууд одод руу зааж байна.

	Бурхны манзанд энд байгсад

	Бүрэн цадаж чадаагүй байхад

	Эрт дээрээс та хэдүүл

	Энэ зоогийг бодсоор ирсэн.

	Ул мөр минь гарсан газраар

	Усны долгио намжин намжтал

	Зах хязгааргүй тэнгисийн усаар

	Завиа та нар зоригтой сэлүүрд

	Явж явж Колхид хүрээд

	Ясон тариачин болсныг хараад

	Харийн аянчид мэл гайхсанаас

	Хавьгүй сонин явдлыг өгүүлье13

	Бурхны оронд хүрч очих

	Бууршгүй мөнх, заяаны хүслэн

	Тэнгэрийн эргэлт шиг маш хурдан 

	Тэр зүг рүү биднийг довтолгов.

	Беатриче тэнгэрийг ширтэн харна 

	Би түүнийг гөлрөн харна 

	Саалиас мултран эрч хүчтэй 

	Сааралтгүй нисэх жаднаас хурдан 

	Санааг минь эзэмдэж, нүдийг минь булаасан 

	Саруулхан хязгаарт хүрч очлоо.

	Санаа бодлыг минь нэвт ажсан 

	Сайхан авхай баясан мишээж: 

	«Анхны одонд14 хүргэж өгсөн 

	Ачтаны алдрыг санаарай» гэв. 

	Алтан нарыг халхалж хаасан 

	Алмаас эрдэнэ ч юм уу гэмээр 

	Тунгалаг, хатуу, гөлгөр, нягт 

	Тунамал үүл хучих шиг санагдлаа 

	Эвдэршгүй мөнх энэ сувд 

	Эрдэс бодис болохоо үл үзүүлэн 

	Илчит туяаг ус шингээх мэт 

	Ирсэн биднийг дотроо орууллаа. 

	Өөрөө би биет болохоор 

	(Үүнийг ойлгохын аргагүй ч гэсэн) 

	Биет биетдээ шингэсэн юм чинь 

	Багтаамж багтаамждаа эзлүүлсэн хэрэг 

	Ухаж мэдэхийн арга үгүйгээр 

	Уг чанар маань бурхантай нийлсэн 

	Мөн чанарыг үзэх хүслэн маань 

	Нэн хүчтэй бадрах ёстой.

	Бидний сүслэл тэнд очиход 

	Бусад өөр хэмжүүргүйгээр 

	Аяндаа ойлгогдож нүдэнд үзэгдэнэ 

	Анхны энэ үнэн маргашгүй болно 

	Ам нээж би ийн өчлөө:

	«Үхлийн орноос намайг салгасан

	Үлэмж ачтанд туйлаас баярлалаа 

	Энэ биетийн15 толбоны учрыг 

	Эзэн авхай минь, хэлж өгнө үү 

	Гишүү үүрсэн Каин гэцгээдэг нь 

	Гэнэн буруу төсөөлөл байв уу?»16 

	Хатагтай тэгтэл мишээн байж 

	Хариу болгон ингэж хэллээ: 

	«Хүртэхүйн түлхүүрийг хэрэглэж болдоггүй 

	Хүж дэлхийд хүний бодомж 

	Хэрэв хуурамч байдаг юм бол 

	Хүртэж харж мэдэрсний дараа 

	Хүний ухаан задардаг болохоор 

	Үнэн сэтгэлээс гайхахаа болиод 

	Үүнийг чи одоо хар

	Өөрөө чи юу гэж бодно вэ?»

	Өөдөөс нь би ингэж хариулав:

	«Сарны гадаргыг ингээд харахад 

	Саруул ч байна, харанхуй ч байна 

	Уг биетийн нягт сийрэгт 

	Учир начир нь оршдог болов уу?»

	Өнөө хатагтай ингэж хэлэв: 

	«Өөрөө чи бодоод үз.

	Өөдөөс чинь миний учирлаж хэлэнгүүт 

	Тааж бодож явсан бүхэн чинь 

	Ташаа гэдэг нь аяндаа мэдэгдэнэ

	Найм дахь тэнгэрийн гал дөл 

	Нэн олон, тоолж баршгүй

	Тооны хувьд ч, чанарын хувьд ч 

	Туяа гэрэл нь өөр өөр 

	Нягт сийргээс болдог сон бол 

	Нийтдээ нэг л чанартай байх сан, 

	Тэр чанар нь тэдгээр одод 

	Тэгш биш хуваагдах байсан 

	Хамаг юм сурвалж нэгтэй гэж

	Хариу үгэндээ чи хэллээ.

	Онцлогийг бүрдүүлэгч сурвалжийн ялгаанаас

	Онгон чанарын ялгаа үүсдэг юм.

	Бас тэгээд хотгор газар 

	Бараан өнгөний шалтгаан юм бол 

	Нягт биш, нимгэн газраар нь 

	Нэвт гарагийг гийгүүлэх байсан 

	Нарийн бүдүүн-бие цогцост 

	Нэг дор хамт байдаг шиг 

	Нягт сийргийн олон давхраа 

	Нэг нэгээрээ сөөлжиж байх сан 

	Нүх сүвний тухайд гэвэл 

	Нарны хиртэлт баталж өгнө: 

	Нүхтэй, сүвтэй юм болгоныг 

	Нэвт гийгүүлдэг шиг гэрэлтэх байсан 

	Харин тэгтэл тийм биш ээ 

	Хоёр дахь17 чиний таамнал санааг 

	Хоёулаа ингээд цэгнээд үзье 

	Тэр санааг чинь би үгүйсгэж 

	Таамнал бодлыг чинь цөмийг няцаая

	Энэ цооног нэвт биш болохоор 

	Эрхбиш зааг байх учиртай

	Гүн ёроолын тэр заагаас 

	Цааш нэвтрэх арга байхгүй 

	Тугалгаар арласан шилэн дээрээс 

	Тодхон өнгө харагддагийн адил 

	Энэ ёроолд хүрч очсон 

	Этгээд туяа буцаж ойно.

	Нарны туяа гүнд ороод 

	Нэн холоос ойдог болохоор 

	Эргэн тойрны гэрлийг бодвол

	Энд арай бүдэгхэн гэж 

	Эрхгүй чи хэлэх байх 

	Хэрэв чи туршаад үзвэл

	Хэлсэн бүхэн чинь дорхноо нурна 

	Туршлага гэдэг бид бүхэнд

	Түмэн ухааны сурвалж шүү дээ 

	Гурван толийг чи аваад

	Хоёрыг нь ижилхэн зайтай тавь 

	Хооронд нь чиний хараа тусахаар 

	Гурав дахийг нь арай цаахна тавь

	Толь руугаа чи өөрөө хараад

	Тод гэрэл ардаа асаагаад

	Өнөө толинууд зул шиг туяарч

	Өөрт чинь гэрэл нь тусахаар тааруул

	Тооны хувьд холын гэрэл

	Тийм арвин биш ч гэсэн

	Тод хурцаараа нөгөө хоёртойгоо 

	Тэнцүү байгааг чи харна

	Цоргих нарны гэрэл туяанд

	Цагаан цас хайлан урсаж

	Хүйтэнд хөрж хагдарч гүйцсэн

	Хөрс шороо ил гарахад 

	Ямаршуу байдаг билээ дээ 

	Яг л чи тийм байна.

	Үзэх нүдэнд амьд юм шиг

	Үелзэн чичгэнэж дүрэлзэн бадрахуйц 

	Цоо шинэхэн бодлын гэрлийг 

	Цацаж би түгээмээр байна.

	Тэнгэр нарын залрах орчлон дор

	Тэнхээт нэгэн эрхэс хуйларна

	Тэгж хөвчирсөн их биет 

	Тэнгэрийн орчлонг бүрэн эзэмдэнэ ээ 

	Түмэн одот найм дахь тэнгэр Т

	үүний яг араас үргэлжилнэ 

	Тэр их хүчээ тэгээд бас

	Түмэн оддод түгээн тараана 

	Өөр бусад тэнгэрээс өвлөсөн

	Өчнөөн олон шинж чанарыг

	Уг зорилгодоо тохируулан хэрэглэж 

	Учир шалтгаанд нөлөө үзүүлнэ

	Ойртож нарийн ажиглаж хараад 

	Орчлон ертөнцийн од гараг

	Дээрээс авснаа доош дамжуулдаг

	Дэг журамтайг чи үзлээ

	Хаагуур чухам гарам байгааг 

	Харж мэдэж авахын тулд 

	Алтнаас үнэтэй үнэнд хүргэх

	Алхам бүрийг минь ажиглаж хар. 

	Дархан хүн ган төмрийг

	Давтан давтан уярааж байдаг шиг 

	Ачит хөдөлгөгчид эрч хүчээрээ

	Ариун тойргуудыг эргүүлж байдаг юм

	Онгон түмэн одот тэнгэрийг

	Ой ухаан удирдан хөдөлгөдөг нь 

	Үеийн үед үүрд давтагдсан 

	Үнэн дүр зураг нь юм.

	Зуурдын тавилант амин сүнс 

	Зүйл зүйлийн биед шингэж

	Зохих зохих хувь заяаг нь 

	Зохицуулж залж байдаг шиг 

	Тэр ухаан бутран сарниж 

	Түм буман одонд шингэж 

	Тэнхлэг голоороо эргэн эргэхдээ 

	Тэнгэрийн хишгийг түгээж байдаг юм. 

	Олон янзын хүч нэг бүр 

	Од мичидтэй нийлж нэгдээд 

	Яг хүний амьдралтай адил

	Янз янзаар сүүмэлзэж байдаг юм 

	Баясал нүднээ гэрэлтэх адил 

	Байгалийн мишээлээр үүсэж гарсан 

	Тэр хүч эрхэст шингээд 

	Тэнгэрийн оддыг нэвтлэн гэрэлтэнэ 

	Өчнөөн төчнөөн од мичид

	Өөр өөрөөр гэрэлтдэгийн учир нь 

	Нягт сийрэгт нь байгаа юм биш: 

	Нийтийг бүтээсэн хүчинд байгаа юм 

	Бүхнийг бүтээхийн эх сурвалж 

	Буянтай өлзийтэй тэр л хүчинд 

	Бүдэг хурц гэрэлтэй байдгийн 

	Бүх учир тэр л хүчинд».

	 

	ГУРАВДУГААР ДУУЛАЛ

	 

	Нэг дэх тэнгэр — Сар (үргэлжлэл)

	Сахил санваарыг зөрчигчид 

	 

	Надтай ярьж хөөрсөөр наран хорвоо 

	Насны хайрыг бадраан дүрэлзүүлж 

	Магад үнэний сайхан дүрийг 

	Миний өмнө нээж өглөө.

	Ойлгож ухаарч, итгэж биширснээ 

	Одоо даруйхан хүлээе гэж бодоод 

	Тэрхэн агшинд үг хэлэхээр 

	Тэргүүнээ би дээш нь өргөлөө

	Гэтэл харин миний өмнө 

	Гэнэт нэгэн үзэгдэл тодорч 

	Хий бясалгал намайг эзэмдэж 

	Хэлэх үгээ ч мартаж орхилоо. 

	Цэвэрхэн тунгалаг шилэнд ч юм уу 

	Цэнгэгхэн, гүехэн усны урсгалд 

	Бидний дүрс тусан ойхдоо 

	Бүдэг бадагхан нүдэнд харагддагийг 

	Сайхан цагаан магнай дээрээс 

	Сувд олж харахтай зүйрлэм 

	Яриа дэлгэхээр хүлээж байсан 

	Яг тийм сүүдрүүдийг харлаа 

	Өөрийгөө тольдоод Нарцисс эндүүрснээс18

	Өөрөөр би хууртсан байлаа 

	Ажиж тэднийг харангуут би 

	Амьтан хүний тусгал гэж бодлоо

	Ямар улсыг нь мэдэх санаатай

	Яаран би эргэж харлаа.

	Ямар ч юм үзэгдэхгүй болохоор нь 

	Ялдамхан замчаа царайчилж харлаа 

	Сайх авгай мишээж байлаа 

	Сайхан нүд нь гялалзаж байлаа 

	Хатагтай надад ингэж хэллээ: 

	«Хүүхдийн алдааг элэглээд яах вэ. 

	Хачин юм юу ч байхгүй 

	Эрхэм үнэнд үл итгэн 

	Эргэлзэж будилж яваад чи 

	Ахиад л хоосон руу харж байна 

	Амьд амьтад өмнө чинь байна 

	Ариун ёс, сахил санваараа 

	Алдагсад цөм энд байдаг юм» 

	Асуу тэднээс, сонс, итгэ;

	Ашдын үнэн тэднийг гийгүүлнэ 

	Өөрөөсөө тэгээд үнэний гэрлийг 

	Өчүүхэн төдий ч үл холдуулна» 

	Надтай ярих гэж улайрч байгаа 

	Нэгэн сүүдэрт би хандаж 

	Ичиж зовсон хүний байдлаар 

	Ингэж би түүнд хэллээ: 

	«Үүрд мөнхийн гэрэлд ивээгдсэн 

	Үнэн буянт сүнс минь та 

	Ариун хишгийг амталж таньдгийг 

	Андахгүй сайн мэднэ шүү дээ 

	Өөрийнхөө нэр, хувь заяаг 

	Өчиж хэлбэл чинь би баярлана» 

	Тунгалаг харцтай нөгөө авхай 

	Туйлаас баярлан ингэж хэллээ: 

	«Өөрсдийн эрхшээлд үүрд байлгахыг 

	Үнэнээсээ зарим нь эрмэлздэг шиг 

	Хайрын сэтгэлийн үүдийг бид 

	Хэний ч дур зоригт автагдан

	Хааж халхлан түгждэггүй юм.

	Алсын тэр хорвоо дээр 

	Ариухан бүсгүй явлаа би

	Өнгөрсөн явдлыг нэхэн санаж 

	Өнгө үзэсгэлэнг минь харвал чи 

	Өнөө Пиккарда19 гэж лав танина 

	Хавь ойрын мандал дотроос

	Хамгийн намууханд нь жаргаж сууна 

	Гэгээн хутагтын сүлдэнд шүтэж 

	Гэрээс захиасыг нь сүслэн дагаж

	Бид бүхний хүсэл зориг 

	Бадран энд оргилж байна

	Бусдын заяанаас хавьгүй дор

	Бид бүхний хувь тавилан бол 

	Санваар ёсыг огоорон умартаж 

	Сахилгүй явсны уршиг гай»

	Сайх авхайд ингэж хэллээ:

	«Таны царайг ингээд харахад 

	Тэнгэрлэг жавхаатай, өнгөлөг байна 

	Урьдын чинь төрхтэй зүйрлэмгүй

	Улам ч сайхан болсон байна

	Нэхэн санаж дурсан бодовч

	Нэг л бүдэг бадагхан байна:

	Хэлсэн үгийг чинь сонсоод харин

	Хэн болохыг чинь мадаггүй танилаа.

	Хэлээч та нэг зүйлийг:

	Энэ орчинд та бүхэнд

	Эрх жаргалтай ингэж байхдаа

	Дэлгэр мэдлэг, найрамдлыг хүлээдэг 

	Дээд тэнгэрийг гомдоохгүй байна уу?» 

	Өөр бусадтайгаа баясан мишээгээд 

	Өнөө сүүдэр намайг харснаа

	Анхны хайраар дүрэлзэн бадрах мэт 

	Агуу баяртай ийн өчив:

	«Өөр юмыг үл бодон

	Өөртөө байгаагаа хүсэцгээ гэдэг 

	Хайрын хууль бидний хүслийг 

	Хангаж байдаг юм, дүү минь

	Улам их алдарт шунавал 

	Урам зориг, дур хүсэл маань 

	Бултыг доор барьж байдаг

	Бурхны таалалд нийцэхгүй байх сан — 

	Ариун сэтгэлийн учрыг тайлбал 

	Амраг хайрт умбаж байх нь

	Аргагүй бидний шаардлага учраас 

	Аливаа зөрчил энд байхгүй.

	Бурхны тааллыг бид дагаж

	Бултаар түүнээс гаждаггүй болохоор л 

	Бид бүхний ахуй амьдрал 

	Баяр жаргалтай байдаг юм

	Энэ оронд бид бүхэн 

	Эрэмбэ дараагаар байдаг болохоор 

	Эгэл ардууд ч аз жаргалтай,

	Эрх тушаалыг нь сүслэн дагадаг

	Эзэн хаан ч бас жаргалтай 

	Бурхны таалал-бидний ертөнц 

	Бурхны бүтээсэн юм бүхэн 

	Байгалийн цогцолсон юм бүхэн 

	Байнга цутгадаг их далай» 

	Өглөг хишиг нь адилгүй болохоор 

	Өөр өөр байдалтай ч гэсэн 

	Дээд тэнгэрийн орон бүхэн 

	Диваажин гэдгийг би ойлголоо 

	Барьсан зоогоос нэгийг хүртээд 

	Баярласан гялайснаа илэрхийлж хэлээд 

	Дараачийн хоол авчирч өгөхийг 

	Даварч заримдаа бид гуйдаг.

	Түүнтэй адил би давраад 

	Тэр уулзсан сайхан авхайгаас 

	Ямар нэхмэл дээр түүний сум

	Яг зогссоныг лавлаж асуулаа

	Тэгтэл тэр ингэж хариуллаа: 

	«Тэр ямбалаг сүжигч авгай20 

	Тэнгэрийн хотод нойрсож буй 

	Түүний өмсгөлийг үл тайлагсад 

	Хамаг насаа баран бартал 

	Хархүүгийн дэргэд байдаг юм 

	Хайраар сахисан сахил санваарыг нь 

	Хархүү гүнээ хүндэтгэж байдаг юм 

	Сүлдэт дээдсээс залуудаа уйдаад 

	Сүсэгт тэр авгайг дагасан юм

	Санваартны хувцас биедээ өмсөөд 

	Сахил сахина гэж түүнд амласан юм

	Гэвч хүмүүс буян үйлдэлгүй 

	Гэмт муухай хэрэг хийж 

	Ариун сүсгийг минь бузарлан эвдэж 

	Амьдралыг минь яасныг бурхан мэднэ. 

	Миний баруун талд байгаа 

	Чиний нүдэнд сая тодорсон 

	Манай мандлын туяа цацармал 

	Маш хурц тэр нэг гэрэл

	Намайг ч анхаарсан, өөрийгөө ч анхаарсан: 

	Надад учирсантай нь ижилхэн 

	Айхтар явдал түүнд тохиолдож 

	Ариун нөмрөгийг нь хуулж хаясан юм. 

	Түүнийг гомдоон тахилыг доромжилж 

	Түрэмгий хүчээр хадамд өгөхөд нь 

	Тэр авхай сэтгэл зүрхээ 

	Тэсэж барьж чадаагүй юм.

	Энэ гэрэл - Констанцын гэрэл21

	Эрт цагт мандаж явсан юм 

	Хоёр дахь шуургатай ханьсан нөхцөж 

	Гурав дахь шуургыг төрүүлсэн гэдэг юм. 

	Свев овгийн алдрыг мандуулсан 

	Сүүлчийн хаан нь тэр байсан юм»

	Авхай надад ингэж хэлээд

	«Ave Maria»22 гэж эгшиглэн дуулаад 

	Усанд ачаа живэн далд орох мэт 

	Уянгалан дуулсаар алга боллоо 

	Араас нь би ширтэн харсаар 

	Арайхийж түүнээс хагацан 

	Бүүр ихийг мэдэх санаатай 

	Беатричийн зүг дахин харлаа 

	Өөдөөс минь тэр ширвэн намжирдахад 

	Өөрийн эрхгүй нүд далдирч

	Аягүй байдалд би ороод

	Асуухтай мантай таг боллоо.

	 

	ДӨРӨВДҮГЭЭР ДУУЛАЛ

	 

	Нэг дэх тэнгэр — Сар (үргэлжлэл)

	 

	Адилхан хоёр сайхан хоолны 

	Алийг нь сонгохоо мэдэхгүй хүн

	Өмх юм ч идэж чадалгүй 

	Өлсөж харангалж үхэх байх

	Ховдог хоёр чононд ээрүүлсэн 

	Хурга ингэж сандардаг байх

	Хоёр бугын дунд орсон 

	Хав ингэж балмагддаг байх. 

	Энэ зам гарцаагүй болохоор 

	Эргэлзэж тээнэгэлзэж байсныг минь 

	Сайн ч гэж үзэж болохгүй 

	Муу ч гэж үзэж болохгүй.

	Үг би дуугараагүй боловч 

	Үнэн хүсэл минь асуулт шигээ 

	Ний нуугүй ярьснаас өөрцгүй 

	Нүүрэн дээр минь илт байлаа. 

	Маш харгис Навуходоносор хааны 

	Мартагдсан зүүдийг сануулж өгөөд 

	Давруу хэцүү омгийг нь дарсан

	Даниил зөнч23 шиг Беатриче хэлэв: 

	«Бадарсан хүсэл чинь хямран үймээд 

	Бачимдан давчидсан дотроо онгойлгож 

	Бясалгал бодлоо хэлмээр байгааг чинь 

	Би илхэн харж байна

	«Сайн санаандаа үнэнч байхад

	Саар явдал миний гавьяаг

	Өчүүхэн төдий ч яаж гутаах юм?» гэж 

	Өөрөө чи бодож байна.

	Агуу Платоны сургасан ёсоор24

	Амьтны сүнс үнэн хэрэгтээ

	Эргээд оддод очдог юм биш биз гэж 

	Эргэлзэж уймарч байна чи

	Ийм асуултууд чиний бодлыг

	Илэн далангүй түгшээж байна.

	Эдгээр асуултыг тунгааж үзээд

	Эхлээд хэцүүг нь хэлж өгье.

	Бүхнээс илүү бурхны номлолыг

	Бодож бясалгасан жигүүрт Серафим 

	Бошиг үзүүлэгч Моисей, Самуил, 

	Адислагч Иоанн, сударч Иоанн,

	Аль аль нь, Мария25 ч бас

	Саран дээр чамд харагдсан

	Сүнснүүд тэнгэрт цөм байгаа.

	Адилхан бүгдээр мөнхийн заяатай

	Анхны тойргийг26 тэд чимж

	Адилгүй жаргал эдэлж байдаг нь

	Мөнх тэнгэрийн хишгийг тэд

	Мөн л адилгүй хүртсэнээс тэр.

	Одоо энд тэд бүхэн

	Оноосон мандалдаа байгаа юм биш

	Дээд мандал адилгүй байдгийг 

	Дэлгэж үзүүлэхээр ирээд байгаа юм

	Танин мэдэхүйн сэрэл мэдрэлээр 

	Та нарын ухаанд хүргэхийн тулд 

	Бодож сэтгэдэг та бүхэнтэй 

	Би ингэж л ярих ёстой 

	Та бүхний шинж байдлыг 

	Таалж ивээн өршөөж үзээд 

	Бурхны мутрын судар бичигт 

	Бас өлмийг нь ёгтлон өгүүлдэг юм. 

	Товитыг эдгээсэн Рафаилтай адил27 

	Гавриилыг ч тэр, Михаилыг ч тэр 

	Хамаг шашны сүм хийдэд

	Хүний дүрстэй үзүүлдэг юм. 

	Амийг биед шингээхээр илгээсэн 

	Аливаа сүнс өөрийн одонд 

	Ахиж эргэж очдог хэмээн

	Тимейд28 шулуухан баталдаг болохоор 

	Түүнд бичсэн сүнсний нотолгоо 

	Түрүүн үзсэнээс чинь огт өөр 

	Энд харин бодол сэтгэхүй

	Эгшиг авиагаар илэрхийлж хэлснээс 

	Тэс өөр ч байж болох юм.

	Тэгвэл бодлоор даажигнах хэрэггүй

	Сүнсэнд одод нөлөөлснөөс болж 

	Сайн муу явдал гардаг гэж 

	Агуу Платон үзэж байсан нь 

	Аргагүй үнэний хувьтай юм 

	Буруу ташаа түүнийг ойлгосноос 

	Бултаараа бараг төөрөгдөлд орсон юм. 

	Буд, Бархасбадь, Ангараг хэмээн 

	Бурхдын нэрээр оддыг нэрлэсэн юм. 

	Нөгөө чиний эргэлзсэн зүйл 

	Нүгэл барцдаар гайгүй байна

	Тэгж бодвол чи алзахгүй.

	Тэмүүлсэн замаасаа ер гарахгүй 

	Энэ манай хууль зүй

	Эгэл хүнд буруу мэт санагдана. 

	Энэ хуулийг дагах юм бол 

	Эндэж тэрслэхгүй шашинд хүрнэ

	Эрдэнэт хүмүүний оюун бодлоор 

	Энэхүү үнэнийг ухаарч болно

	Хамаг хүслийг чинь би тэгэхэд 

	Хангаж гүйцээж чадах байх. 

	Хүний ертөнцөд хүчирхийлэл бий. 

	Омогт этгээдийг, хавчигдан зовогсод 

	Огтхон ч дэмжиж байгаагүй болохоор 

	Энэ сүнснүүдийг хүч хэрэглэгчид 

	Эгнэгт хэзээ ч уучилж өршөөхгүй

	Энэ явдлын учир гэвэл 

	Хүний чин хүсэл зоригийг 

	Хүчээр дарж хэзээ ч дийлэхгүй.

	Хүч хэрэглэж түмэнтээ даравч 

	Хүсэл зориг гал шиг бадарна 

	Хэрэв зориг шантрах юм бол 

	Хүчний эрхэнд аргагүй автана

	Энэ сүнснүүд зоригтой байсан юм

	Эргэж хийддээ очих л байсан юм.

	Галд шатаагдсан Лаврентий лам шиг29 

	Гараа түлсэн Муций хүү шиг30 

	Ган бат зоригтой байсан бол 

	Энэ сүнснүүд тухайн үедээ 

	Эрх чөлөөгөө олж аваад 

	Бусдын хүчинд автаж орсон 

	Богинохон замаараа буцах байсан. 

	Дээр өгүүлсэн шиг ийм жишээ 

	Даанч ховорхон байдаг юм шүү. 

	Хэлсэн ярьсан миний үгийг 

	Хэрэв чи ойлгож авсан бол 

	Алсдаа ч чамайг шаналгаж мэдэх

	Асуудал ингээд бүрэн дууслаа.

	Өөр нэгэн нарийн хавцал 

	Өмнө чинь одоо тулаад ирлээ. 

	Ганцаараа явбал хэзээ ч чи 

	Гарч чадахгүй тамирдаж унана. 

	Ахин ахин миний хэлсэнчлэн 

	Ариун хутагт хэзээ ч мэхлэхгүй

	Анхны Үнэнээс тэр гэгээнтэн 

	Алдас болж яав ч гажихгүй 

	Язгуурт Констанц занчаа үгүйлсэн гэж 

	Яг Пиккарда зөв хэллээ 

	Харин миний саяын хэлсэнтэй 

	Харшиж зөрөөд байх шиг байна. 

	Амьтан хүн ер нь тэгээд 

	Аль нэгэн юмнаас айгаад 

	Хийхгүй гэж бодож явснаа 

	Хийчихдэг явдал бишгүй байдгийг 

	Энэ хорвоо бэлхнээ гэрчилнэ 

	Эрхэм минь, чи ч сайн мэднэ 

	Эцгийнхээ үгнээс зөрөхөөс айгаад 

	Эхийнхээ алтан амийг хороосон 

	Нүглээс сүрдэж нүгэлтэн болсон 

	Нөгөө Алкмеоныг мэднэ биз дээ. 

	Түүний зориг дутсанаас болж 

	Тийм муухай хэрэг үйлдэж, 

	Өөрөө үүнийг ойлгосон байлгүй 

	Өөдгүй этгээдийг уучлах ёсгүй

	Хүсэл зориг чухам үнэндээ 

	Хүн хорлохыг хүсдэггүй ч гэсэн 

	Бусдад өртөж эрстэхээс айгаад 

	Булай явдалтай эвлэрэх нь буй. 

	Өөлөхийн аргагүй цэвэр зоригийг 

	Өөрийн ярианд Пиккарда дурдлаа 

	Өөрийнх нь ч зөв, минийх ч зөв» 

	Асар дээд тэнгэрээс буусан

	Ариун урсгал ийм байлаа

	Хоёр хүслийг тэр цалгиа 

	Ханатал ундаалан бүрэн хангана 

	Хариуд нь би ингэж хэллээ:

	«Хан тэнгэрийн язгуурт авхай минь 

	Хамгийг энэрэгч хайрт бүсгүй минь 

	Илэрхийлж хэлсэн таны үг 

	Илч гэрэл, хураар дүүрэн

	Хишгийг хишгээр хариулъя ч гэсэн 

	Хэлчихмээр гүнзгий санаа алга 

	Хараатай, чадалтай тийм л хүн 

	Хариу танд хэлж өгөг.

	Маргашгүй үнэнийг бидний оюун 

	Магад гүнзгий ухаараагүй цагт 

	(Үүнээс гадна ямар нэгэн

	Үнэн гэж байхгүй байх)

	Бидний ухаан хэзээ ч ханахгүйг

	Би сайн мэдэж байна.

	Агуу оюун үнэнд хүрмэгц

	Амьтан ичих мэт тэндээ бүгнэ

	Үнэнд ухаан заавал хүрнэ 

	Үл хүрвэл эрмэлзэл баларна 

	Эрмэлзлээс үүдэн үнэний язгуурт 

	Эргэлзэх сэтгэлийн нахиа үүснэ.

	Байгаль ингээд даваанаас даваанд

	Биднийг хөтөлж оргилд хүргэнэ

	Тиймээс чи зориг гаргаж

	Тэсгэлгүй догдлон хатагтай танаас 

	Хараахан ойлгож чадаагүй зүйлд минь 

	Хариу хэлэхийг мэхийн гуйсан юм. 

	Сахил алдсанаа буянаар нөхөж

	Сайн үйлсээ танаар цэгнүүлж

	Болох болов уу, үгүй болов уу,

	Би үүнийг мэдмээр байна»

	Хатагтай над руу гайхалтай нүдээрээ

	Хайрын галаар төөнөн ширтэхэд 

	Өөрийн эрхгүй зовхи минь бууж 

	Өөдөөс нь би харж чадсангүй 

	Тэгээд миний хамаг биеийн 

	Тэнхээ алдран сульдаж гүйцлээ.

	 

	ТАВДУГААР ДУУЛАЛ

	 

	Нэг дэх тэнгэр — Сар (төгсгөл) 

	Хоёр дахь тэнгэр — Буд

	Нэр алдар хөөцөлдөгчид

	 

	«Дүр төрх минь өмнө чинь гялалзаад 

	Дурлалын гэрэл гялбаан цацрахад 

	Нүд чинь далдирч, хараа чинь анивчсанд 

	Нэг их гайхахын хэрэггүй.

	Энэ бол харааны чадал

	Эрс нэмэгдэн улам хурцдаж 

	Далдын хүчийг уудлан илрүүлж 

	Дандаа урагшилж байгаагийн тэмдэг

	Мөнхийн гэрэл оюунд чинь асаж 

	Мөнхрөн туяарсныг би харлаа

	Тэр гэрэл ухаанд чинь цацарч 

	Тэтгэн дэмжиж байдаг юм шүү. 

	Өөр зүйл анхаарлыг чинь татвал 

	Өнөө л гэрлийн туссан тусгалыг 

	Ташаа буруу хүлээж авснаас 

	Тиймэрхүү харагдаж байгаа юм шүү. 

	Амин сүнсийг жаргуулахын тулд 

	Амласан тэр үйл хэргээ

	Адилхан юугаар солих вэ гэж 

	Асууж байх шиг байна чи»

	Ингэж хэлээд Беатриче авхай 

	Энэ дуулалд орж ирлээ.

	Үнэт үгээ үл таслан

	Үргэлжлүүлж тэр ингэж хэллээ: 

	«Харамгүй сэтгэлд нь эн тэнцэх 

	Хамгийг бүтээгчийн буян хишиг

	Эрхэмлэн үнэлдэг нандин эрдэнэ нь 

	Эрх чөлөөт хүсэл зориг

	Урам зориг хэзээнээс нааш 

	Ухаант амьтанд байсаар ирсэн юм. 

	Зөвхөн, ганцхан тэд бүхэнд 

	Зориг хүсэл заяасан юм шүү 

	Бид хэрэв зөвшөөрөх юм бол 

	Бурхны таалалд нийцсэн газар 

	Сахил хүртэх гэгч юу болох нь 

	Саяын хэлснээс тодорхой байгаа биз

	Бурхан тэнгэр ам гарахыг 

	Бид бүхэнд болгоодог юм.

	Түрүүн хэлснээр минь чөлөөт зориг 

	Тэнгэрт өөрөө өөрийгөө өргөдөг юм 

	Түүнийг орлох эрдэнэ байна уу?

	Тэгж өргөх эрх чамд байхгүй. 

	Өрөөл бусдын зориг хүчээр 

	Өргөл өргөж яав ч болохгүй 

	Өөрөө чи ийм л тавилантай.

	Сахилаас чөлөөлөх үү, үгүй юу гэдгийг 

	Сүм хийд мэддэг болохоор 

	(Саяын хууль түүнтэй харшилна) 

	Ширээнээс яаран бүү холд 

	Идсэн зүсэм чинь хатуу байлаа 

	Шингээхийн тулд дэмжлэг хэрэгтэй

	Ухаанаа нээж үгийг минь сонс.

	Учирласан болгоныг минь тогтоож ав: 

	Анхаарч сонссоноо эс бататгавал 

	Асар удахгүй мартаж орхино

	Хойлго тахилгыг авч үзэхэд

	Хоёр талтай байдаг байна:

	Нэг нь ямар тахилга вэ гэдэгт 

	Нөгөө нь гэрээ хэлцээнд оршино. 

	Тов тодорхой үг хэлээр 

	Тайлбарлаж дээр ярьсанчлан

	Ягштал бүгдийг биелүүлээгүй цагт 

	Яриа хэлцээ заавал хэрэгтэй

	Хохирлыг заримдаа орлуулдаг ч гэсэн 

	Хувиасаа гаргадаг еврей ёсны

	Учир утга нь энэ юм шүү

	Уул нь чи мэдэх ёстой.

	Хоёр дахь учир утга нь гэвэл 

	Хувирган засаж өөрчилж болох 

	Тийм зааг хязгаартай байдаг 

	Тохиолдол ч бас бий юм шүү 

	Шар, цагаан хоёр түлхүүрийг31 

	Шашин мэдэж зөвшөөрдөг болохоор 

	Агуу зоригтон ч хүнд дарамтаа 

	Арилжиж болохгүй, үүрэх ёстой. 

	Урьдын сахилаас шинэ сахил нь 

	Улам хатуурах ёстой учраас 

	Арилжина солино гэдэг маань ч 

	Аргагүй мунхаг хэрэг юм

	Жинхэнэ эрдэнэ давуу хүндээрээ 

	Жингийн тавгийг доош нь чангаавал 

	Үнэндээ тэр үнэт зүйлийг 

	Өөр юугаар ч орлуулж болохгүй. 

	Сахилаараа та нар битгий тоглоцгоо! 

	Сайтар сахиж тууштай байцгаа! 

	Охины өргөсөн Иеффай32 шүүгч шиг 

	Онгирч сагсуурч бүү амлацгаа 

	Ганц охиныхоо аминд хүрч 

	Гайтай муухай нүгэл хийхдээ 

	«Тэнэг явдал үйлдлээ!» гэж 

	Тэр шүүгч хэлээгүй юм

	Гэмт мунхаг ийм хэргийг 

	Грекийн тэргүүн бас үйлдсэн юм. 

	Тэр аймшигт явдлыг сонссон 

	Тэнэг, цэцэнгүй-хүн бүхэн 

	Хайран охин Ифигенийг33 дурсаж

	Харамсан харамсан гашуудаж байдаг юм. 

	Сахил хүртсэн загалмай шашинтан минь. 

	Салхинд хийссэн өд сөд шиг

	Та нар тэвдэж бүү яарцгаа!

	Тааралдсан усаар бүү ариулцгаа! 

	Хуучин, Шинэ гэрээс бий34 

	Хувраг лам нарын сургаал бий. 

	Өршөөл авралын зам энэ.

	Өөр зам ер байхгүй.

	Адгуус биш хүмүүн болохоор

	Айхтар шуналд бүх автацгаа.

	Нөгөө еврей дундуур чинь орж 

	Нэр сүрийг чинь бүү хугалаг!

	Элдэв гамшгийг үл сэжиглэн 

	Эхээ орхиод гэнэ томоогүй

	Өөрөө өөртэйгөө тоглож явдаг 

	Өчүүхэн хурга шиг бүү байцгаа!»

	Энэ миний бичсэн үгсийг

	Эрхэмсэг Беатриче надад айлдлаа.

	Дараа нь тэгээд нарны зүг

	Дахин тэр ширтэн харлаа

	Анир чимээгүй зогсож байгаа 

	Авхайн цоглог мэлмийг хараад 

	Дахин юм асуу юу гэснээ

	Даанч би зүрхэлж чадсангүй.

	Хүчлэн тавьсан өдөт сум

	Хөвч нь агшиж амжаагүй байхад 

	Хөөрөн шуугин байнд хүрэх мэт 

	Бид хоёр яаран довтолгон 

	Буд гараг өөд нисэн одлоо

	Тэр одонд биднийг хүрмэгц

	Тэсгэлгүй баярлан Беатриче хөөрөөд 

	Буд гараг цэнгэлийн гэрлээр

	Бадран мандаж гялалзан туяарлаа. 

	Мич гараг харсаар байтал 

	Мишээн баясан хувирч байхад 

	Мөн чанараараа хувирамтгай гэгддэг 

	Миний бие яах сан билээ?

	Тунгалаг цөөрөмд юм живмэгц 

	Тоо томшгүй загас жараахай 

	Үмхэх зууш олдох нь гэж 

	Үймэн бужигнан тэмүүлэх адил 

	Түмэн гялбаа бидний өөдөөс 

	Түргэлэн тэмүүлэхийг би харлаа 

	«Хайрыг арвижуулах хүн ирлээ!» гэж 

	Хашхирцгааж байх нь над сонстлоо. 

	Тэдний нэг нь бид хоёр луу 

	Тэмүүлэн тэмүүлэн улам ойртлоо. 

	Туяаран бадарсан гэрэл гэгээгээр 

	Туйлын баяртай байгааг мэдлээ

	Эрхэм уншигч минь, бодоод үз 

	Энэ дууллаа дутуу орхиод 

	Хэрэв үүгээр тасалж орхивол 

	Хэчнээн чамд хэцүү байх вэ 

	Тэдний барааг харангуут би 

	Тавилан заяаг нь өгүүлье гэж 

	Чин үнэнээс хүсэж байсныг минь 

	Чи аяндаа ойлгох болно.

	«Амьд сэрүүн байгаа дээрээ 

	Ашдын сайхан алдрын дээдийг 

	Ажиж мэдэх босгон дээр байгаа 

	Азтай төрсөн эрхэм чи минь

	Бадран цацарсан тэнгэрийн гэрэл 

	Бид бүхэнд дүрэлзэж байна. 

	Тэгэхлээр биднийг мэдье гэвэл 

	Тэр хүсэл чинь бүрэн биелнэ» 

	Найрсаг сайхан нэгэн сүүдэр 

	 


Надад ийм үгийг хэллээ 

	«Бурхан шүтдэг шиг бишрэн сонс, 

	Бүү түгдэр!» гэж Беатриче хэллээ 

	«Өөрийнхөө туяаны дотор үүрлээд 

	Үзэх нүдээрээ гэрлийг нь цацраагаад 

	Үүрийн гэгээ шиг өнгөтэй байгааг чинь 

	Өөрөө би үзэн харж байна.

	Нарны хурц гэрэлд гялбаад 

	Надад магнай нь харагдахгүй байгаа 

	Эрхэмсэг сүнс минь, та хэн бэ?

	Энэ мандалд юунд ирэв ээ?» 

	Надад хандаж үг айлдсан 

	Наран гэрэлтэд ингэж хэллээ.

	Уул сүнсний гэрэл туяа 

	Улам тодорч бадран гийлээ.

	Уур манан давхаргыг нэвтлэн 

	Улайсан гэрэлтэх хурц нарны 

	Халуун илч нь цацран гийхэд 

	Халхалж өөрийг нь далдлах адил 

	Өнөө сүнс баясан хөөрч 

	Өөрийнхөө гэгээн дүр төрхийг 

	Бадарсан туяандаа нуун далдалж 

	Бараа нь ер харагдахгүй боллоо 

	Дахин надтай юу ярьсныг 

	Дараагийн дуулалд өгүүлсүү би.

	 

	ЗУРГААДУГААР ДУУЛАЛ

	 

	Хоёр дахь тэнгэр — Буд (үргэлжлэл)

	 

	«Хаан Константины35 зарлигийг дагаж 

	Хан бүргэд36 оддыг сөрсөн юм. 

	Тэр урьд нь Энейн хойноос

	Тэнгэрийн одны дагуу ниссэн юм

	Хоёр зуу гаруй жил

	Хан шувуу Босфорт байж

	Трояд уулын ойр хавиас

	Тив дэлхийг тойрон ниссэн юм.

	Хан бүргэд ариун жигүүрээ

	Харьяат улсынхаа дээгүүр дэлгэж 

	Эзнээс эзэнд дамжсаар яваад

	Эцэст нь энд гарт минь орлоо.

	Эрт цагт хаан явлаа.

	Эдүгээ намайг Юстинион37 гэдэг

	Анхны хайрт38 зоригжин байж

	Алдаатай зүйлийг хуулиас хассан юм

	Христ тэнгэрийн мөн чанар

	Хоёр биш нэг гэдэгт

	Судар ном үзээгүй байхдаа

	Сүсэлж би итгэж байсан юм.

	Агапит хэмээх пап ламтан

	Ачлалт сургаалаа надад айлдаж 

	Үнэнээс үнэн сүсэг мөргөлдөө 

	Үнэмшүүлж намайг итгүүлж чадсан юм

	Үнэн худлын харшил зөрчлийг

	Үнэхээр чиний ухаарсны адил

	Би одоо түүний сургаалыг

	Бишрэн сүслэн дагаж байна.

	Ариун шашныг дагасны ачаар

	Ачлалт бурхан намайг тэтгэж 

	Хуулийн өндөр албанд томилсон юм

	Хувиршгүй үнэнчээр би зүтгэсэн юм.

	Байлдах, дайтах цэрэг зэвсгээ

	Баатар жанжин Велисарийд39 даатгасан юм 

	Тэнгэр бурхан түүнийг мандуулж

	Тэмцэл тулаанаас намайг чөлөөлсөн юм. 

	Өөрийн чинь тавьсан эхний асуултад 

	Өчих хариу минь энэ байна

	Үүнийг би ярихын ташрамд

	Үг нэмж хэлмээр байна.

	Ариун тугийг40 өөртөө ашигласан 

	Аль эсвэл түүнийг эсэргүүцсэн 

	Харш үзэлтний41 тухай би

	Хамаг үнэнийг тоочмоор байна.

	Ариун тугийн алхам бүр 

	Агуу сүрлэг байсныг хар

	Улс гүрнийг эзлэн авахад нь

	Урсах цусаа Паллант42 хайрлаагүй 

	Гайхамшигт Альбын аглаг газар43

	Гурвын эсрэг гурав байлдахад

	Гартаа засгийг авах хүртэл нь

	Гурван зуун жил өнгөрсөн биз дээ.

	Сабин эмсийг хулгайлахаас аваад 

	Сайхан Лукрецийг44 бузарлах хүртэл

	Дотнын хөршөө айлган сүрдүүлж

	Долоон эзэн хааны үед

	Ариун туг юу хийснийг

	Андахгүй чи сайн мэднэ.

	Бренна45, Пиррийн46 эсрэг босож 

	Бас төрийн ноёдыг дагуулахдаа 

	Ариун туг юу хийснийг 

	Андахгүй чи сайн мэднэ.

	Тийм гавьяа байгуулсны учир 

	Торкват47, Фаби48, Децийнхэн49 болон 

	Эзэрхэг консул Квинций ноёнтон50 

	Эдүгээ хүртэл алдаршсаар байна 

	Эднийг би гүнээ хүндэтгэнэ 

	Ариун По эх авсан

	Альпыг давж Ганнибалыг давтсан 

	Асар их омог сүртэй

	Араб овогтныг тэр ялсан юм 

	Агуу Помпей, Африкийн Сципион 

	Алдар нэрээ залуудаа мандуулж 

	Төрсөн хотыг чинь эвдэж нураахыг 

	Тэр туг харж байсан юм.

	Августын51 үе эхлэхээс өмнөхөн

	Амар төвшин засгийн үед 

	Эрхт Ромын зарлиг, тушаалаар 

	Эзэн Цезарь түүнийг эзэлсэн юм

	Альпын тэртээ түүний хийсэн 

	Аян дайн, үйл хэргийг 

	Изар, Эра, Сеннийн долгионоос, 

	Рона хавийн хөндийгөөс асуу

	Равеннаас гарч Рубиконыг гатлаад 

	Түүний байгуулсан гавьяа зүтгэл 

	Үгээр ч, үзгээр ч илэрхийлэх аргагүй 

	Үнэхээр сүрхий нисэлт байсан юм.

	Дайчин Цезарь Испанид довтолж 

	Дараа нь Дураццо Фарсалд дайтаж 

	Нил мөрний эрэгт очоод 

	Нэг жанжны амийг хөнөөсөн юм52.

	Аль эрт нутаглаж байсан

	Антандр53, Симоэнтийг54 дахин харсан юм. 

	Алдарт Гекторын овоог ч үзсэн юм.

	Залуу хаан Птоломейг ялж 

	Засаг төр нь улам мандсан юм. 

	Аянгын хүчээр Юбыг55 дийлсэн юм. 

	Ахиад өрнийг чиглэн довтолгоод 

	Дайнд өдөж бүрээгээ татсан 

	Дайсны сүүлчийн цэргийг дарсан юм 

	Брут, Кассий56 хоёр тамд хуцаж 

	Перузий, Мутина57 гаслан ёолж 

	Август хааны үеийн явдлыг 

	Аяндаа бидэнд илтгэж байна. 

	Харшилдаан тулаанаас зугтаж яваад 

	Хар могойн хоронд үхсэн 

	Хатан Клеопатрын сүг сүнс 

	Харуусан цөхөрч, шаналсаар байна. 

	Ариун туг, Ромын бүргэд 

	Улаан тэнгисийн эрэгт хүрээд

	Улс гүрэнг амгалан болгож 

	Янусын сүмийн58 үүд хаалга 

	Яг цоожтой байдаг болсон юм.

	Тибера хааны ноёрхлын үед

	Тэр туг ямар байсныг

	Саруул ухаанаар тунгаан бодож 

	Сайтар ажиглаж харах юм бол 

	Алдаршуулж миний магтаад байгаа 

	Ариун туг харьяа нутагтаа

	Хийсээр ирсэн, хожим хийсэн

	Хэрэг явдал юухан ч биш

	Амьд үнэн59 Тиберийн үед 

	Атаа хилэнгийнхээ өшөөг авах 

	Хатуу хүнд үүрэг даалгаврыг60 

	Хан бүргэдэд өгсөн гэдэг юм. 

	Өнөө л бүргэд Титийн үед 

	Өнө эрт өшөө авсны

	Өшөөг дахин авсан гэдгийг61

	Өөрөө сонсоод гайхах байх. 

	Авлигач вантан шүдээ ярзайлгаж 

	Ариун шашныг дайран давшлахад 

	Агуу Карл62 бүргэдийн ивээлээр 

	Адриан ламтныг өмгөөлж чадсан юм. 

	Хэцүү нүгэл үйлдсэн улсын

	Хэрэг явдлыг шүүгээд үз л дээ.

	Хамаг зовлонгийн уг учрыг 

	Хар ухаандаа бодоод үз л дээ.

	Анжуйн сүлдийг тэд нар хамгаалж 

	Ардын тугийг уландаа гишгэлж 

	Ашиг харж, амиа бодож 

	Адгийн муухай нүгэл үйлдсэн юм. 

	Өөртөө гибеллин бүлэг, намынхаа 

	Өвөрмөц тусгай тугтай болоосой! 

	Үнэнч шударга ёсыг зөрчигчид 

	Үнэхээр ийм туг эзэгнэх эрхгүй! 

	Өөр Карл хаан боллоо гээд 

	Өөдлөх найдлага гвельфүүдэд байхгүй. 

	Арай томоохон арслангууд ирж 

	Арьсыг нь хумсаар хуулж хаясан юм!

	Өөрсдийн эцгийн нүглээс болж 

	Өчнөөн хүүхэд гаслан уйллаа. 

	Шашин бурхан сүлдээ орхиж 

	Шар сарааныг63 өршөөнө гэж 

	Хүн ардууд ер нь тэгээд 

	Хүлээж горьдохын хэрэг байхгүй! 

	Алдар нэр олж авах гэж 

	Алжаалгүй зүтгэсэн амин сүнснүүд 

	Бага шиг энэ гараг дээр 

	Байр сууриа олж авсан юм. 

	Зөвхөн ийм зорилго тавьж 

	Зөв замаас гажих юм бол 

	Хайрын гэрэл тэнгэрт харваж 

	Харах бараагүй замхран одно. 

	Бидний гавьяа зүтгэлийн хэрээр 

	Бага ч үгүй, их ч үгүй 

	Хайр шан оноодог явдалд 

	Хамаг бидний жаргал оршино 

	Амьд үнэнийг чухам үүнээс 

	Ажиж сайн мэдэж болно.

	Аль нэг муу явдлыг 

	Анхаарч хэзээ ч үл харна. 

	Нам өндөр олон авиагаар 

	Найрал дуу зохилдож байдаг юм. 

	Өөр өөр өндөр оргилоор 

	Өнөр амьдрал зохиролдож байдаг юм. 

	Яруу сайхан энэ гарагт 

	Ядуу Ромеогийн64 гэрэл туяарна. 

	Хэчнээн үнэнчээр тэр зүтгэлээ 

	Хилс гүтгэгдэж яаж зовлоо.

	Гэвч тэр атгаг сэтгэлтний 

	Гэмт оролдлого бүтэж өгөөгүй. 

	Бусдын буяныг гайд үздэг 

	Бусцар явдалтан зовлонд унадаг. 

	Берингьер ван дөрвөн охиноо

	Баян хаадад хадамд гаргасан юм. 

	Энэрэнгүй сэтгэлт, мөргөлчин Ромео 

	Эд баялгийг нь хариуцаж байсан юм. 

	Гэвч Берингьер бусдын хатгалгаар 

	Гэм зэмгүй Ромеог мөшгөсөн юм. 

	Тайлан гаргахад хөрөнгө нь харин 

	Тамтаггүй их арвижсан байсан юм. 

	Тэгээд Ромео гуйлгачин болж 

	Тэнэж хэсэхээр өөрөө явжээ.

	Зүсэм талх гуйж явахдаа

	Зүрх сэтгэл нь яаж байсныг 

	Зүйлийн хорвоо мэддэг ч болоосой. 

	Түүнийг вантан магтсан сан бол 

	Тэнгэр тултал магтах байсан!»

	 

	ДОЛООДУГААР ДУУЛАЛ

	 

	Хоёр дахь тэнгэр — Буд (төгсгөл)

	 

	«Гүрэн улсын гал голомтыг 

	Гэгээн оюунаар гийгүүлэн соёрхогч 

	Дайчин үйлсийн ариун бурхны 

	Дархан алдар мандан бадраг!» 

	Энэ дууг нөгөө сүнс65 

	Эгшиглэн уянгалан дуулж байснаа Агуу сайхан гэрэл цацруулан Аялан дуулсаар сэлэн одлоо.

	Өнөө сүнс бүжин бүжсээр 

	Өөр бусадтайгаа нэгдэн нийлж 

	Харван үсрэх түмэн оч мэт 

	Хаяагүй орчлонд замхран одлоо. 

	Эргэлзэж байснаа би өөртөө: 

	«Эзэн авхайдаа энэ тухай

	Хэлээч чи, хэлээч чи,

	Хэл чинь загатнаад байгаа биз» гэв.

	БЕ, ИЧЕ66 гэж дуулангуут л

	Бишрэн сүслэн сүрддэг болохоор 

	Бие алдран зүүрмэглэх адил

	Би гудайн уруу царайллаа.

	Авхай тэгээд миний байдлыг

	Ажиглаж харж үл тэвчин 

	Очнуудын дунд жаргана чи гэх шиг 

	Онцгой сайхан мишээн хэллээ:

	«Одоо миний ойлгож байгаагаар 

	(Ойлгоход тийм ч хэцүү биш) 

	Өшөө хонзонг хуулиар авдгийг

	Өөрөө гайхаж байх шиг байна.

	Чиний эргэлзээг тайлахад амархан 

	Чи намайг анхааран сонс.

	Ойлгож мэдээгүй зүйлээ чи 

	Одоо надаас мэдэж авна.

	Төрж мэндлээгүй тэр хүн67 

	Түрэмгий муу авиртай болохоор 

	Өөрөө өөрийгөө өшин зүхэж 

	Өрөөл бусдыг бүгдийг хараасан юм.

	Христ дэлхийд буух хүртэл

	Хүн төрөлхтөн он удтал

	Эмх замбараагүй, хав харанхуйд 

	Эмгэг өвчтэй хэвтэж байсан юм. 

	Онцгой сайхан Хайрын хүчээр 

	Орчлонг бүтээгчээс салж тасарсан 

	Түмэн бодисын мөн чанарыг 

	Тэр өөртөө нэгтгэж авсан юм.

	Мэлмий юугаан чи нээж 

	Миний хэлэх зүйлийг хар!

	Байгаль ертөнц үүсэж байсан үе шигээ 

	Бас цэвэр ариун байсан юм.

	Аажимдаа амьдрал, үнэнийг жигшиж

	Айхтар харалган байсны улмаас 

	Диваажингийн оронд жаргах тавилангаа 

	Тэгээд алдаж гүйцсэн нь тэр ээ.

	Учир начир ийм болохоор

	Уг чанарыг загалмайлан шийтгэсэн нь 

	Үнэн мөний үүднээс үзвэл

	Үнэн шударга шийтгэл байсан юм.

	Хэнтэй энэ чанар нийлснийг

	Хэнийг загалмайлан хадсаныг харахад 

	Бурхны номд эрс харш

	Булай явдал гэдэг нь илт.

	Тэр үхэл хожмоо даамжраад

	Тэнгэрийн ч, еврейн ч бахыг хангасан юм.

	Хурмаст тэнгэр цэлмэн онгойж 

	Хорвоо дэлхий донслон хөдөлсөн юм.

	Бурхны шүүхээр шударга ёс 

	Бурхны өшөөг авсны хариуд 

	Хэрхэн өшөө авсан тухай 

	Хэлж өглөө би чамд.

	Тэгтэл харин чиний ухаан

	Тэрийг, энийг бодсоор байгаад 

	Ээдрээ зангилаанд дахин ороогдож 

	Эрхийг эрмэлзэн шаналж байна.

	«Энэ бүхэн ойлгомжтой байна. 

	Эзэнтэн тэгэхдээ яагаад бидэнд 

	Авралын энэ л зам сонгосныг 

	Арай л ойлгосонгүй» гэлээ чи.

	Хайр сэтгэлийн гал дөлд 

	Хатуужин бойжиж хараахан чадаагүй 

	Тэдний хэн нь ч, хонгор дүү минь 

	Тэр шийдвэрийн нууцыг үзээгүй. 

	Олон хүн хараагаа хурцлавч 

	Олж харсан нь бага байна.

	Энэ авралт замын учрыг 

	Эвлүүлж би чамд хэлье.

	Бурхны гэрэл харанхуйг тонилгож 

	Буй биедээ шатаж байдаг юм 

	Эгнэгт мөнхийн гоо сайхныг 

	Энд тэндгүй цацрааж байдаг юм 

	Бурхны өөрийнх нь гардан бүтээсэн 

	Бүх юм мөнхөд оршино.

	Яагаад гэвэл дарсан тамга нь 

	Ямар ч үед үл арилна.

	Бүтээгдсэн хүчинд дарагдахгүй байвал 

	Бүрэн чөлөөтэй байдаг болохоор 

	Бурхны өөрийнх нь шууд бүтээсэн 

	Бүхий л юм бүрэн чөлөөтэй.

	Тэнгэр бурханд төстэй зүйл 

	Түүний таалалд илүү нийцнэ. 

	Туяаран цацарсан ариун илчтэй нь 

	Тун төстэй нь батад оршино.

	Энэ бүх шинж чанар

	Эрдэнэт хүнд заяасан байна. 

	«Ганцхан хувийг нь ч гээх юм бол 

	Гайхамшигт ариун төрхөө алдана. 

	Үйлдсэн нүгэл нь зоригийг нь мохоож 

	Үнэн Буянтай төсгүй болгож 

	Тэгээд хүн яваа яваандаа 

	Тэр буяны илчгүй болно.

	Нэр хүнд нь унаж гүйцээд

	Нүгэл хийснийхээ хариуг авахгүйгээр 

	Өөрөө хүн ер нь тэгээд 

	Өөдөлж чадахаа больсон байна.

	Та бүхний мөн чанар

	Тамтаггүй их нүгэлд бузарлагдан 

	Дөнгөж анх үүсэх үедээ68

	Диваажинд очих буянаа алдсан юм. 

	Аль нэг гарам замаа алдаад

	Анхны хуучин эрхээ сэргээх 

	Арга чаргагүй болсон гэдэг нь

	Аяндаа тэгээд тодроод ирнэ 

	Нэг бол тэнгэр бурхан 

	Нигүүлсэнгүй сэтгэлээр хүнийг өршөөнө. 

	Үгүй бол хүн өөрөө

	Үйлдсэн нүглээ наманчлан арилгана.

	Одоо чи мөнхийн ухааны 

	Оломгүй алсад хараагаа чиглүүл.

	Миний хэлэх үг бүхнийг

	Маш анхааран чи сонс!

	Үг дуулахгүй өндөлздөг шигээ 

	Үнэхээр дуулгавартай байгаагүй учраас 

	Өргөл буян хэчнээн үйлдэвч 

	Өөрийгөө аварч чадаагүй юм.

	Хүн өөрийгөө үйл ажлаараа 

	Хэзээ ч цагаатгаж чадахгүй байсан юм. 

	Өөрсдөө та нар чадаагүй болохоор 

	Өршөөл хуулийн арга замаар 

	Буянт амьдрал руу улс амьтныг 

	Бурхан оруулах ёстой байсан юм.

	Үйл үйлдэгч өр зүрхнээсээ 

	Үгүйршгүй хишгээ хэчнээн их 

	Хүний биед шингээх тусам 

	Хүсэл нь биелж таатай болдог 

	Хорвоод түгсэн бурхны хишиг 

	Хотол олныг өөд татах гэж 

	Олон янзын арга замаар 

	Орон дэлхийд дэлгэрч тархсан юм. 

	Үхэж тонилох, үржиж төрөхийн хооронд 

	Үнэхээр сүрлэг үйл явдал болж байсангүй. 

	Хойшдоо ч ер нь аль ч замд 

	Хосгүй тийм явдал гарахгүй.

	Өөрийгөө бодолгүй бурхан тэнгэр 

	Өөрсдийгөө та нар аврах хэрэгт 

	Өршөөл цагаатгалаас хавьгүй их 

	Өгөөмөр сэтгэлийн тус хүргэсэн.

	Хэрэв тэгээд бурхны хүү

	Хэцүү доромжлол үзээгүй сэн бол 

	Хууль цаазаар шүүн хэлэлцэх 

	Хамаг зам хаалттай байх сан. 

	Эргэлзээ чамд төрүүлэхгүйн тулд 

	Эрхбиш нэмж тайлбарламаар байна. 

	Чиний үзэл хэрэв тэгвэл 

	Миний бодолтой адил болно. 

	«Ус ч, гал ч, агаар ч, шороо ч 

	Уусаж нэгдсэн, нийлэг бодис нь ч 

	Үйршиж, өгөрч, өмхөрч ялзраад 

	Үзэх мөргүй алга болно. 

	Энэ чинь тэгтэл бүтээл шүү дээ. 

	Эзэгтэйн үг зөв байсан бол 

	Өгөршиж устах ёсгүй» гэж 

	Өөрөө чи хэлж байна.

	Эрхэм дүү минь, сахиулсан тэнгэр 

	Энэ байгаа ариун орон

	Бүрэн төгс бүтээгдсэн гэдгийг 

	Би чамд хэлмээр байна.

	Түрүүн чиний нэрлэж тоочсон 

	Тэр хэдэн байгалийн хүчийг 

	Бүрдэж нийлсэн мөн чанарыг 

	Бүтээгдсэн хүч бий болгосон юм 

	Буй байгалийн бодис юмсыг 

	Бурхныг тойрогч од гарагийн 

	Бүтээн цогцлогч гэрлийн хүчийг 

	Бурхан өөрөө бий болгосон юм. 

	Амьтан, ургамлын амин сүнсийг 

	Аятай зохистой орчин нөхцөлөөс нь 

	Гараг оддын гэрэл, хөдлөлөөр 

	Гарган авч эгнэгт амьдруулсан юм. 

	Асар тэнгэрийн өлзий буянаар 

	Амьдрал та нарыг ивээн тэтгэсэн юм. 

	Тэнгэр бурханд сүсэглэн итгэгсэд

	Тэр зүгт тэмүүлж байдаг юм. 

	Элэнц хуланцын тэр үед 

	Энэ бие чинь хэрхэн бүтсэнийг 

	Хэрэв чи санах юм бол 

	Хэрхэн та нар амь орсноо 

	Түрүүн миний хэлсэн үгэнд 

	Түшиглэн чи ойлгож чадна».

	 

	НАЙМДУГААР ДУУЛАЛ

	 

	Гурав дахь тэнгэр — Сугар

	Хайраар бялхагчид

	 

	Гундашгүй халуун дурлалын гэрлийг 

	Гурав дахь тойрогт өргөж байдаг

	Сугар гараг цацраадаг хэмээн

	Сөнөсөн ертөнцөд69 итгэдэг байжээ. 

	Учир мэдэхгүй бүдүүлэг үед

	Урьдын хүмүүс Сугар гарагийг 

	Өргөл барьж сахил сахиж

	Өргөмжлөн хүндэлж дуулдгаар барахгүй 

	Дионыг эх гэж, Купидоныг хүү нь гэж 

	Дээдлэн хамтад нь хүндэлдэг байжээ. 

	Дидона70 Купидоныг71 тэвэрсэн тухай 

	Домог ч хүртэл байсан гэдэг.

	Ая дуулалдаа эхлээд дурдсан

	Алтан нарны мандах шингэхэд 

	Ажин ширтэгч тэр одыг

	Анх тэгээд Сугар гэж нэрлэсэн юм.

	Яаж бид тэнд очсоныг

	Яг сайн санахгүй байна.

	Газарчийн царай жавхаажсаныг хараад 

	Гарагт хүрснээ би мэдлээ 

	Бадран дүрэлзэх гал дотроос 

	Бага их очнууд үсрэх мэт 

	Хоёр дахь хоолой дуулж эхлэхэд 

	Нэг дэх хоолой нь хүнгэнэн хүлээх мэт 

	Энэ гарагт өөр одод 

	Эргэж байхыг би харлаа72.

	Эзэн тэнгэрийг хэр бясалгаснаас 

	Эрч хурд нь шалтгаалдаг юм байна. 

	Зэвүүн хүйтэн үүлний салхи 

	Зөөлөн сулхан байх вий гэж 

	Харагдах ч шиг, үгүй ч шиг

	Хар хурдаараа эрчлэн шуурахтай 

	Ангел бурхдын орон болсон 

	Арав дахь тэнгэрт бүжиж байснаа 

	Ариун гэрлүүд бидэн рүү тэмүүлснийг 

	Адилтгаж зүйрлэж болмоор байна. 

	Ойртон ирэгсдийн дотроос нэг нь 

	«Осанна» гэж дуудах сонстлоо.

	Энэ нэрийг дурсах бүрийдээ 

	Энэлж би дандаа шаналдаг юм 

	Нэг нь тэгээд бусдаасаа салаад 

	Надад хандан ингэж хэллээ 

	«Биднийг хараад баярлаг хэмээн 

	Бүгд яаран, зүтгэхээр ирлээ 

	Нэн олон гарагийн эзэдтэй 

	Нэг тойрогт эргэж байдаг юм 

	«Таны ачаар гурав дахь тэнгэр 

	Тэнхлэгээрээ эргэж байдаг» гэж 

	Тэртээ хорвоод байхдаа чи 

	Тэдэнд хандаж хэлсэн шүү дээ 

	Сайхан сэтгэл дүүрэн байна. 

	Саатан зогсоход таатай болно».

	Идтэй шидтэй авхайг би 

	Итгэл дүүрэн харцаар харлаа 

	Би түүний мэлмийг хараад 

	Бишүүрхэх, эргэлзэхээ бүр болилоо 

	Бадран гийсэн энэ гэрэлд 

	Баярлан би дахин зоригжоод 

	«Хэн бэ та нар, хэлээч» гэж 

	Хөөрсөн сэтгэлээ барин асуулаа. 

	Миний асуултыг тэр сонсоод 

	Машид баярлаж сүр нь нэмэгдээд 

	Урьдын баярыг түүний хүч 

	Улам дэлгэр, баян болголоо! 

	Тэгж хувираад ийн хэллээ: 

	«Тэр хорвоод удаан амьдраагүй73, 

	Арай урт насалсан сан бол 

	Аюул гамшиг олныг арилгах сан. 

	Найр наадмын гэрэл бадраад 

	Намайг чамаас далдалж халхлаад 

	Торгон дундах хүр хорхой шиг 

	Торж нүдэнд чинь үзэгдэхгүй байна 

	Чи минь надад тэр цагт 

	Чин сэтгэлээсээ хайртай байсан 

	Хан дэлхийдээ би байсан бол 

	Хариу хайрыг минь үзэх л байсан. 

	Түргэн урсгалт Рона мөрний 

	Тэртээ эргийг эзэгнэнэ гэж 

	Ирээдүйд намайг хаан болно гэж 

	Их л найдаж хүлээж байсан юм. 

	Тронто, Верде голоос аваад 

	Тэнгисийн эрэг хүртэлх нутагт 

	Катон, Гаэта, Бари оршдог 

	Өмнөд Авзонд ч хүлээж байсан юм. 

	Даяар Германы тал нутгийг 

	Дайран урсдаг их мөрөн 

	Дунайн тэртээх улсын титэм

	Духан дээр минь гялалзаж байсан юм.74 

	Харц ядуусыг тарчилган зовоож 

	Харгис ширүүн авирласны улмаас 

	Учир начиргүй дарлагсдын эсрэг 

	Уухайлан Палермод босоогүй сэн бол 

	Пахины хошуунаас тэнгисийн дагуу 

	Пелорын хошуу хүрсэн булан 

	Дорно зүгийн салхи шуурганд 

	Дандаа шуугин цалгилж байдаг 

	Тифегээс биш хүхэрт уулнаас 

	Тийм их будантай харагддаг 

	Гурван оргилт сайхан нутаг 

	Гуа үзэсгэлэнт Тринакрия75 

	Эцэг Карл, хадам Рудольфын 

	Энэ биеийн минь үр удам 

	Эзэн хаад болох байсан юм76

	Хонгор дүү минь сэрэмжтэй байсан бол77 

	Хоосон шунахай Каталон овогтныг 

	Холдуулж өөрөөсөө зайлуулах байсан 

	Хожмын аюулаас сэргэмжлэх байсан 

	Өөрийнхөө ч юм уу, өрөөл бусдын 

	Өргөөнд морилж болох байсан

	Ачаа дүүрэн завин дээр нь,

	Ахиад ачих зайгүй болох байсан 

	Өглөгч эцгийн энэ хүү 

	Өөдгүй шунаг, харамч байжээ.

	Авдар савыг нь харамгүй дүүргэдэг 

	Албат, зарцтай ч байх байсан» 

	Сайн сайхны эхлэл төгсгөлийн тухай 

	Саатаж чиний хэлсэн юм бүхэн 

	Үнэхээр намайг баясган баярлуулсныг 

	Өршөөлт эзэн минь таныг 

	Өгөөмөр сэтгэлээсээ харж байгааг 

	Үнэндээ би үзэж байна.

	Бурхны нүдэнд бүгд харагдсанд 

	Би баярлан баясаж байна.

	Баяр баяслыг надад соёрхлоо. 

	Бас нэг юм тодруулж өгөөч, 

	Санаа бодлыг чинь би сонсоод 

	Сайнаас муу төрснийг гайхлаа».

	Энэ үгний минь хариуд тэр 

	«Эрхэм нэгэн үнэнийг ойлгоод 

	Эргэлзэх сэтгэл төрсөн зүйлээ 

	Эрхбиш чи ойлгож авна.

	Эргэлзэх сэтгэлийн уг сурвалж руу 

	Эргэж зөв харах болно.

	Энх жаргалыг бий болгож

	Энэ ертөнцийг чинь хөдөлгөн эргүүлэгч 

	Биес эрхсийн гүн дотор

	Билиг бошгийг хүч болгодог юм

	Төгс төгөлдөр оюун ухаан 

	Түмэн бодисын ахуйг төдийгүй,

	Түүний дээд хувь төөргийн

	Төлөв шинжийг зөгнөн харсан юм. 

	Энэ нум78, хурц хараа

	Эрхий мэргэн харваачийн сум шиг 

	Ахин ахин харвах болгондоо

	Алдалгүй цэцэн онодог юм шүү.

	Тийм хэрэв байгаагүй сэн бол

	Тэнгэр орчлон чиний замд

	Бүтээн цогцлох үйлдэл хийхгүй 

	Бутлан цохиж ниргэх байсан юм

	Тэгж хэрэв ниргэх юм бол

	Түмэн оддыг эргүүлэгч ухаантны

	Тэтгэх ёстой цэцэн билигтний 

	Тэнхээ хүч сулыг гэрчилнэ.

	Учир явдлыг би чамд

	Улам тодорхой тайлбарлаж өгөх үү?» 

	Тэгэхээр нь би ингэж хэллээ: 

	«Тайлбарлах хэрэггүй. Бодоод ч яах вэ 

	Яаж ч зөв бодлоо гэсэн

	Ядарч алжаахын л нэмэр биз». 

	Яриагаа тэр дахин үргэлжлүүлэв 

	«Хүмүүн хэмээх хамтрагч үгүй бол 

	Хүж дэлхий ханхай байх уу?» 

	Тэгэхэд нь би ингэж хэллээ:

	«Тэр ч тийм нь тийм шүү.

	Тэрийг батлахад тун амархан» 

	«Өдий төдий ажил хийхдээ

	Өчнөөн олон мэргэжил олоогүй бол 

	Өнөө хүн гэж байх байсан уу?

	Үгүй шүү дээ, мэргэн багш тань79 

	Үнэн үг айлдсан л юм бол»

	Ингэж дүгнээд эцэст нь тэр:

	«Аль эртээс та бүхний

	Авьяас билиг, арга чадвар

	Янз янз байсны учир

	Яг л үүнээс эх сурвалжтай:

	Нэг газар Ксеркс80 төрнө

	Нөгөө газар Солон81 төрнө

	Бас нэгтээ Мельхиседек82 төрнө

	Бас нэг өөр газар

	Далавч хийж нисээд амь эрстсэн 

	Дедалын хүү Икар83 төрнө.

	Орчлонгийн эргэлт хүнд нөлөөлөхдөө 

	Осолгүй жаягаа баримталдаг юм. 

	Хаанаас ямар гаралтай гэдгийг 

	Харин тэр харгалздаггүй юм

	Эхийн хэвлийд Исав байхдаа

	Ихэр Яковтой адилгүй байсны

	Эцэггүй хүү Квирин84 гэгчийг

	Марсын үр гэлцдэг байсны

	Магад учир энэ юм шүү.

	Тэнгэрийн увдис байгаагүй сэн бол

	Төрсөн хүүхдүүд удмаа дагаж

	Тэдэнтэй яг адилхан байх сан.

	Үнэнийг чи одоо мэдлээ

	Үүгээр мэдлэг чинь өндөрлөх болтугай.

	Чамтай хамт сайхан байгааг минь

	Чамайг мэдээсэй гэж би хүснэм.

	Хувь заяа хүн амьтанд

	Хайр найргүй хандах юм бол

	Харьд ургасан үр тариа шиг 

	Хачин эвгүй харагддаг юм шүү.

	Бас тэгээд дэлхий ертөнц

	Байгалийн үндсийг шинжин дагавал

	Улс амьтныг танин мэдэж

	Улам бүр сайжрах байсан.

	Сэлэм барихаар төрсөн хүнийг85

	Сүмийн хувраг болгоод байх юм.

	Сүлдэт төрийн алтан жолоог

	Сургаал айлдагчид атгуулаад86 байх юм.

	Үүнээс болоод та бүхэн

	Үнэн замаасаа гажаад байх юм».

	 

	ЕСДҮГЭЭР ДУУЛАЛ

	 

	Гурав дахь тэнгэр — Сугар (төгсгөл)

	 

	Клеменца87 гуа минь, чиний эцэг 

	Карл надад урьдын цагт 

	Түүний хүүгийн хаан ширээг 

	Түрэмгийлж мэхэлж эзэлснийг яриад 

	«Одоо чи чимээгүй бай, 

	Он жил өнгөрөг!» гэсэн юм. 

	Хар буруу санаатнууд чинь 

	Харамсал зовлон эдэлнэ гэдгийг л 

	Харин би хэлмээр байна.

	Бүхий л амьтан хэр чинээгээрээ Бясалган тунгаан боддог шиг Ариун гэгээн энэ цацрал 

	Ахиад гүн бясалгалд орлоо.

	Хав харанхуй сэтгэл дотортой 

	Хар нүгэлтэн та бүхэн 

	Хор гайг хэрхэн тэвчиж 

	Хоосон чанар луу яаж эргэв ээ?

	Өөр нэг од88 тэгж байтал 

	Өмнөөс надад ойртож ирээд 

	Аятайхан үг надад хэлэх гэж 

	Алтан туяа цацруулан байлаа. 

	Хатагтай Беатриче миний зүг 

	Хараа юугаан тусган ширтлээ 

	Түүний хүссэнийг зөвшөөрч байгааг 

	Түрүү түрүүчийнх шиг би ойлголоо 

	Би түүнд ингэж хэллээ: 

	«Буянт сүнс ээ, миний хүслэн 

	Биелж бүтэхэд та тусал.

	Тунгааж бодсон миний бодлыг 

	Тусгаж авснаа та үзүүл”

	Асуултын минь хариуд тэр гэрэл 

	Алдаршиж явсан сэтгэлийнхээ гүнээс 

	Өглөгч жаргалтай хүний ёсоор

	Өөрт минь хандан ингэж хэллээ: 

	«Зарчим ёсоо алдаж гүйцсэн 

	Зальхай, бачтай Итали оронд

	Брент, Пьява гол урссан

	Бархаг уултай, Ресальто аралтай 

	Бахдам сайхан нутаг бий.

	Тэнд нэгэн болдог бий

	Тэр болдгоос бамбар89 бууж 

	Хавь ойрынхоо хээр талыг

	Хуйхалж түймэрдэж сүйтгэсэн юм. 

	Уул нь надтай тэр бамбар 

	Уг гарлаар нэг байсан юм.

	Урьд Куницца нэртэй байлаа.

	Энэ одод дийлдээд би

	Энд гаслан зовж байна.

	Гэвч би ийм заяандаа

	Гэмшиж өөрийгөө зэмлэдэггүй юм. 

	Харц олонд чинь энэ үгсээ

	Хандаж би хэлээгүй юм шүү. 

	Эгэл бидэнд хамгийн ойр 

	Энэ гэрэлт чулууны90 цүү

	Энд тэндгүй тархсан байна.

	Түүний алдар намжин намжтал 

	Түмэн жил өнгөрнө биз ээ: 

	Агуу их үйлсийг бүтээгчдийн 

	Алдар нь мандаж мөнхрөх учиртай. 

	Алжааж зовсон ч ер гуньдаггүй 

	Адиче, Тальяментын хооронд суудаг 

	Ард олон өнөө үед

	Алдрыг нь ер санахгүй байна. 

	Гэвч Падуанчууд тун удахгүй 

	Генрих хааныг эсэргүүцсэний төлөө 

	Бүсэлж хориглосон Виченцийн дэргэд 

	Балчиг намгийг цусаар дүүргэнэ. 

	Тревизо нутгийг эзлэн захирагч91

	Тун ч зоргоороо аашилж байна.

	Тэр харгисыг барьж дарах

	Тор урхи зэхээстэй байна.

	Гайтай муухай ламын нүгэл 

	Гашуун нулимс урсгасаар байна. 

	Мальтын гянданд92 ч ийм ялтан 

	Магад орж байгаагүй биз ээ.

	Алагдсан феррарчуудын цусыг юүлэхэд 

	Асар том торх хэрэгтэй.

	Хэчнээн жин цус байгааг нь

	Хичээнгүй жинлэгч ч хэмжиж дийлэхгүй. 

	Хямрал үймээний шударга дайсан гэж 

	Хичээнгүй иерей бэлгээ барихад 

	Тэнд харин тэр бэлгийг 

	Тоох хүн даанч байсангүй. 

	Тэртээ дээр толинууд бий.

	(Та нарт бол бурхны дэв зэрэг) 

	Тэндээс биднийг дээд шүүгч

	Тэнгэр бурхан гийгүүлж байдаг юм.

	Тэр л бидний чин үнэн».

	Тэгээд тэр чимээгүй боллоо. 

	Түрүүчийн тойрог дуудсан учраас 

	Түүний анхаарал тийшээ хандсаныг 

	Тэрхэн мөчид би ажлаа.

	Өндөр их алдрыг нь мэдэх 

	Өөр нэгэн баярт сүнс93 

	Гэгээ туссан нал эрдэнэ мэт 

	Гэрэлтэн, хөвөн, туяарч байлаа. 

	Тэртээ дээр хурц гэрэлтэй.

	Тийм ч учраас цэнгэл жаргалтай.

	Хорвоо ертөнц мишээл баясалтай.

	Харин доошоо уйтгар гунигтай.

	Бараан сүүдэр ихсэх тусам

	Бодол санаа улам гансарна 

	Би түүнд ингэж хэллээ: 

	«Бурхан бүгдийг харж байна.

	Буянт сүнс минь таны хараа 

	Бурхны зүг чиглэж байна 

	Хэний ч бодол өөрийгөө чамаас 

	Хулгайлан авч үл зориглоно. 

	Тэгээд юунд дуу хоолой чинь 

	Тэнгэрээр цуурайтан үл сонстоно вэ? 

	Зургаан жигүүрээр биеэ халхалсан 

	Зугаалан бүжигч бурхдын дундаас 

	Хариу хэлж миний хүслийг 

	Хангаж юунд чадахгүй байна вэ? 

	Надад та, танд би

	Найралдан уусаж болдог сон бол 

	Асуух гэсэн чиний асуултаас 

	Арай урьтаж болох л байсан». 

	Асуултын минь хариуд ингэж хэллээ: 

	«Давлагаа мяралзсан их усан 

	Даяар их газрыг нөмөрсөн 

	Далайн тэртээгээс орж ирээд 

	Зүйл зүйлийн эргийг даган 

	Зүүн тийшээ гүн рүү одно. 

	Өрнийн хаяа нь дорно талдаа 

	Үдийн тойрог болж харагдана. 

	Магра, Эбро голын бэлчирт 

	Марсель хотод суудаг байлаа. 

	Тунгалаг Магра налуу газраар 

	Тоскан, Генуяг заагладаг байлаа. 

	Мандах жаргах нарны цаг

	Манайд Бужеяд адилхан байсан юм94. 

	Урьдын цагт манай тэнгисийг 

	Улаан цус бүлээцүүлж байсан юм95. 

	Найз олон нөхөд маань 

	Намайг Фолько гэдэг байсан юм. 

	Энэ тэнгэрт захирагдсанаас хойш 

	Эндээ би эрхтэй болсон юм.

	Эр нөхөр Сихейг болон

	Энейн эхнэр Креуса хоёрыг

	Элэглэж доромжилсон Дидона ч гэсэн 

	Хан хүү Демофонтод96 хууртсан 

	Хааны гүнж Родопеянка ч гэсэн 

	Ариун Иолаад сэтгэлтэй болсон

	Аварга хүчит Алкид97 ч гэсэн

	Цагтаа миний дурлаж байсан шиг 

	Цалгилж тачаадаж байгаагүй юм. 

	Энд бид зовлонг биш

	Энх жаргалыг олж авлаа ч

	Бүр мартагдсан нүглийг биш 

	Биднийг тэтгэгч Оюуныг шүтлээ. 

	Уян хайраараа бүтээн цогцлогч 

	Урлагийг энд харцгааж байдаг юм. 

	Буян хайраараа хорвоог өргөгч 

	Бурхныг энд үзэцгээж байдаг юм. 

	Энэ мандлаас мэдье хэмээн 

	Эрмэлзэж хүссэн хамаг юмныхаа 

	Хариуг чамайг аваасай гэсэндээ 

	Харамгүй би цааш нь ярья. 

	Тунгалаг усанд гэрэл туссан мэт

	Тун ойрхон гялтганаж байгаа

	Энэ гялбаа хэн болохыг

	Эрхбиш чи мэдмээр байгаа биз

	Тэгвэл чи мэдэж ав

	Тэр гэрэл Раава98 байгаа

	Олон түмэн бидэнтэй нийлээд

	Орой дээр нь заларч байна.

	Дэлхийн сүүдрийн үзүүр тулсан

	Дээд энэ Сугар гарагт

	Христийн алдраар түүний сүнсийг 

	Хамгийн түрүүн хүлээж авсан юм, 

	Хүчирхэг папын үл таалдаг

	Хүслэнт нутагт Есүсийн мандахад 

	Хүчин тусалсан болохоор Раава 

	Гардаж байгуулсан ялалтыг бэлгэдэж 

	Гараг оддын дунд гялалзаж 

	Тэнгэрийн нэгэн од байх 

	Тийм гавьяа байгуулсан хүн 

	Анх бурхныг үл ойшоон

	Атаа жөтөөг хорвоод түгээсэн 

	Чөтгөр шулмын гайтай үндэс 

	Чиний төрсөн эх орон

	Чивэлт цэцгийг99 үржүүлж байна. 

	Хонгорхон тэр цэцгээс болж

	Хонин сүрэг замаас гажлаа.

	Хувраг лам нар богино хугацаанд 

	Ховдог чоно болж гүйцлээ.

	Энэрэлт бурхны сургаал болон 

	Эцэг өвгөдөө мартаж орхилоо 

	Тушаал тогтоол нарийвчлан судалж 

	Тун ч их тайлбарлах боллоо.

	Тэргүүн лам их хамбатан

	Тэр цэцгийг таашааж байна.

	Тэд Назаретыг хайхрахгүй байна. 

	Тэнд Гавриил нисэж очсон юм100.

	Гэвч папын орд харш

	Гэгээн Петрийн гэрээсийг дагаж 

	Амиа алдагсдын булшийг хадгалсан 

	Алдарт Ромын нандин шүтээн 

	Ариун шашны ёсонд харш 

	Аливаа нүглээс удахгүй сална».

	 

	АРАВДУГААР ДУУЛАЛ

	 

	Дөрөв дэх тэнгэр — Нар — Мэргэд — Нэг дэх тойрон бүжиг

	 

	Тэнгэрийн хөвгүүнийг ширтэн харж 

	Тэрүүн шиг мөнхийн хайраар амьсгалж 

	Тэмдэглэж хэлшгүй анхны шалтгаан 

	Оюун, сансрын юм бүхнийг

	Онцгой цэгцтэй цогцлон бүтээснийг 

	Хүн бүхэн бясалган бодоход 

	Хөхөх сэтгэл аргагүй төрнө 

	Уншигч минь та надтай хамт 

	Уудам тэнгэрийн мандлыг хар. 

	Од гараг сөрөн хөдөлж 

	Огтлолцох тэр цэгийг хар.

	Од мичдийн энэ хөдөлгөөний 

	Онцгой сайхныг нүд салгалгүй 

	Уяран хайлан ширтэж байгаа 

	Уран зураачийн101 шидийг сонирх 

	Тэнгэрийн бүслүүр холдохыг хар 

	Тэнд гарагууд аажим хөдлөн 

	Өвч дэлхийн жамыг даган 

	Өөрийн хишгийг цацрааж байна. 

	Энэ зам тохирох юм бол 

	Эрхэст тэнгэрийн хүчин болон 

	Хорвоо дэлхийн хамаг баялаг 

	Хомсдож мөхөх байсан юм. 

	Одод гарагийн эргэх зам 

	Огцом юм уу, налуу болбол

	Дээд доод олон зүйл 

	Дахиад л дутагдах байсан юм 

	За ингээд уншигч авгай минь 

	Завдаж босох гэж бүү яар.

	Энд өгүүлснийг минь эргэцүүлж бод 

	Эцэж амжилгүй, аяндаа сонирхоно. 

	Бичихээр шийдсэн энэ зүйл минь 

	Бүрэн намайг эзэмдсэн болохоор 

	Өөрөө та тунгаан бодохыг 

	Өөрт чинь би даатгасан юм сан. 

	Тэнгэрийн хүчээр хорвоо дэлхийг 

	Тэтгэн тогтоож ивээн гийгүүлсэн 

	Өдрийн цагийг туяагаар хэмжиж 

	Өвч байгалийн анхны зарц 

	Тэнгэр, газрын бүслүүр огтлох 

	Төр хүрээнд орж ирээд

	Угийн эргэдэг замаараа хөдөлж 

	Улам эрт манддаг боллоо.

	Санаа бодол төрсөн хойно нь 

	Сая түүнийг ажиж мэддэг шиг 

	Наранд би хүрсэн хойноо 

	Нисэн хүрснээ сая мэдлээ. 

	Туйлын сайхан түмэн зүйлийг 

	Тун ч түргэн Беатриче үзүүлнэ. 

	Яруу үзэсгэлэнт түүний хойноос 

	Яаруу цаг үл гүйцнэ.

	Бидний очсон нарны гүнд 

	Бадран туяарсан сүнснүүд байлаа, 

	Өнгө биш гэрэл болохоор 

	Өгүүлэхийн аргагүй сайхан байлаа! 

	Уран яруу хүүрнэн өгүүлэх 

	Ухаан, урлаг, үг хэлээр 

	Уулаасаа би маруухан хүн 

	Өөрт минь та нар итгэж үзээрэй. 

	Өөрсдөө үзэхийг хичээж үзээрэй,

	Тэнгэрийн нарнаас тод гэрлийг 

	Төсөөлж бид чадахгүй болохоор 

	Санаж сэтгэх бидний чадвар 

	Сансарт мөхөстдөгийг гайхах хэрэггүй. 

	Эцэг бурхан хэрхэн амьсгалж 

	Энхрий хүүтэй болдгийн нууцыг 

	Эрхэм гэгээнтний сүнсэнд үзүүлдэг 

	Тэнгэрийн дөрөв дэх мандлын гялбаа 

	Тийм хурц гэрэлтэй байсан юм. 

	Эрхэмсэг Беатриче ингэж хэллээ. 

	«Энэрэл хайраараа чиний биеийг 

	Энэ гүнд хөөргөж авчирсан 

	Ачит тэгрисийн нарны өмнө 

	Ариун сэтгэлээсээ сүслэн мөргө!» 

	Энэ үгийг нь над шиг анхаарч 

	Эрч хүчээрээ хичээн зүтгэж 

	Бурхан тэнгэрийг сүслэн биширсэн 

	Бусад хүн байхгүй байх.

	Би бурхныг бишрэн шүтэж 

	Беатриче юугаан мартах шахав. 

	Бахархалт авхай ер уурласангүй 

	Баясан мишээсэн хэвээр байлаа 

	Түүний мэлмий баярлан гялалзахад 

	Төвлөрсөн сэтгэл минь сарниж эхэллээ. 

	Хүчирхэг, амьд олон гялбаа 

	Хүрээлж биднийг бүслээд авлаа 

	Хангинасан дуу нь гэгээн дүрээс 

	Хавьгүй дээр сайхан байлаа.

	Үүн лүгээ нэгэн адил 

	Үе үе Латоны охин102 

	Түүнийг тогтоогч харанхуйн дундаас 

	Түүдэг гал шиг гэрэлтэж байдаг юм. 

	Харгуй замаараа би явсаар 

	Хан тэнгэрийн харшид орлоо.

	Авч гарахын аргагүй олон

	Асар сайхан эрдэнэс харагдлаа.

	Энэ олон гэрэл туяаны 

	Эгшиг дуу нь ийм байлаа.

	Дүүлэн нисэж очихгүй л юм бол 

	Дүлий хүнээс хариу хүлээх мэт.

	Эгнэн зогссон олон бүсгүйчүүд 

	Эгшиглэн дуулж бүжиж байснаа 

	Анхныхаа бадгийг дуусах үед 

	Аниргүй болж гэнэт зогсох мэт 

	Эгшиглэгч нарнуудын галт эгнээ 

	Эрхэс одод төвөө тойрох мэт 

	Голд нь зогссон бид хоёрыг 

	Гурав тойроод зогтуслаа.

	Гэнэт нэг нь103 ингэж хэллээ:

	«Үүрд хамт жаргахын тулд 

	Үнэнч дурлалын галыг асаагч 

	Энэрэл өршөөлийн гэрэл туяа 

	Энгүй сайхан чамд гэрэлтэж 

	Дээшээ чамайг шатаар хөтөлж 

	Доошоо буусан ч өөд татна. 

	Хэн нэгний нүглийн улмаас 

	Хэлснээр чинь хэдэрлэн татгалзах юм бол 

	Тэнгист ордоггүй гол мөрнөөс 

	Тийм ч чөлөөтэй байхгүй биз.

	Бурхны харшид хөтөлж ирсэн 

	Буянт авхайг чинь хүрээлж байгаа 

	Сайхан эрихний цэцэг болгоныг 

	Сайтар мэдэхийг хүсэж байгаа биз. 

	Элбэг баян замаар замнаж

	Эндэж гажаагүй хүн бүхэн

	Дотоод сэтгэлээ төгөлдөр болгодог 

	Доминикийн хойноос дагаж явдаг 

	Дуулгавартай хурга нь би байсан юм. 

	Баруун талд минь байгаа хүн 

	Багш бөгөөд ах минь байсан юм.

	Альберт гэдэг нэртэй байсан юм. 

	Аквинат Фома104 гэдэг нь би.

	Бидний нэрсийг мэдье гэвэл 

	Буянт титмийг гүйлгэн харахдаа 

	Хэлсэн үгийг минь чи дагаад 

	Хичээж тэднийг сайн хар. 

	Энэ бадарсан гал дөл бол 

	Энхжиний оронд баясан жаргасан, 

	Хоёр журмыг холбон зохицуулсан 

	Хуульч лам Грацианы мишээл. 

	Түүний дэргэд туяарч байгаа 

	Тэр гэрлийг Петр105 гэдэг юм.

	Бэл хөрөнгөө сүмд өргөсөн

	Бэлэвсэн авгайтай зүйрлэдэг байсан юм. 

	Хамгийн сайхан тав дахь гялбаа106 

	Хайрын сэтгэлээр бялхаж явсан юм. 

	Чимээ сургийг нь хорвоо дэлхийд 

	Чих тавин хүлээж байдаг юм.

	Билиг ухаан нь асар их, 

	Бишрэн гайхам агуу гүн.

	Хэрэв гэнэн төөрөгдөл биш бол 

	Хэзээ ч тийм мэргэд төрөөгүй

	Түүний цаана соён гийгүүлэгчийн107 

	Туяаг чи харж байна.

	Ачит тэнгэрүүдийн үйлс, шинжийг 

	Алдалгүй тэр зөгнөн харсан юм. 

	Хажууд нь байгаа азтай цог108 

	Христос шашныг өмгөөлж явсан юм. 

	Аль дивангарын дээр цагт 

	Августинд тэр тусалж байсан юм. 

	Одоо чи миний магтсан 

	Оч гэрлүүдийг ээлжлэн харж

	Найм дахийг нь мэдэж авах сан гэж 

	Намайг харж байх шиг байна. 

	Тэнд нэгэн гэмгүй сүнс109 

	Тэнгэрийн жаргалыг эдэлж байна. 

	Өөрийнх нь бичсэн сургаалыг уншвал 

	Өнгөт хорвоогийн тарыг танина. 

	Сүнсийг нь тонилгосон түүний цогцос 

	Сүмийн дотор хэвтэж байгаа. 

	Эрүү шүүлт, шорон гяндангаас 

	Энхжиний оронд тэр ирсэн юм. 

	Бас араас нь тойргийн дотор 

	Беда110, Исидор111 хоёр дүрэлзээд 

	Хажуу дэргэд нь агийн ёст, 

	Хамгийн шидэт Рикард112 байна. 

	Эргэж над руу харахад чинь 

	Эрдэмт хүний сүнс байгаа. 

	Гашуун хоронд ухаан нь хордоод 

	Гарцаагүй үхлийг хүлээж байсан юм. 

	Ашид мөнхийн тэр гэрлийг 

	Агуу ухаантан Сигера113 гэдэг юм 

	Тэр жил Сүрлийн гудамд 

	Тэрс сургаал айлдаж байсан юм» 

	Өршөөлт тэнгэрийн сүйт бүсгүй114 

	Өглөө болмогц эртлэн босоод115 

	Хархүүдээ дуу аялж 

	Хариу баяр хүлээх мөчид 

	Цагаан гэгээ татах үеэр 

	Цагийн хонх биднийг дуудаж 

	Хоёр бяцхан зүү уралдаж

	Хосгүй сайхан эгшиг уянгалахад 

	Боловсорч гүйцсэн алим жимс шиг 

	Бодол сэтгэл маань хайраар бялхана. 

	Түүнтэй адил миний өмнө 

	Тойрон бүжигчид дахин хөдлөв. 

	Дуу хоолой нь найран уянгалж 

	Дурдахын аргагүй сайхан байлаа. 

	Үүрд мөнх орчлонгийн цэнгэл л 

	Үнэхээр ийм байдаг болов уу.

	 

	АРВАН НЭГДҮГЭЭР ДУУЛАЛ

	 

	Дөрөв дэх тэнгэр — Нар (үргэлжлэл)

	Нэг дэх тойрон бүжиг

	 

	Аяа, эгэлхэн бор хүмүүсийн 

	Арчаагүй, дэмий хүчин чармайлт! 

	Дүүлэн нисэх жигүүрийн чинь дардаг 

	Дүгнэлт бүхэн чинь юутай дулимаг! 

	Алс тэнгэрт Беатричетэй хамт 

	Аливаа үймээн самуунаас холдож 

	Аугаа их алдрыг олж 

	Асар хүндтэй байх үеэр минь 

	Хууль дүрэм хэлэлцэх нь хэлэлцэж 

	Хуучны сургаал судлах нь судалж 

	Зэрэг мяндаг ахих нь ахиж 

	Залиар ч юм уу, хүчээр ч юм уу 

	Засгийн эрх авах нь авч 

	Дээрэм хийх нь дээрэм хийж 

	Олз хайх нь олз хайж

	Биеийн жаргал эдлэх нь эдэлж 

	Үүрэглэх нь тэгээд үүрэглэж байлаа. 

	Урьд байсан тойргийн цэгээс 

	Уулзах газраа эргэж очмогц 

	Байр байрандаа тэд бүгдээр 

	Бадамласан зул шиг яг зогслоо. 

	Надтай ярьсан соён гийгүүлэгч116

	Нарлаг хурц туяагаар гэрэлтээд 

	Бас дахин тэдний дундаас

	Баясан мишээн ингэж хэллээ: 

	«Түүний нэгдмэл гэрэл туяа 

	Тусаж намайг гийгүүлэхийн адил 

	Унтаршгүй Гэрлээр нүдээ хужирлан 

	Ухаан бодлын чинь учрыг мэдлээ. 

	Аливааг мэдэж ойлгохын тулд 

	Анх чамд тайлбарлаж өгснөөс 

	Арай дэлгэрэнгүй ярьж өгөхийг 

	Алмайран хүлээж байх шиг байна. 

	«Төгөлдөр оюун сэтгэлтэй болох, 

	Тийм мэргэн төрөөгүй» гэж 

	Түрүүн миний хэлсэн үгийг

	Туйлын нарийн ялгах хэрэгтэй.

	Аливаа нэг жирийн хүн

	Асар гүнзгий ухаанаас нь сүрдэж 

	Алмайрч гөлийж нүд нь харанхуйлнам. 

	Тийм ухаанаар хорвоог жолооддог 

	Тэнгэр огторгуйд үйлдэл хөтлөх нь 

	Халуун цусаар зовж холбогдсон 

	Хайрт хүнийхээ117 ариун дуудлагад 

	Хархүүгийн сүйлсэн бүсгүй118 нь 

	Төгс итгэлтэй, улам үнэнчээр 

	Түргэлэн яаран очиг хэмээн 

	Хэн хэн нь удирдаг гэж 

	Хоёр багшаар119 туслуулсан юм. 

	Нэг нь бурхны дөлөөр дүрэлзэж 

	Нөгөө нь эрдмийн туяагаар гэрэлтэх мэт 

	Төгс цэцэн оюун ухаан нь 

	Тодоос тод гялалзаж байлаа.

	Гэвч би тэдний нэгнийх нь120 

	Гэгээн үйлсийг магтан дуулна. 

	Тэдний зорилго нэг болохоор 

	Нэгэн зүйлийн тухай өгүүлсэн

	Тэр хоёрыг хүндэтгэнэ би 

	Урсгал Тупино, Кьянын хооронд 

	(Убальда ламтны сонгож авсан) 

	Уулнаас Кьено мяралзан урсдаг юм 

	Өнгийн ургамал цэцэглэн ургасан 

	Өндөр нэгэн уул бий.

	Хан уул Перужийн хаалга руу 

	Халуун хүйтэн илгээж байдаг юм. 

	Уулын цаана Ночера, Гвальдо121 

	Уйлан гаслан зовж байдаг юм. 

	Энэ уулын налуу энгэрийн 

	Эвтэйхэн нэг тэгшхэн газар 

	Гангын тэндээс гэгээ татах мэт 

	Газар дэлхийд наран мандсан юм122. 

	Анхнаасаа тэр газар нутгийг 

	«Ашези»123 гэж нэрлэх юм бол 

	Арай ч оноогүй хэрэг болно. 

	«Зүүн зүг» гэж хэлэх юм бол 

	Зүйтэй, оносон нэр болно. 

	Тэр нэр бий болоод 

	Тийм их удаагүй ч гэсэн 

	Аугаа хүчээрээ хорвоо дэлхийд 

	Асар их тус болсон юм. 

	Айлд орохоос нь үхэл мэт айдаг 

	Аз жаргалгүй бүсгүйн төлөө124 

	Энэ хүн бага залуудаа 

	Эцэгтэйгээ үзэлцэж байсан юм. 

	Өндөр мяндагт лам нар болон 

	Өөрийн төрсөн эцгийн өмнө 

	Тэр бүсгүйтэй заяагаа холбож 

	Түүнээс хойш улам дурласан юм125 

	Нэг дэх нөхрөө126 алдаад тэр 

	Нэгэн мянган жил гаруй

	Харанхуй зовлонд үйлээ үзэж 

	Хайр сэтгэлийг амсаагүй юм.

	Амикл загасчны127 орогнож байсан

	Аглаг овоохойд байхдаа ч тэр

	Өргөн дэлхийг чичрээж явсан 

	Өрлөг жанжнаас сүрдэж байгаагүй, 

	Маш үнэнч, зоригтой байсан юм 

	Мария доор хүлээж байхад нь 

	Христийг хадсан загалмайд гараад128 

	Харуусан ганцаараа мэгшиж байсан юм.

	Учирлаж хэлсэн миний үг

	Утга битүү санагдах вий дээ: 

	Хархүү нь Франциск байсан юм.

	Хайрт бүсгүй нь Гуйланчлал байсан юм 

	Хайр, гайхашрал, уярлын харц

	Хамтран зохирч жаргалыг харахад 

	Ариун сайхан олон бодол

	Аргагүй төрж ирдэг биш үү.

	Хөөрч анх Бернард129 зүтгэхдээ

	Хөл нүцгэн яаран дагаж

	Амарлин оршихын хутгийг олохдоо 

	Асар их баяртай байсан юм.

	Аяа, арвин их буян хишиг!

	Аяа, үл мэдэгдэх эд эрдэнэс!

	Хархүүг Эгидий дагав.

	Хархүүг Сильвестр дагав130 

	Хатагтай л нүдийг ингэж булаана!

	Эцэг бөгөөд асран хүмүүжүүлэгч 

	Эх нутгаасаа түүнтэй явав.

	Эгэл олс бүсэлсэн иргэд 

	Эргэн тойрон хүрээлсэн байв.

	Бернард Пьетро гэгчийн хүү

	Өмсгөл хувцас, зүс царайгаараа

	Өөдгүй муу амьтан гэгдэвч

	Эмээж зовж нүд далдиралгүй

	Эрхэмсэг байдлаар Иннокентид бараалхаж 

	Анд нөхдийнхөө тангаргийн бичигт

	Анхны тамга даруулж авсан юм. 

	Алдар нэрийг нь тэнгэрт л магтах

	Агуу гайхамшигт тэр хүнийг 

	Хөөрхий ардууд үй олноороо 

	Хүрээлж тойроод ирэхийн цагт

	Гэгээн дээдсийн ариун эрхийг 

	Гонорий ламтны алтан мутраар 

	Дахин титэмлэж өгөгтүн131 гэж 

	Дээд тэнгэр зарлиг буулгасан юм. 

	Ингээд тэр үйлээ үзэж 

	Ихэмсэг бардам султанд очиж132 

	Христ болон түүний шавь нарыг 

	Хэчнээн их магтсан боловч

	Арчаагүй бүдүүлэг ард иргэдийг

	Арай эрт номлосноо мэдээд

	Эх нутаг - Италийн тал нь

	Элдэв гамшигт эрстэх вий гээд

	Эргэж буцаж нутагтаа ирсэн юм. 

	Арно, Тибр хоёр голыг

	Ангилан заагладаг ууланд гараад 

	Христийн сүүлчийн тамгыг аваад133 

	Хорвоод хоёр жил шаналж явсан юм, 

	Өчнөөн их хишиг хайрлагч нь 

	Өөрийн тавьсан өр төлөөсөнд 

	Туйлын эвлэрэнгүй байхыг хүссэн

	Тийм хүнийг өргөмжлөхийн цагт 

	Ах дүүгээ өвлөгчид хэмээн

	Амраг бүсгүйгээ бүрэн даатгаад 

	Тэр бүсгүйд үнэнч явахыг 

	Тэдэндээ гэрээслэн захисан юм. 

	Амин сүнс нь бүсгүйн гараас л 

	Алсын харшид заларъя гэж бодсон юм, 

	Өөрийн цогцост тэр хүмүүн 

	Өөр авс авъя гээгүй юм134. 

	Тэнгис далайн усан дунд 

	Түүнтэй хамт зөв замаар 

	Ариун Петрийн135 завийг сэлүүрдэх 

	Азтай хүн нь ямар байсныг 

	Аргагүй чи бодоод үз л дээ!

	Андын нөхөрлөлийн үндэс суурийг136 

	Анх тэр тавьж өгсөн юм.

	Тэр ачтантай хамт яваа 

	Тун дуулгавартай тэр шавь нь 

	Өлзийтэй ачаа тээж явааг 

	Өөрөө чи харж байна. 

	Өөрийн нь мэдлийн хонин сүрэг 

	Өөр тэжээлийн амтанд орж 

	Хориотой өвсөөр хувиа борлуулах нь 

	Харин тэдэнд найдвартай болжээ. 

	Харин тэр хонин сүрэг 

	Хамаагаа алдаж зоргоор аашлан 

	Хандсан зүгтээ тарж давхивал 

	Ухарч буцаж ирэхийн цагт 

	Угж нь улам хоосон болно. 

	Хор хөнөөлөөс зарим нь айж 

	Хоньчноо бараадах нь барааддаг л юм. 

	Зарим хэд нь тэгдэг болохоор 

	Занчны зорог хүрэхдээ л хүрнэ. 

	Үг яриа минь тодхон дуулдаад 

	Үнэхээр анхаарч сонссон бол чи

	Эхлээд хэлснийг минь санаж байгаа бол 

	Эрж хайснаа олсон байх. 

	Ойн мод холтос болдгийг 

	Одоо чи харж байна.

	Ингэж бодоод миний бие 

	Ийм нэг тайлбар хийсэн юм: 

	«Эндэж гажаагүй хүн бүхэн 

	Эрхэм төгөлдрийн хутгийг олно».

	 

	АРВАН ХОЁРДУГААР ДУУЛАЛ

	 

	Дөрөв дэх тэнгэр — Нар (үргэлжлэл) Хоёр дахь тойрон бүжиг 

	 

	Энэрэлт тэр бадамласан зул 

	Эцсийн үгээ хэлж дуусмагц 

	Ариун ёст билиг ухаантан 

	Ахин тойрон бүжиглэж эхлэв.

	Бүтэн тойрч эргэхээс өмнө 

	Бас хэд нь бүслэн хүрээлж 

	Алхаа бүрээ алхаатай нь нийлүүлж 

	Аялгуу бүрээ аялгуутай нь нийцүүлэв. 

	Хан хорвоогийн дуу хууртай 

	Харьцуулж түүнийг үзэх юм бол 

	Бөхөшгүй хурц гэрэл туяаг 

	Бүдэгхэн тусгалтай нь зүйрлэх адил 

	Уян зөөлөн ая эгшиг нь 

	Уяран хайлам сайхан байлаа. 

	Тунарсан үүл манан дундах 

	Тэнгэрийн элч Юноны137 мандуулсан 

	Туяаран давхарлах өнгөт нум 

	Түүний доторхыг тусган харуулдаг нь 

	Халуун наранд харанхуй арилах мэт 

	Хайр дурлалд шаналан зовж

	Хамаг бие нь шатаж дуусаад 

	Хангинах дуу нь л үлдсэн бүсгүй шиг 

	Усан галав дахин юүлж

	Уудам хорвоог живүүлэхгүй гэж 

	Бурхан Нойд амласан ёсоор 

	Урьдаас айлдах эрх дархыг 

	Улс амьтанд олгодог байна. 

	Хагдаршгүй сарнайн хос хэлхээ 

	Хатагтай бид хоёрыг хүрээлж 

	Гадна талын цэцгэн эрих нь 

	Голын хэлхээтэй харилцаж байлаа. 

	Нүд аних харах хоёр

	Нэгэн агшинд солигддогийн адил 

	Бүгдийн нэгэн хүсэл эрмэлзлээр 

	Баясан хөөрсөн тал дөлүүдийн 

	Бүжиг наадам гэнэт зогсоход 

	Бадрангуй сайхан дуулал нь намдаж 

	Бадамлан асах дөл нь саармагц 

	Өнөө олон дөлүүдийн нэг138 

	Өгүүлж байх нь над сонстлоо. 

	Алтан гадас руу луужингийн зүү 

	Аргагүй татагдаж чигийг заах мэт 

	Өнөө сүнсний дууг сонсоод 

	Өөрийн эрхгүй эргэж харлаа. 

	Өгүүлж тэр ийн хэллээ:

	«Өөрийн минь багшийг энд магтлаа. 

	Өнөр хайр сэтгэлийг гийгүүлж 

	Өөр залуурч багшийн тухай139 

	Өгүүлж би хэлмээр байна.

	Дайчин үйлсэд нэгдсэн олныг 

	Дахин бүгдийг гийгүүлэхийн тулд 

	Хаа ч гэсэн тэр хоёр хамт байх учиртай юм.

	Хоёр дайчин цэрэг эрийг 

	Хонгор сүйт бүсгүйдээ илгээж 

	Тэр хоёр нь ам ажлаараа 

	Тэвдсэн олныг нэгтгэн нягтруулж 

	Үеийн үед мандсан хаан

	Үлэмж алдрыг ер бодолгүй

	Үнэн нигүүлсэнгүй сэтгэл гаргаж 

	Үймсэн цэргүүдийг аврах үед 

	Христийн цэрэг илд мөсийг 

	Хэчнээн зовж олсон ч гэсэн 

	Тугийн хойноос алгуур хөдөлсөн юм. 

	Тооны хувьд ч цөөхөн байсан юм. 

	Өнөр байгалийг тэтгэн баясгагч 

	Өрнийн салхи моддыг сэргээж 

	Даяар Европын ой хөвчийг 

	Дахин навчаар чимж өгдөг 

	Олон улс гүрнийг орхисоор 

	Огторгуйн наран удаан жаргадаг 

	Тэртээ талд Испани оронд 

	Тэнгис далайн эрэг орчимд 

	Ачит хот — Каларога бий.

	Авран хамгаалах бамбай дээр нь 

	Арай нэгийг нь дор сийлсэн 

	Арслангийн хоёр дүрс бий. 

	Христийн шашныг сүслэн дагагч 

	Хорлол нүглийг сүйтгэн дарагч 

	Өөрийн талынхныг өршөөн тэтгэгч 

	Өстөн дайсныг өшиглөн тонилгогч 

	Тэр анд энэ хотод 

	Төрж анх мэндэлсэн юм.

	Хүний биеийг олсноос хойш 

	Хүч тэнхээ нь аварга болж 

	Энэ эрийн хожмын явдлыг 

	Эх нь зөгнөн хэлсэн байна.

	Ариун ухиал сүмд хийж 

	Ашдын сайхан ерөөл дэвшүүлж 

	Гэгээн сүсэг тэр хоёрын

	Гэрлэх ёслол болсны дараа 

	Анд олон нөхөдтэйгөө хамт 

	Агуу гайхамшигт үйлс бүтээхийг нь

	Загалмай зүүлгэсэн түүний эх 

	Зүүд нойрондоо харсан гэдэг. 

	Мөн чанарыг нь түүний нэрээр 

	Мөнхлөн илэрхийлж гаргахын тулд 

	Эрхэнд нь түүний бүрэн байсан 

	Энэрэлт бурхны хүү гэх санаа 

	Эзэн тэнгэрээс бууж ирсэн юм 

	Энэ хүн Христ шүтээний 

	Элч нь бөгөөд зарц нь байсан юм. 

	Хайр сэтгэлийн анхны харцаар 

	Христийн эхний сургаалыг толилсон юм. 

	Бага байхдаа хатуу шал дээр 

	Бараг унтахгүй, чимээгүй хэвтэх нь 

	«Ийм л байх гэж би

	Ийшээ ирсэн» гэсэн мэт байлаа. 

	Үгийг нь зөв тайлбарлах юм бол 

	Үнэхээр азтай140 нь түүний эцэг! 

	Бурхны таалалд үнэхээр нийцсэн нь 

	Буян өлзийт Иоанна141 эх! 

	Остын хамба, эмч Фаддейн 

	Осолтой хэцүү замд дуудсан

	Гавьяа алдрыг ер бодолгүй 

	Гагцхүү буудайны төлөө зүтгэж 

	Ахар богино хугацаанд тэр 

	Амжиж ихийг таньж мэдсэн юм. 

	Харин тэр сүм хийдийг 

	Хаягдаж хуучраад өгөрших вий гэж 

	Харуулдаж эргэж тойрч байсан юм.

	Ухаан муут шаарны142 буруугаар 

	Урьдын цагт жинхэнэ ядууст 

	Учир зүггүй ээлтэй байсан 

	Ариун пап ламтнаас тэр 

	Албан тушаал горилж яваагүй 

	Аль нэг хөнгөлөлт ч юм уу 

	Арван хувийн татвар ч гуйгаагүй.

	Ар өврөөс чинь тойрч хүрээлсэн

	Арван хоёр хос цэцгийн143 

	Анх нахиалсан үрийн төлөө 

	Эндэж төөрөгсдийн эсрэг тэмцэх 

	Эрхийг тэр гуйж байсан юм. 

	Тэгээд тэр танин мэдэхүйг 

	Тэмцэх зоригтой хамтлан хөгжүүлж 

	Архад, айлдагчдын элч болж 

	Агуу хүрхрээ шиг эрчлэн бууж 

	Зарим тааралдсан буруу сургаалыг 

	Зад дайран, хөмөргөн донсолгож 

	Элдэв муу хорон санаатны 

	Эсэргүүцэл улам гаарах тусам 

	Эрэмгий зориг нь оргилж байсан юм. 

	Гол горхи түүнээс салаалж 

	Газар шороог усаар ундалж 

	Орчлонгийн цэцэрлэг нахиалан ургасан юм. 

	Ой мод нь навчлан дэлгэрсэн юм.

	Айхтар ширүүн хямралдаан дунд 

	Ариун шашны донсолж байсан 

	Нүсэр тэрэгний хоёр дугуйн 

	Нэг нь144 ийм байгаа юм чинь

	Нөгөө145 дугуйны хүч чадал 

	Нийтдээ чамд мэдэгдсэн байх. 

	Ариун зорилгыг нь надаас өмнө 

	Аквинский энд магтсан шүү дээ. 

	Хавь ойрынх нь цаг үргэлж 

	Хажиглаж байсан зам мөр нь 

	Дарагдаж мөхөхөд нь бүр орхигдож 

	Дарсны чулууг хөгц орлосон юм 

	Хуучин байсан хөлийн нь мөр 

	Хумигдаж бүр бага болоод 

	Хурууны нь ор алга болж 

	Харин өсгийнийх л үлдсэн байна. 

	Тарианы сан хаалттайг мэдээд

	Хог ургамал146 цурхиран уйлахад

	Хөдөлмөр юутай муу байсныг 

	Тариа хадалт удахгүй харуулна.

	Манай номын хуудас бүрийг 

	Маш нарийн эргүүлсэн хүн;

	«Би зохих ёсоороо» гэсэн 

	Бичигтэй хуудсыг олж уншина. 

	Элдэв дүрмийг хэт чангатгалаа 

	Эсвэл хэт сулрууллаа гэдэг 

	Акваспарт юм уу, Касаль хотод 

	Арай ч тэр төрөхгүй байсан юм 

	Баньорежо хотын цөөнхийн нэг 

	Бонавентура147 гэгч би байна.

	Өөрийн минь ажил ариун байсан юм 

	Өөр бусдыг мартаж орхисон юм.

	Хөл нүцгэн, ядуу зүдүү

	Хөдөөний тариачин эрсийн дотроос 

	Анх бурхны өршөөлд орсон

	Августин, Иллюминат148 энд байна. 

	Ариун Викторын Гугон бий149.

	Идэмхий Петр150 энд бий.

	Августин, Иллюминат энд байна. 

	Арван хоёр ном судраас 

	Алтан туяа цацарч байна.

	Алсыг зөгнөгч Нафан болон 

	Алтан хэлт гэгч хамба ламтан151 

	Ариун шашны ёсыг номлогч

	Ансельм152 хамба энд байна. 

	Эрдэм мэдлэгийн эхийг тавьсан 

	Элий Донат153 бас байна. 

	Рабан хамба тэнд бий.

	Арван хоёр дахь гал дөлөөс 

	Алс Калабрид лам байсан 

	Агуу ухаант Иоахим154 гэрэлтэнэ 

	Аквинский тэр баатар эрийг 

	Аль сайнаар нь магтаж байгаад 

	Атаархах сэтгэл над төрүүлсэн юм. 

	Аквинский тэгээд энэ бүлгэмийг 

	Араас минь дагуулж хөдөлгөсөн юм»

	 

	АРВАН ГУРАВДУГААР ДУУЛАЛ

	 

	Дөрөв дэх тэнгэр — Нар (үргэлжлэл)

	 

	Миний өмнө юу харагдсаныг

	Мэдье хэмээн хүссэн хүн 

	(Харьцуулж бодсон дүр зургаа 

	Хад чулуу шиг сэтгэлдээ хадгалаг) 

	Алсын өндөрт гялалзаж байгаа 

	Арван таван од гарагийг 

	Битүү мананг нэвтлэн гийгүүлж 

	Бидэнд туссан гал гэж бодог 

	Өдөр ч гэсэн, шөнө ч гэсэн 

	Өөрийн дураар арлаа даган 

	Тэнгэр огторгуйгаар тойрч явдаг

	Тэр тэргийг155 төсөөлөн бодог. 

	Эхний тойрог156 эргэж байдаг 

	Энгүй тэнгэрийн тэнхлэгийн зүүнээс

	Эх авч салаалан тогтсон

	Эврийн хоёр үзүүрийг төсөөлөг. 

	Хорин дөрвөн хурц одод 

	Хуучин цагт Минойн охины 

	Хорвоогоос хагацах цагаа мэдээд 

	Холбож сүлжсэн цэцгэн эрих шиг 

	Хоёр тэмдэг тэнгэрт үүсгэж 

	Хоор хоорондоо гэрлээ нэгтгэж 

	Хоёр тэмдэг тойрон хөдөлнө.

	Нэг тэмдэг нь урагш хөдөлнө. 

	Нөгөө тэмдэг нь хойш хөдөлнө. 

	Энэ бүхнийг төсөөлөөд бодоход 

	Эрхэс одод бүдэгхэн харагдана. 

	Гэрэлт оддын тойрон бүжиг 

	Гэнэт намайг давхарлан хүрээлэв. 

	Алгуурхан Кьяны урсгалын хурдыг 

	Аймшигт салхитай зүйрлэхийн аргагүй. 

	Хүрээлсэн тэр оддын цоморлогийг 

	Хүний үзсэнтэй жишихийн аргагүй. 

	Хаврын дууг ч, Аполлоны дууг ч, 

	Хаа сайгүй хангинуулан аялсангүй 

	Бурхан байгалийн нэгдэн нийлсэн 

	Гурван царай л тэнд тодорно. 

	Намалзсан гэрэлт хоёр хүрээ 

	Нам гүм чимээгүй болж 

	Туяа гэрлээ бидэнд цацрааж 

	Тун ч их баяртай байлаа.

	Тэнгэр заяат гуйлгачны тухай 

	Тун сонин үлгэр домгийг 

	Надад сэтгэлийнхээ гүнээс ярьсан 

	Нөгөө гэрэл157 бурхдын дундаас 

	Нам гүмийг эвдэн хэлсэн нь

	«Хоёр бухлын нэгийг тээрэмдээд

	Үр нь нэгэнт үлдсэнээс хойш

	Хоёр дахь бухлыг одоо би 

	Үйрүүлээд өгөхөд бэлхэн байна158. 

	Адамын өвчүүнээс хавирга авч 

	Аялагхан Ева бүсгүйг бүтээсэн юм. 

	Хориотой жимсэнд Ева шунаж 

	Хорвоо дэлхийг зовлонд учруулсан юм. 

	Хэд хэдэн үеийн туршид 

	Христийн өвчүү цоо хадагдаж 

	Асар их нүглийг цагаатгаж 

	Аливаа гэмийг хөнгөвчилж өгсөн юм. 

	Аль аль өвчүүг бүтээсэн 

	Асар их хүчин чадал 

	Хүний чанарт багтааж болох 

	Хамаг гэрлийг шингээж өгсөн юм. 

	Хариулж хэлсэн миний үг 

	Хачин сонин санагдсан биз.

	Тав дахь гялбаанд буян нь шингэсэн 

	Тэр сүнс159 ч ойлгож байгаагүй юм. 

	Тойрог дотор зөвхөн нэг 

	Төв цэг байдгийн адил 

	Өгүүлж хэлсэн миний үг 

	Өөрийн чинь бодолтой тохирч байгааг 

	Өгсөн хариунаас минь ойлгоно чи. 

	Сөнөх, сөнөхгүй юм бүхэн 

	Сэтгэхүйн зөвхөн гялбаа нь юм. 

	Хамгийг чадагч160 төгс хүчин 

	Хайр сэтгэлээрээ ахуйг тогтоодог юм. 

	Гэрэл түгээгчтэй нэгдмэл нэг 

	Гийгүүлэн тэтгэгч Гэрэл161 хийгээд 

	Хамтарч тэдэнтэй нийлж нэгдсэн 

	Хайр сэтгэл162 өөрийн зоригоор 

	Хан тэнгэрийн есөн тойрогт 

	Толинд тусгах мэт гэрлээ цацрааж 

	Тарж бутралгүй мөнхөд үлдэнэ.

	Тэндээс тэгээд улам доошилж 

	Тойргоос тойрогт дамжин дамжсаар 

	Адаг сүүлд нь түрхэн зуурын 

	Аливаа тохиолдлын юмсыг бүтээнэ. 

	Үргэлж эргэх хан тэнгэрийн 

	Үртэй, үргүй төрүүлдэг бүхнийг 

	Туйлын олон бүтвэр юмсыг 

	Тохиолдлын гэж ойлгоном би 

	Бүтээн цогцлогч орчны нөлөөгөөр 

	Бүтэц өнгө нь өөр өөр 

	Бүдэг бадаг хэв ч бий.

	Бүр хурц хэв ч бий.

	Адилхан үр суулгасан хэр нь 

	Алимын нь чанар ондоо байдаг. 

	Уулаас та нар анх төрөхдөө 

	Ухаан санаагаар адилгүй байдгийн 

	Учир шалтгаан энэ юм шүү.

	Тэр лавыг зөв хайлуулж 

	Тэнгэрийн хүчээр жигд дарсан бол 

	Хэв дардасны өнгө гэгээ 

	Хэчнээн тодхон байх сан билээ. 

	Гарамгай дархан хэчнээн хичээвч 

	Гар нь чичирвэл яахын ч аргагүй. 

	Хан тэнгэрийн мөн чанарыг 

	Харанхуй бүрхвэл яахын ч аргагүй 

	Хайр сэтгэл Сэхээрлийг163 татаж 

	Хүчний тамгаар дарахын үед 

	Хамгийн дээд үйлс бүтнэ 

	Хорвоогийн тоос урьд ингэж 

	Хамаг амьдлагаас төгөлдөр болсон юм. 

	Хэзээд мөнхийн ариун дагина 

	Хэвлийдээ ингэж тээж байсан юм 

	Дэлхий ертөнц уг чанараараа 

	Дээрх эздийг ер үзээгүй 

	Үзэх ч үгүй гэж боддог чинь

	Үнэхээр зөв зүйтэй байна. 

	Үүгээр би үгээ төгсгөвөл 

	«Тэр хааны төгс билиг нь164 

	Тэгээд юундаа байгаа юм?» гэж 

	Тэсгэлгүй чи лав асууна.

	Хичээж учрыг нь мэдье гэвэл 

	Хэн гэгч байсныг нь бод. 

	«Хүслээ хэл» гэж бурхны хэлэхэд 

	Хүлцэнгүй залбирч байсныг нь бод. 

	Хаан шиг хаан болохын тулд 

	Хамгийн төгс ухааныг гуйсан 

	Тийм нэгэн хааны тухай

	Тов тодорхой чамд хэллээ.

	Тэнгэр огторгуйн бүх хөдөлгүүрийн 

	Тоог мэдэхийн тулд биш

	Нэг бодомж нь зайлшгүй байгаад 

	Нөгөө нь боломжийн байх үед 

	Нэгтгэн дүгнэж болно гэж үү. 

	Анхны түлхэлтээр дэлхийн хөдөлгөөн 

	Аяндаа үүссэн гэж болно гэж үү 

	Тэгвэл хагас тойрог дотор 

	Тэгш өнцөггүй гурван өнцөгтийг 

	Тэрлүүлж зурж болно гэж үү. 

	Тэгвэл би үүнээс өмнө ч 

	Түүний тухай л ярьж байсан 

	Билиг ухааны тухай ярихдаа 

	Би өөрийн зэвсгийн үзүүрийг 

	Бишрэлт хааны ухаанд чиглүүлсэн. 

	«Ахин төрөөгүй тэр хааныг» 

	Ажиж чи сайн хараад 

	Эзэд хаад олон боловч 

	Эрхэм сайн нь ховорхон гэдгийг 

	Эрхбиш чи ойлгож мэднэ 

	Учирлаж хэлсэн үг минь энэ, 

	Утга санааг нь бодоод үзэхэд

	Өвөг болон хайртын тухай165

	Өөрийн чинь бодолтой нийлж байна 

	«Үгүй», «тийм» хоёрын зүг

	Үл үзэгдэх замаар замнахдаа 

	Ядарсан мэт алгуур явахад чинь 

	Ярьсан үг минь тугалга болог. 

	Харин үүний учир гэвэл

	Хамгийн хөнгөн, сагсуу хүн л

	Хар таамгаар нотлох юм уу

	Хамаа намаагүй үгүйсгэдэг шүү дээ.

	Хурдан хөнгөн бодол санаа

	Хуурамч замд түлхэх нь элбэг. 

	Улмаар элдвийн үзэлд автаж

	Ухаан бодол боогдох нь дэлбэг.

	Ур дүй муухан загасчин

	Усан онгоцоо засаж засаж

	Харин бүр дордуулж орхиод

	Харьж буцаж явах нь ч бий. 

	Будилж төөрч таамнаж байсан

	Брис, Парменид, Мелисс тэргүүтэнг166

	Ариун бурхны ном сударт

	Аюулт мэс шиг хор хүргэж

	Ашдын төрхийг нь гутааж байсан 

	Арий, Савелий мэтийн тэнэгүүдийг 

	Олон түмэн, хүн ард

	Одоо андахгүй болсон байна.

	Хэрэг шүүх агуу хүн гэж

	Хэн ч өөрийгөө бүү бодог.

	Тарианы түрүү болоогүй байхад 

	Талхаа хэн ч бүү тоолог.

	Өвлийн турш үүргэнэ зутарч,

	Өрвийн сэрвийж гуниглан байвч 

	Сайхан хавар салаа мөчрөөс нь 

	Сарнай дэлгэрэхийг би үзсэн.

	Хөлөг онгоц алсын замд

	Хөнгөн сайхан, хуудуугүй аялаад 

	Зогсох буландаа орохын даваанд 

	Золгүй сүйрэхийг би үзсэн. 

	Нэг нь өглөгч баян байхад 

	Нөгөө нь хулгайч байдаг болохоор 

	Берта, Мартино тэдний хэргийг 

	Бурхантай хамт бүү шүүг.

	Нэг нь өндийгөөд босож болно. 

	Нөгөө нь доройтоод унаж болно.

	 

	АРВАН ДӨРӨВДҮГЭЭР ДУУЛАЛ

	 

	Дөрөв дэх тэнгэр — Нар (төгсгөл) 

	Тав дахь тэнгэр —- Ангараг Бишрэлийн төлөө тэмцэгчид 

	 

	Аяга саванд хийсэн усыг 

	Ажиглаж сайн хараад байхад 

	Голоор нь хөдөлгөхөд хөвөө рүүгээ цалгина. 

	Гаднаас нь хөдөлгөхөд гол руугаа цалгилна. 

	Бишрэлт одон чимээгүй болж 

	Беатриче дараа нь үг хэлэхэд 

	Аанай хоёрын яриаг сонсоод 

	Аягатай ус санаанд минь орлоо.

	Үзэсгэлэнт Беатриче Фомын дараа 

	Үгээ эхэлж ингэж хэллээ: 

	«Тэр хүн бодол санаагаа 

	Та нарт нээж хэлээгүй ч гэсэн 

	Нэгэн үнэний учрыг олохыг 

	Нэн их хүсэж байна.

	Өөрийн чинь угийн мөн чанарыг

	Өрнөөн бадраасан гэрэл гэгээ 

	Яралзсан ийм цацраг туяагаар 

	Ямагт таныг хүрээлж байх уу 

	Наад гэрэл чинь мөнх байвал 

	Нүд чинь дахин харахын цагт167 

	Гэрэл гэгээ таны хараанд

	Гэм хор болохгүй гэж үү?»

	Тоймгүй их хөөрөн баярлаж 

	Тойрон тойрон бүжин наадагчид 

	Ядарч цуцахыг үл мэдэн 

	Яруу сайхан аялан дуулах мэт 

	Асууж гуйсан үгийг сонсоод 

	Ариун үйлстний амин сүнснүүд 

	Тойрон бүжиж сайхан аялгуунд 

	Туйлын их баясан цэнгэв.

	Өндөр тэнгэрт залрахын тулд 

	Өөд болохыг мөрөөдөж явагсад 

	Мөнхийн хур168 юутай сайхныг 

	Мэдэрч амталж үзээгүй болохоор 

	Мэдэхгүй байдаг нь аргагүй юм. 

	Ганцаар, хоёул, гурвуулыг нь 

	Энх тунх мөнхийн захирагч, 

	Хоймсон, гурамсан нэгдмэл зүйл 

	Хамаг юмыг хүрээндээ багтаагаад 

	Амин сүнсний ариун бүлгэм 

	Ая дуундаа гурвантаа магтлаа. 

	Эгшиг дуу нь туйлын уянгалаг, 

	Эрхэм дээд шан мэт байлаа.

	Тэгж байтал бага тойргийн 

	Туйлын сайхан дөлөн дундаас 

	Азын тэнгэр дагинад айлдах мэт 

	Аятайхан хоолойгоор ингэж хариулав: 

	«Өнөө болтол тэнгэрийн диваажин 

	Өөрийн баярыг хийсээр байгаа нь 

	Бидэнд шингэсэн хайр сэтгэл 

	Бадран туяаран гэрэлтсэнийх юм. 

	Тэр туяа голыг дагана.

	Төөнөсөн гал харааг дагана 

	Харин хараа, буян хишгийг 

	Хайрлан соёрхогч хязгаарт хүрнэ.

	Ариун цогц бид бүхнийг 

	Алдар цуугаар дахин чимээд

	Бидний чанар улам сайжирч 

	Бүр төгс төгөлдөр болно. 

	Бурхан тэнгэр буянт сэтгэлээсээ 

	Бидэнд соёрхсон гэрэл мөнхөжнө. 

	Тэнгэр бурхныг бясалгаг гэж 

	Тэр гэрлийг бидэнд заяасан юм. 

	Тэгвэл хараа хурц болно.

	Түүнээс бадарсан гал батажна

	Галаас үүссэн туяа мөнхөжнө. 

	Улайсан цогшиж, халуу шатсан 

	Улаан нүүрс гэрэлтэн гийх мэт 

	Булшны шороонд дарагдаад байгаа 

	Бие цогцсыг олж харахаас ч 

	Биднийг нөмөрсөн гал дөл 

	Бүр бүдэгхэн харагдах болно 

	Энэ гэрэл нүд гялбуулахгүй

	Эзэн тэнгэрийн бидэнд соёрхох

	Бүхий л жаргалыг эдлэн цэнгэх

	Бяр тэнхээ байх болно»

	Хоёр бүлэг найрал дуучид

	Хурдан «Аминь!169» гэж хэлэхийг хичээн 

	Өрөвдөм, уяруун байгааг харахад 

	Өөрийн биш, эцэг, эхийнхээ, 

	Орчлон дэлхийд хайрлаж явсан 

	Одоо энд дөл болсон

	Хамаг хүний булш бунхныг 

	Хайрлаж байгаа нь илт байлаа 

	Тэнгэрийн хаяа цайран гийх мэт 

	Тэр хүрээлсэн олны дээгүүр 

	Жигдхэн гэрэл гийн гийсээр 

	Жигтэйхэн хурц гялбаа бадарлаа 

	Харуй бүрий болоод ирэхээр 

	Хан тэнгэрт одод сүүмэлзэж 

	Үзэгдэх ч шиг, үгүй ч шиг 

	Үл мэдэгхэн гялтганах адил

	Барих биегүй бөөн сүнснүүд

	Бүх талаас намайг бүсэлж

	Байсан хоёр тойрог дээр

	Бас нэг тойрог нэмэгдэж ирэхийг 

	Би ажиглан харж байлаа. 

	Аяа, Оюуны жинхэнэ дөл!

	Агшин зуур бадран дүрэлзэж 

	Хачин хурц мандан гэрэлтэхэд 

	Харж чадалгүй нүд далдирлаа! 

	Беатриче тэгэхэд юутай сайхан 

	Баяр хөөртэй байсан гээч!

	Үүнийг би нэхэн санавч

	Үгээр хэлж чадахгүй байна.

	Беатриче миний зоригийг чангалж 

	Би тэгээд нүдээ нээлээ.

	Түүнтэй хамт агшин зуур 

	Тэнгэрийн оронд хөөрөн нислээ.

	Гараг одны гүн дотор170

	Гал дөл улайсан туяараад 

	Жирийн байдгаас нэг л ондоо 

	Жигтэйхэн улаан өнгөтэй байлаа. 

	Тэгэхээр бид хөөрсөн гэдэгт 

	Тээнэгэлзэх явдал үгүй байлаа.

	Энэ хишиг надад соёрхсонд 

	Элдэв долоон үг хэлэлгүй 

	Үлэмжийн их цогцлон бүтээгчид 

	Үнэн сэтгэлийнхээ гүнээс талархлаа. 

	Хөөр баяр цээжинд оволзож 

	Хөрж арай амжаагүй байхад 

	Бурханд тахил өргөх учиртайг 

	Би дотроо бодож байлаа.

	Ув улаан гал дөлүүд

	Улмаар хоёр туяа болоход 

	«Аяа, Гелиос171 юутай сайхан!» гэж 

	Ам нээж би хэллээ.

	Том жижиг одод гялалзуулж 

	Тэнгэрийн Заадас дэлхий дээгүүр 

	Цэгээн гэгээ татуулан гэрэлтэж 

	Цэцэд мэргэдийг бишрүүлэх адил 

	Ангараг гарагийн гүн дотор 

	Асар олон одод гялалзаж 

	Залгалдаж нийлсэн хоёр туяанаас 

	Загалмай тэмдэг үүссэн байлаа.

	Ой дуртгал энэ гарагт 

	Оюун ухааныг ялан дийлжээ. 

	Загалмай тэмдэгт Христ гялалзан 

	Зүйрлэхийн аргагүй сайхан харагдлаа. 

	Христтэй хамт явахын тулд 

	Хэрээсээ өөртөө авсан хүн 

	Дөлөөр бадарсан Христийг хараад 

	Дулимаг өчсөнийг минь өршөөх байлгүй. 

	Гал дөлүүд эрчлэн тэмүүлж 

	Гол, мөрнийг нь гийгүүлэн гэрэлтүүлж 

	Хажуугаар нь өнгөрөх, тулах болгонд 

	Хачин хурц гялалзаж байлаа.

	Бум түмэн хорхой шавж 

	Бужигнан үймэн язганах мэт 

	Урт богино өчүүхэн үртэс 

	Удаан түргэн, шулуун, хазгай 

	Улаан туяанд хөвцгөөж байлаа. 

	Булшны нүх шиг балархай харанхуйг 

	Бадарсан гэрэл огтлон гийгүүлнэ. 

	Ая эгшгийн зохирол нийцийг 

	Анхаарч ойлгож мэддэггүй хүнд 

	Хийл, ятгын дуу нийлэхдээ 

	Хий дүнгэнэн дуулдах адил 

	Улалзан гялалзах энэ гэрлүүд 

	Уг загалмай тэмдгийн орчмоор 

	Уянгалаг сайхан дуу хадлаа. 

	Сүлд дууллыг нь ойлгоогүй ч гэсэн

	Сүр хүчинд нь бүрэн автлаа. 

	«Ялахын тулд сэхээч» гэсэн 

	Яруу тод үгсийг сонсоод

	Магтаал гэдгийг мэдсэн хэдий ч 

	Магад учрыг ухаарч чадсангүй.

	Сайхан тэр дуу хоолой

	Санаанд нийцэж сэтгэл эзэмдэв.

	Тийм гайхалтай холбоо зохирлыг 

	Түүнээс хойш огт дуулсангүй.

	Үлэмж дээд мөрөөдөл минь болсон 

	Үүрийн цолмон шиг хоёр нүдийг нь 

	Үгээр зурж чадаагүй гэж 

	Үнэндээ намайг зэмлэх байх.

	Асар тэнгэрт гоо сайхан

	Агуу сүртэйг мэдсэн хүн

	Ангараг гарагт түүний нүдийг

	Арай хожуу анх харсныг минь 

	Ариун сэтгэлээс уучлах байх.

	Аргагүй надад итгэх байх.

	Өршөөл уучлал гуйхын тулд

	Өөрийгөө буруутгахаас ч би буцахгүй. 

	Беатриче авхайн сайхан нүдийг 

	Би бишрэн харсаар байна.

	Өөдөө улам хөөрөх тусам

	Өрнүүн сэтгэл минь ариуссаар байна.

	 

	АРВАН ТАВДУГААР ДУУЛАЛ

	 

	Тав дахь тэнгэр — Ангараг (үргэлжлэл)

	 

	Ханашгүй сувдаг шуналын эцэст

	Хар санаа төрдгийн адил

	Өнөр хайр сэтгэлийн эцэст

	Өрөвдөн таалах хүсэл төрөхөд

	Агуу бурхны мутраар хөглөсөн 

	Ариун утасны эгшиг замхарч

	Тэнгэрлэг хөгжмийн яруу аялгуу 

	Тэр дорхноо гэнэт тасалдлаа. 

	Намайг юм асууг даа гэж 

	Нам гүм болсон тэднээс 

	Буян хишгийг дэмий гуйхын 

	Боломж ер нь бий гэж үү? 

	Эн тэнцэхгүй дурлалд татагдаж 

	Энэрэл буяныг огоорсон хүн 

	Эцэс төгсгөлгүй, насан туршид 

	Энэлэн шаналж зовох тавилантай. 

	Бүгчим шөнийн тунгалаг агаарт 

	Бүдэг гал дүрсхийхэд

	Гал бадарсан тэр орчинд

	Гараг одод хэвээрээ байдаг ч. 

	Харин тэр гал өөрөө

	Харах бараагүй алга болдог ч 

	Харвасан од унах шиг болж 

	Харсан хүн цочиж авдаг шиг 

	Өнөө загалмайн баруун мөрнөөс 

	Өвч биеийг нь даган гулссаар 

	Нэр нь тэнд гялалзан мандсан 

	Нэгэн од172 бууж ирлээ.

	Туузнаас тасралгүй, тэр зэндмэнэ 

	Туяа гэрлийн зурваст хурдаллаа. 

	Гөлтгөнийн цаанаас гэрэлтэх адил 

	Гэгээн цагаан өнгөтэй байлаа. 

	Эрхэм урлагийн бүтээлээс үзвэл 

	Эней хүү Элисид173 очиход нь 

	Эцэг Анхизийн амин сүнс

	Ингэж халуунаар угтсан гэдэг. 

	«Аяа, миний хайрт үр 

	Аяа, тэнгэрийн харамгүй хишиг 

	Хурмаст тэнгэрийн үүд хаалгыг 

	Хоёр дахь удаагаа нээлгэсэн хүн 

	Хорвоод өөр бий гэж үү?»

	Тэр гэрэл ингэж хэллээ. 

	Түүнийг би ажиж харлаа. 

	Тэгээд өөрийн эзэгтэйг ширтлээ. 

	Тэсгэлгүй баясан сэтгэл хөөрлөө: 

	Эзэн авхайн хоёр мэлмий 

	Энгүй баяраар гэрэлтэж байлаа. 

	Диваажингийн жаргалыг нүдээр хараад 

	Дүүрэн ойлгохын аргагүй санагдлаа. 

	Сонсоход, харахад сайхан байлаа.

	Сүнс үгээ хэлсээр байлаа. 

	Хэт гүнзгий түүний үгийг 

	Хичээн сонсовч ухагдахгүй байлаа. 

	Өнөө сүнс түнэр харанхуйд

	Өөрийн эрхгүй буусан байжээ.

	Хүний хувьд түүний ухаан 

	Хүрэхийн аргагүй өндөрт байжээ. 

	Нэн халуун үг ярианы 

	Нум дахин суларч ирээд 

	Бүхий л талаар түүний үг 

	Бидний ухааны байнд чиглэхэд 

	«Гурамсан дүрээр төгс болсон 

	Гойд өршөөл надад үзүүлсэн 

	Буянтныг магтъя» гэж хэлж байхыг 

	Би дор нь ойлгож авлаа.

	Бас цааш нь ингэж хэллээ

	«Хар цагаан мөнх орших 

	Хан судраар надад заяасан 

	Өнө эртээс хүсэж мөрөөдсөн 

	Өөрийгөө харах ариун хүслийг 

	Эвий хүү минь, миний байгаа 

	Энэ галд гүйцээлээ чи. 

	Тэнгэрт чамайг дээдэлж яваа 

	Тэр авхай буянаа эдлэг!

	Тоог мэдэхэд нэгээс эхлээд 

	Тав зургаа гээд цаашаа өсдөг

	Бодол санаа чинь миний зүг ч 

	Бурхнаар дамжсанд чи итгэдэг

	Чухам хэн болохыг минь 

	Чи надаас асуусангүй. 

	Өнөр жаргалтай сүнснүүдээс илүүгээр 

	Өөрийг чинь хараад баярлаж байна. 

	Итгэл сүсэг чинь зөв байна

	Их багагүй энд байхдаа 

	Бодол санаа урьдаас харагддаг 

	Болор толийг174 харж байдаг юм. 

	Үүргэлэхийг мэдэхгүй би ширтэж 

	Үргэлж тэмүүлж догдолж байдаг 

	Өөрт минь шингэсэн хайр сэтгэл 

	Өрнөж саадгүй бадрах болтугай! 

	Биеэ барилгүй, итгэлтэй, зоригтой 

	Бодол санаагаа хэл надад 

	Бас тэгээд асуулт байвал 

	Би хариулахад бэлэн байна!» 

	Би тэгээд Беатричег харлаа 

	Бодол санааг минь тэр мэдээд 

	Сайхан мишээлээр хариу өгөхөд 

	Санаа сэтгэл минь жигүүрлэн хөөрлөө 

	Тэгээд би ингэж хэллээ:

	Та бүхэн бурхныг таньжээ. 

	Оюун сэтгэл хоёр чинь. 

	Одоо яг тэнцсэн байна 

	Гэрэл гэгээ, дулаан илчээрээ 

	Гийгүүлж тэтгэсэн наран дотор 

	Сэтгэл оюун хоёр чинь 

	Сэвгүй тэгш болсон байна. 

	Харин ухаан сэтгэл хоёр 

	Хамаг учрыг нь та нар мэдэх

	Гайт үхэл ирэхийн цагт 

	Гойд содон жигүүртэй болдог юм. 

	Ийм тэнцвэргүй байдалд дассан

	Эгэл жирийн миний бие 

	Эцгийнхээ ээлийг үнэн сэтгэлээс 

	Эрхэмлэн дээдэлж явдаг юм. 

	Алтан чимэглэлд шигтгэж хийсэн 

	Амьд молор эрдэнэ чамайг 

	Бид бүхнээ дурсан шаналахаа 

	Болиоч хэмээн гуйж байна. 

	Учирлаж тэр ингэж хэллээ: 

	Удтал хүлээсэн хайрт үр минь 

	Удам угсаа, эцэг өвгөдийн чинь 

	Уг үндэс би байсан юм

	Удалгүй тэр ингэж хэллээ 

	«Удам угсаанд чинь нэр өгсөн175 

	Зуурдын уулны анхны тойргоор176 

	Зуу гаруй жил аялж яваа 

	Тэр хүн хүү минь байсан юм, 

	Тэгээд чиний өвөө төрсөн юм177. 

	Арвин буян чи үйлдэж 

	Ариутгалаар дайрах түүний хугацааг 

	Арай наашлуулах хэрэгтэй байна. 

	Эртний хана, хэрмэн дунд 

	Энхрий миний Флоренц хот 

	Энх, амар, даруухан байлаа. 

	Үд дунд, өглөө есөд 

	Үргэлж хонх дуугардаг байлаа 

	Хэргэм титэм, гинж ч байсангүй. 

	Хээ хатгасан банзал ч байсангүй. 

	Гоёхон хүний сүрийг дарахаар 

	Гойд сайхан бүс ч байсангүй. 

	Охид төрөхөд тэдний эцэг 

	Огт ер зовдоггүй байлаа

	Хадамд эрт гардаггүй байж. 

	Харамж инж нь хэтэрдэггүй байж 

	Ямар ч гэсэн тэр үед 

	Ядуу хоосон айл байгаагүй,

	Сайхан тансаг ордонд жаргасан 

	Сарданапал хаан178 төрөөгүй байж. 

	Таны тэр Шувуун довцог179 

	Тансаг барилгаараа Ромыг гүйцэхгүй ч 

	Унахын цагт Ром хотоос 

	Улам ч хэцүү байдалд орно 

	Сурвалжит Берти Беллинчоне 

	Суран бүс бүсэлдэг байжээ. 

	Түүний эхнэр оо түрхдэггүй, 

	Тольдож гоодохоо больсон байжээ. 

	Эрхэмсэг Нерли, Веккьо180 удмынхан 

	Элдэв гоёл чимэг байхгүй 

	Энгийн арьсан хувцастай байжээ. 

	Аваал эхнэрүүдийн нь хэн ч гэсэн 

	Ажил ер нь голдоггүй байжээ. 

	Азтай, жаргалтай улс байжээ!

	Ар гэртээ хүлээдэг байжээ. 

	Алс Францад ажлаар явахдаа 

	Амраг ханиа мартаж байсангүй, 

	Бүлтгэр үрээ эх нь өхөөрдөж 

	Бүүвэйн дуу дуулдаг байжээ. 

	Эцэг эхчүүдийн залуу байхад 

	Энэ дуу юунаас ч эрхэм 

	Өөр нэг нь утас ээрэнгүүт 

	Өөрийн садан, хүүхэд шуухдад 

	Түүхэнд үлэмж алдар цуутай 

	Трой, Фьезил, Ромын тухай 

	Тун удаан ярьдаг байжээ.

	Бидний дунд Чангелла181 байх шиг 

	Баян тансаг Сальтерелло182 ч байх шиг 

	Бас Квинций, Корнелия183 ч байх шиг 

	Иргэдийн ёсоор нэгдэн суудаг 

	Ийм сайхан, тайван ахуйг 

	Ийм саруулхан орон гэрийг 

	Маш зовоход чанга дууддаг

	Мария дагина184 над хайрласан юм. 

	Асар эртний хийдэд чинь очиж 

	Ариун шашны ёсыг дагаж 

	Анх би Каччагвид болсон юм.

	Эрхэм Моротто миний ах,

	Элизео бас миний ах

	Ариун Падо голын хөндийгөөс 

	Аваал авгайгаа би авсан юм.

	Ач гуч нь түүнээс хойш

	Альдигьери гэдэг овогтой болсон юм.

	Хаан Куррадод185 хүчин зүтгэж

	Харь газар тулалдаж явлаа.

	Зохих ёсоор зүтгэсэн хэмээн

	Зоригт баатрын бүсээр шагнууллаа 

	Хар лам нарын186 гэм буруугаар

	Харьяа газрыг чинь эзэлж авсан

	Өөдгүй муу хорон санаатнаас

	Өшөөгөө авахаар хааныг дагалдсан юм.

	Булай омогт амиа сүйтгүүлж,

	Бузартаж үй олноороо үхдэг

	Өнгөт хорвоог эгнэгт орхиж

	Өчнөөн зовлонг эдэлж эдэлж

	Өнөө энэ ертөнцөд ирээд

	Өнөр их жаргалыг эдлэв».

	 

	АРВАН ЗУРГААДУГААР ДУУЛАЛ

	 

	Тав дахь тэнгэр — Ангараг (үргэлжлэл)

	 

	Аяа, бидний цусанд шингэсэн 

	Арай ядмаг сурвалжит чанар!

	Онгон хайр унтарсан газар 

	Омог бардам байлгах гэсэнд чинь 

	Огтхон ч би гайхахгүй байна 

	Оюун сэтгэл хоосон чанарыг 

	Онцолж тэнд боддоггүй шүү дээ.

	Тэнгэрт сэтгэж байгаа болохоор 

	Тэнүүн бардам байлаа би, 

	Тэгэвч чиний өмсгөл нөмрөгийг 

	Түргэн хугацаанд богино болгожээ. 

	Өдрөөс өдөрт нэмж байхгүй бол 

	Өнгөрөх цагийн хайчинд элэгджээ. 

	Анх Ромд «та» хэмээн 

	Алдарт Цезарьд хандсан гэдэг.

	Тэр заншил одоо болтол

	Төдий л сайн нэвтрээгүй ч гэсэн 

	«Та» гэж яриагаа эхлэв.

	Амрагтайгаа уулзсан Жиневра хатныг187 

	Айлган ханиасан ордны авхай шиг 

	Үзэсгэлэнт Беатриче миний хажуугаас 

	Үүнийг ажиглаад мишээн жуумалзав. 

	Тэгээд би ингэж хэлэв:

	«Та миний элэнц хуланц 

	Зоригтой ярих эрх олголоо. 

	Золбоотой байх боломж өглөө.

	Уураг тархи минь баяраар бялхаж 

	Учиргүй их баясан хөөрч 

	Даахын аргагүй жаргалд умбаж 

	Даанч сайхан цэнгэлтэй байна. 

	Язгуур үндэс, өмөг түшиг минь 

	Ямар ямар өвөгтэй байв.

	Хэдэн онд та төрөв 

	Хэлж өгөөч, та надад 

	Тэр цагт Иоанны хот188 

	Том байсан уу, та хэлээч, 

	Ямар ямар айл өрх 

	Ялгарч тодорч байсныг хэлээч». 

	Нүүрсний цог салхинд дүрэлзэх мэт 

	Нөгөө соёрхогч бадран гялбалзаж 

	Аялаг зөөлөн миний үгийг 

	Анхаарал тавин ойшоон сонслоо.

	Бараа сүр нь улам жавхаажиж

	Бас яриа нь ч зөөлрөөд ирлээ. 

	Харин тэгэхдээ үг хэлдэг нь 

	Хар хэлнээс маань өөр байлаа: 

	«Ave» гэж бурхан тунхагласнаас 

	Ариун эхийн үр болон

	Алтан дэлхийд төрөх хүртэл минь 

	Ангараг гараг жам ёсоороо 

	Арслан хэмээх оддын ордод 

	Таван зуун наян удаа 

	Тойрон аялахдаа орсон байна189. 

	Эрт үеэс манай удмынхны 

	Эзэгнэн суусан орон байр 

	Зун болгон морьтон уралдаж 

	Зургаан тойргийн сүүлчийнхэд ордог 

	Тэр газар оршиж байсан юм.

	Өвөг дээдсийнхээ тухай би 

	Өгүүлж үүнийг л хэлмээр байна. 

	Хаанаас гаралтай хэн байсныг 

	Хариулж хэлэх нь надад зохихгүй 

	Марсаас190 аваад Иоанн191 хүртэл 

	Манай дайчин цэргийн тоо 

	Тэнд байсан хүн амын 

	Тавны нэгтэй тэнцэж байсан юм. 

	Чертальдо, Феггине, Кампи хотынхтой 

	Цус холилдож өнгө нь хувирсан ч 

	Хотол жирийн ардын цус 

	Хольцгүй цэвэр хэвээр байсан юм. 

	Агульоне хотын өмхий амьтантай192 

	Аль эсвэл Синье хотын 

	Хахууль горьдогч шүүгч мэттэй 

	Хамт та нар амьдарч байснаас 

	Таны хот тэдэнтэй айлсаж 

	Треспьяно, Галуццотой хаяа нийлж

	Дэргэд нь хэрэв байсан сан бол 

	Дээр байсан юм, яая гэх вэ! 

	Энэ хорвоогийн ариун бүхнийг 

	Эгнэгт огоорсон харц ардууд 

	Эзэн хаандаа хойд эх биш 

	Энэрэлт эх нь байсан сан бол 

	Хээнцэр баян Флоренц хотынхноос 

	Хэн нэг нь Симифонтид очих сон. 

	Урьд цагт өвөө нь тэнд

	Уут үүрээд тэнэж явсан юм. 

	Монтемуро шилтгээн гүнгийнх байх сан. 

	Черки овгийнхон Акондоо байх сан. 

	Боундельмонти овгийнхон Гревдээ байх сан. 

	Хоол ихдэхээр бие мууддаг шиг 

	Хотол олноороо нэг дор холилдох нь 

	Хот балгаст хамгаас илүү

	Хортой, халгаатай байсан юм.

	Сохорсон бух сохор хурганаас

	Сульдаж унах нь илүү түргэн 

	Таван илдээс ганц илд

	Тасар цавчих нь илүү мэргэн.

	Урбисалья, Лунийн сүйрснийг хараад 

	(Үүнтэй адил гай түйтгэр

	Үнэхээр ээлж нь ирэхийн цагт

	Кьюзи, Синигальяг дайрахдаа л дайрна) 

	Овог удам тасарсныг сонсоод

	Оньсого таавар шиг гайхах хэрэггүй. 

	Балгас, хот, суурин ч гэсэн 

	Баларч сүйрдэг жамтай шүү дээ. 

	Амьдрал гэдэг ахархан болохоор 

	Асар удаан оршдог зүйлд

	Аяндаа мөхөх үүсвэр байдаг нь 

	Ажиглагдаж хэдий харагддаггүй ч гэсэн 

	Та бүгдийн юм бүхэн

	Та бүхэнтэй нэгэн адил

	Талийж мөхөхийн эх үүсвэртэй.

	Саран хорвоо сааргүй эргэхдээ 

	Саруулсан тодорч сарнин бүдгэрэх мэт 

	Үйл тавилан Флоренц хотыг 

	Үнэндээ бүрэн захирч байдаг юм. 

	Угсаат флоренц дээдсийн дурсгал 

	Улирах цагт бүдгэрсэн ч гэсэн.

	Тэдний тухай миний яриа

	Тийм ч хачин сонстохгүй байх.

	Гречи, Уги, Филиппийг мэднэ.

	Орманни, Кателлини, Альберикийг мэднэ. 

	Таг мартагдахын даваан дээр

	Тэдний мандаж байсныг мэднэ.

	Агуу нэртэй, эртний сурвалжтай

	Арка Дель, Бостикийн удам угсааг

	Санелли, Ардинг, Сольданьерийн овгийг 

	Сайн мэддэг байлаа би.

	Сан-Пьерийн хаалганы дэргэд

	Саар этгээдүүд урван тэрсэлж

	Хөлөг онгоц гэмтэлгүй цаашаа 

	Хөвж аялах боломжгүй боллоо.

	Тэр үед Равиньяныхан байсан

	Тэгээд гүн Гвидийн болсон

	Бас цаашаа удам нь үргэлжилж 

	Беллинчоных гэдэг нэртэй болсон 

	Уулаасаа Делла Пресс овгийнхон 

	Удирдаж захирч чаддаг байлаа.

	Азтай сайн нь Галигай овгийнхоос 

	Алтадмал бариулт илдтэн193 байлаа.

	Хэрмэн сүлдтэн мандаж байлаа. 

	Фанфанти болон нэрээ хөөдөгсөд 

	Баруччи, Саккетти, Галли, Жуоки нар 

	Бас л их хүчирхэг байлаа.

	Донати овгийнхны мөчирлөсөн мод

	Даамай их хүчтэй байлаа.

	Аанай Сицийнхэн хүндтэй байлаа.

	Арругуччи омог төрийн жолоог

	Атгалцаж байсан цаг билээ.

	Омог бардам амь үрэгдэгсдийн 

	Онцгой жавхланг би үзсэн!

	Ялж дийлэгсдийн алтан бөмбөлөг 

	Ямар сайхан гялалзаж байв аа!

	Дуган хийд эзгүй болоход

	Дураараа дургиж өөхөлж таргалж 

	Өргөн түмний доог бологсдын 

	Өвөг дээдэс нь ийм байсан юм.

	Хүч хэрэглэж мөнгө үзүүлбэл

	Хүлцэнгүй хурга шиг майлахаас ч буцахгүй 

	Эрээ цээргүй Адимари овгийнхон

	Эх нутгаасаа түүний хөөгдөхөд 

	Эд хөрөнгийг нь булааж авсан юм.

	Энэ үеэс дээшээ тэмүүлсэн юм.

	Хадам аав нь тэдэнтэй төрөлсөхөд нь 

	Харин Убертин халаглаж байсан юм. 

	Фьезоле хотын Капонсакко овгийнхон 

	Флоренцын Меркатод ирж суурьшсан юм. 

	Инфангато, Жүдийн иргэдийн дунд 

	Их л нэр хүндтэй болсон юм.

	Байж боломгүй үнэнийг сонс: 

	Бага тойргийн нэгэн хаалгыг 

	Дээр үеэс таг мартагдсан

	Делла Перийн овгоор нэрлэсэн юм.

	Ард олон фомын өдөр

	Алдар, дурсгалыг нь ариглаж байдаг 

	Агуу бароны сүлдийг тахигсад

	Барон түүний ач тусаар 

	Баатар эрчүүд болж чадсан юм.

	Алтан эмжээрт бамбай сүлдтэй

	Ард олноо манлайлж байсан юм. 

	Геальтеротти, Импортунийн овог угсааг 

	Гайгүй сайн мэддэг байлаа.

	Бусцар аймгийнхан нүүж ирээгүй бол 

	Борго тойрогт амгалан байх сан.

	Гашуун зовлонгийн чинь шалтгаан болж 

	Гай гамшиг та нарт авчирч

	Арга буюу хорсон занаж

	Амар жимэр байдлыг эвдсэн

	Өрх гэрийн алдар нэрийг

	Өргөн олноороо хүндэлж байсан юм.

	Аяа, Буодельмонте чи минь

	Аймшигт тэр цаг үед

	Зальхай муу үгэнд орж

	Залуу бүсгүйг хууран мэхэлжээ!194

	Эхний удаа хот ороход чинь

	Эрчлэг Ээм рүү шидсэн сэн бол 

	Гашуудаж байгаа тэр хүн

	Галтай цогтой байх сан билээ.

	Харин тэгтэл Флоренц хотын

	Хуучин Гүүрийн баримлын дэргэд

	Амь үрэгдэж цус урсаж

	Амгалан байдал нь эвдэрч хямарсан юм.

	Эдгээр овог угсаатны үед

	Эртний сурвалжит Флоренц хот 

	Эмгэнэх гаслах ямар ч шалтаггүй 

	Эрхэм журамтай байхыг нь харсан. 

	Тэдний үед ард олон

	Туйлын ухаалаг, сайхан байжээ.

	Сараана сүлдэт Флоренцын тугийг 

	Самуун дайсан гишгэлж байсангүй. 

	Уралцан тэмцэж хямарсны улмаас 

	Улаан өнгөтэй болж байсангүй».

	 

	АРВАН ДОЛООДУГААР ДУУЛАЛ

	 

	Тав дахь тэнгэр — Ангараг (үргэлжлэл)

	 

	Элдвийн хов сонсон түгшээд 

	Ээж Клименээс Фаэтон хүү 

	Апполлоны хүү мөн эсэхээ 

	Асууж мэдэх гэж тэвдсэн гэдэг. 

	(Энэ хүүг үрэгдсэнээс хойш 

	Эцэг хүн өөрийн хөвгүүдэд 

	Эрс ширүүн болсон гэдэг) 

	Түүх намтраа мэдэх гээд би 

	Түүнтэй адил болсон байлаа.

	Эзэгтэй, гэгээнтэн хоёр ч гэсэн 

	Энэ байдлыг минь ойлгож мэдлээ, 

	Нөгөө хүндэт соён гийгүүлэгч 

	Надад байраа тавьж өглөө.

	Беатриче надад ингэж хэллээ: 

	«Бадарсан хүслийнхээ галыг унтраалгүй 

	Улам улам дүрэлзүүлэн байж 

	Уг зүрхнийхээ үгийг хэл.

	Хэзээ ч сонсоогүй зүйлийг чи 

	Хэлнэ гэж бодохгүй байна. 

	Ус уух гэж шаналж байгаа бол 

	Ундаасаж цангаснаа бүү нуу». 

	«Гурван өнцөгтийн хоёр өнцөг 

	Мохоо байж болохгүй гэдгийг 

	Магад, хүн бүхэн мэддэг шиг 

	Миний удмын мод мөчир 

	Маш өндөрт дүүлэн яваа нь 

	Маргахын аргагүй үнэн юм. 

	Бүхий л цаг нийлэн нэгдсэн 

	Бурхныг ширтэн орших тавилантай. 

	Хамаг юмны ирээдүй хойчийг 

	Харж үзэж байна, чи, 

	Сэтгэл оюун сэргээд ирдэг 

	Сэрвэгэр хад хавцгайг болон

	Үүрд Мөнхийн харанхуй нөмөрсөн 

	Үхмэл ертөнцийг Виргилий үзүүлэхэд нь 

	Үйл заяа яаж ч эргэсэн 

	Үнэндээ би бэлэн байсан ч 

	Амьдралын эрээн барааны тухай 

	Аягүй үгс зөндөө сонссон.

	Ийм учраас миний сэтгэлд 

	Ирээдүйн заяагаа мэдэж авах 

	Их хүслэн оргилж байна. 

	Хүлээж байгаа сумны шарх 

	Хөнгөн байх учиртай биш үү». 

	Ирээдүйг зөгнөсөн тэрхүү гэрэлд 

	Ингэж би хүсэмжлэн хэллээ. 

	Беатриче авхайн захисан захиасыг 

	Би ингэж дуулгавартай биелүүллээ. 

	Энхрий үрээ хайрлаж явдаг 

	Эцгийн царай баясан гэрэлтэж 

	Буман хүний нүглийг хураасан 

	Бурхны хургыг нядлаагүй байхад 

	Ухаан балай амьтдыг мунхруулсан 

	Утга далд үлгэрээр биш 

	Уран тод үгээр хариуллаа: 

	«Таны заяа зураастай байгаа 

	Тэр сударт багтаж орсон 

	Боломжтой юм бурхны харцанд 

	Бүрэн төгс тусгагдаж байгаа. 

	Том завь гол уруудах мэт 

	Түүнийг тусгасан харцнаас болж 

	Тэрхүү боломж зайлшгүй болдог юм. 

	Бишгүүр,бүрээний ая эгшиг

	Бидний чихэнд сонстохын адил 

	Бурхан тэнгэрийн мөнх харцнаас 

	Магад чамд тохиолдох явдлууд 

	Миний нүдэнд илхэн харагдана. 

	Ааштай, гашуун хойд эхдээ

	Адлагдаж хөөгдөөд Ипполит хүү195 

	Афин хотыг орхиж явсан шиг 

	Аймшигт явдал Флоренцад болж 

	Аргагүй байдалд орно оо чи196. 

	Үймрэн хямралдсан Ром хотод 

	Үүнийг л хүсэж, үүнд л улайрч 

	Ажил хэрэг нь аяндаа тэгээд 

	Ажиггүй амархан бүтэх болно. 

	Хов яриа урьдын адил 

	Хамаг ял гэм бурууг 

	Хохирч хэлмэгдсэн улсад тохно. 

	Хорлолт муухай явдлыг харин 

	Хожмын шүүх үнэнээр илчилнэ. 

	Хайр хүслээр тэмүүлж байсан 

	Хамаг юмаа чи орхино. 

	Энэ шархыг юунаас түрүүнд 

	Эх нутгаасаа хөөгдөхдөө олно. 

	Хүний нутагт хэрчим талх 

	Хэчнээн хэцүү олддогийг мэднэ, 

	Харийн газар өгсөх уруудах 

	Хачин хүнд байдгийг мэднэ. 

	Тэр хөндийд чамтай хамт 

	Тэмцэлд эрстсэн мунхаг, муучуудтай 

	Хамт явах л чамд тэгээд 

	Хамгийн хэцүү зовлон болно. 

	Өөдгүй зам, ганьхрал, хорлолыг нь 

	Өөрөө чи таних болно. 

	Тэгэхдээ харин чи биш 

	Тэд л толгойгоо цустаж таарна. 

	Өөдгүй муу хэрэг явдал нь 

	Өөрсдийг нь нийтэд илчилж өгнө

	Өөрөө өөртөө найдаж явсан чинь 

	Өндөр алдрыг чамд хайрлана.

	Ариун бүргэдийг сүлдээ болгосон 

	Алдарт Ломбард нутгийн хүн197

	Айж дайжиж тэнэж явахад чинь 

	Анхны өргөөг чамд олгоно. 

	Тэр хүний өмөг түшиг

	Тэгээд чамайг далдлах болно.

	Хариулт, хүсэлт аль аль 

	Хачин сонин ээлжлэх болно 

	Энэ дайчин Ангараг гарагаас 

	Эр зориг, хүчийг сэлбэсэн 

	Түүний дүү хамт байна. 

	Төрийн хэргийг мандуулан алдаршина. 

	Олон түмэн түүнийг багад нь 

	Онцолж ялгаж таниагүй байжээ.

	Ерөөлт мөнх тэнгэр түүнийг 

	Өнөө Гасконы дээд ламтан198 

	Өндөр Арригог199 оруулахаас өмнө 

	Арвин баялаг, гай гамшгийн 

	Аль алиныг ч тоохоо болино.

	Аугаа сүр, цог заль нь 

	Асар их алдаршин дуурьсана.

	Хэрцгий муу дайсан нь хүртэл 

	Хэлгий байснаа гэнэт засарна. 

	Өмөг түшигт нь зоригтой ор. 

	Өчнөөн төчнөөн баяд, ядуусын 

	Хувь заяа түүний ачаар 

	Хувиран өөрчлөгдөж ондоо болно.

	Гэгээн оюундаа түүнийг дурсаарай 

	Гэвч чи дуугүй байгаарай...»

	Ингээд тэр, харсан хүнд 

	Итгэмгүй зүйлийг надад нээлээ.

	Нэмж дараа нь ингэж хэллээ: 

	«Нэгэнт чамд хэлсэн зүйлийг 

	Хүү минь би чамд тайлбарлалаа 

	Хөнөөх хорлох нууц явуулгад 

	Удахгүй болох эргэлт хувиралтын 

	Уг үндэс оршиж байсан юм,

	Харин чи урхи тавигсдад 

	Хордож атаархаж ер болохгүй: 

	Өөдгүй тэдний ялт хэргийн 

	Өшөөг хэдийн авах болно.

	Урьдын адил чи тэгээд 

	Уужим дэлхийд амьдрах болно.

	Үнэн сүсэгт тэр хүн 

	Үгээ хэлж дууссаныг ойлгоод 

	Өдөж асуусан миний асуултад 

	Өөрийнхөө хариу өгснийг мэдээд 

	Халамжит багшаа хүндлэн дээдэлж 

	Хайр, хүсэл ухааныг нь биширч 

	Эрдэнэт сургаалыг нь сүслэн сонсдог 

	Элбэрэлт шавийн ёсоор би 

	Энэ үгсийг түүнд хэллээ: 

	«Эцэг минь, би өөрийгөө бодолгүй 

	Эрэмцэж ингээд яваад байвал 

	Амин хайртай нутгаасаа хагацавч 

	Ая дуугаараа дурсан байж 

	Анд нөхдөө мартахгүйн тулд 

	Амжин зэвсэглэх цаг болжээ.

	Хэмжээлшгүй гаслант ертөнцийг үзэхдээ 

	Хэцүү огцом хясааг давахдаа 

	(Энх жаргалант ой цэцэрлэгээс 

	Эзэн авхай минь сайхан харцаараа 

	Энд намайг залж авчирсан юм) 

	Онгон тэнгэрт дүүлж ирээд 

	Одноос одонд дамжин явахдаа 

	Олон юм мэдэж авлаа.

	Хүүрнэж түүнийг ярих юм бол 

	Хүн бүхэн таашаахгүй байх 

	Ариун үнэнтэй нөхөрлөхөөс би 

	Айж хэрэв няцах юм бол 

	Манай зууныг эртний зуун гэж 

	Магад нэрлэх хүмүүсийн дунд

	Мартагдалгүй орших минь юу л бол» 

	Миний олсон нандин эрдэнийн 

	Мишээх царайг гийгүүлэн байж 

	Мандан гийсэн тэр гэрэл 

	Алтан толинд тусаж ойсон 

	Аугаа нарны гялбаа шиг туяарав 

	Өөдөөс тэр ингэж хэлэв: 

	«Өөрийн болоод өрөөлийн сэтгэлийг 

	Өөдгүй муу үйлээр гутаагсад 

	Эрхэм чиний үгийг сонсоод 

	Эрээн могойд хатгуулсан шиг болно. 

	Тэглээ ч гэсэн хуурч мэхлэлгүй 

	Тэнд үзсэнээ бүгдийг нь яриарай. 

	Үлдэд баригдсан хүн байвал 

	Өгөр толгойгоо маажвал маажиг! 

	Анх сонсоход чиний үг 

	Аягүй гашуун, хүнд байсан ч 

	Аяндаа тэгээд дасаад ирэхээр 

	Ахуй амьдралыг саруул болгоно.

	Уг зүрхний чинь үнэн үг 

	Уулын оргилын хүчит салхи шиг 

	Ургаа модыг найгуулан өнгөрнө. 

	Улс даяар чамайг хүндэтгэнэ. 

	Саруул баярын орчлонд ч гэсэн 

	Сарьдаг уулын оройд ч гэсэн 

	Гаслант харанхуй ангалд ч гэсэн 

	Гавьяа цуутны амин сүнсийг л 

	Гаргаж чамтай уулзуулсан юм шүү 

	Учир нь чухам юу вэ гэвэл 

	Удам угсаа, уг язгуур нь 

	Умартахуйн мананд бүдгэрсэн юм уу 

	Учир нь сайн мэдэгдэхгүй байвал 

	Оюун бодол ханадаггүй юм. 

	Олигтой итгэж өгдөггүй юм».

	 

	АРВАН НАЙМДУГААР ДУУЛАЛ

	 

	Тав дахь тэнгэр — Ангараг (төгсгөл) Зургаа дахь тэнгэр — Бархасбадь — шударга журамтан 

	 

	Буянт толь дахин намжиж 

	Бодол болон дуугаа хураав 

	Харин би сэтгэлээ барив 

	Харуусал гуниг уяран нимгэрэв 

	Өндөрт намайг хөтлөн авчирсан 

	Өнөө авхай ингэж хэллээ: 

	«Өөр юмны тухай бод

	Бузар булайгаас ангижруулагчийн дэргэд 

	Би байгаа биш гэж үү?» 

	Аялаг зөөлөн үг хэлсэн 

	Авхайн өөдөөс би харлаа 

	Яг тэгэхэд гэгээн харц нь 

	Ялдамхан уяруун байсныг би 

	Яав ч дүрсэлж чадахгүй байна. 

	үнийг би илэрхийлэн хэлэхэд 

	Үг хэл минь дутахаар барахгүй

	Тэр ертөнцийг эргэн санахад 

	Тэргүүн зэргийн газарч хэрэгтэй. 

	Гайхамшигт тэр агшны тухай 

	Ганцхан зүйлийг би хэлье.

	Авхайг би ширтэн харангуут 

	Аливаа бусад хүслэнг умартав. 

	Бөхөшгүй баярын цацраг туяа 

	Беатриче авхайд тусан гэрэлтэхэд 

	Өөдөө ойсон гэрэл гэгээ нь 

	Өөр дээр минь тусаж байлаа.

	Найрсаг мишээлээр уяруулан байж 

	Надад Беатриче ингэж хэллээ: 

	«Эргэж хараад сонс намайг 

	Энэ миний хоёр нүдэнд 

	Диваажингийн хамаг баяр баясал 

	Давхцаж байгаа юм биш шүү». 

	Хамаг сэтгэлийг захирч чаддаг

	Халуун зүрхний үлэмжхэн хүч нь

	Хааяа энд хүний царайд 

	Хартал илт байдгийн адил

	Би тэр соён гийгүүлэгчийн 

	Бадран дүрэлзэж байхыг хараад 

	Бас нэг юм хэлэх гээд байгаа 

	Байдал төрхийг ойлгож мэдлээ. 

	Бидэнд тэр ингэж хэллээ: 

	«Ой хөвч, ургамал мод нь 

	Оргил өндрөөс шим авч 

	Дэлгэрэн, навчлан, жимсэлж байдаг 

	Диваажингийн орны тав дахь босгонд 

	Нэр алдар нь газар дэлхийд 

	Нэн сүрлэг нижигнэж байсан, 

	Одоо ч хүртэл мартагдсаар байгаа 

	Олон сүнс жаргаж байдаг юм. 

	Загалмайн мөр лүү чи хар: 

	Зааж миний нэрлэсэн бүхэн

	Гал цахилгаан үүлнээс цахих мэт 

	Гайхамшигт мананд жирэлзэн өнгөрнө 

	Есүс200 гэж түүний хэлмэгц 

	Их гэрэл гялсхийлээ.

	Харин үг үйлдэл хоёр 

	Хамт болох шиг надад санагдлаа. 

	Маккавей201 хэмээн дуудахтай зэрэг 

	Маш түргэн эрчгэнүүр гэмээр 

	Бадарсан галт гадас ч гэмээр 

	Бас нэг гэрэл нисэн өнгөрөв. 

	Их Карл, Роландтай хамт 

	Идэрхэг шонхор шиг халин нисэхэд 

	Аймшиггүй зоригт тэр хоёрыг

	Араас нь харсаар би хоцорлоо. 

	Гульем, Реноард хоёр араас нь 

	Гэгээ татуулан өмнүүр өнгөрлөө 

	Гвискер Руберт202, герцог Готофред203 ч

	Гэрэл цацруулан бас өнгөрлөө.

	Өнөө зөнч, бэлэгт сүнс

	Өөр бусад галтай нийлээд

	Уудам тэнгэрийн дуучдын дунд 

	Уран авьяас төгөлдрөө үзүүлэв.

	Баруун тийшээ би эргээд

	Беатричийн зүг царайчлан харав 

	Яриагаар ч юм уу, дохио зангаагаар 

	Яахыг минь хэлэх болов уу гэж бодов 

	Тунгалаг мэлмий нь гал цогтой

	Туйлын баяртай гялалзан гэрэлтээд

	Урьд өмнө байснаасаа ч илүү 

	Улам цоглог болсон байлаа.

	Оюун санаа буян үйлдээд

	Онц тодрон хөхөн хөгжихөд

	Улам идэвх нь өрнөлөө гэж

	Ухаарч бид ойлгодог шиг ч

	Беатриче авхайн нүүр царай

	Бишрэм сайхан туяаран гэрэлтэхэд

	Том гарагийг тэнгэртэй хамт 

	Тойрч яваагаа би мэдлээ.

	Цагаан царайт бүсгүйн хацар

	Цочиж сандарч ичингүйрч байснаа

	Айхаа болиод тайвшрангуут нь

	Агшин зуур өөр болдог шиг

	Ариун цагаан зургаа дахь гараг

	Ажиглах нүдний минь өмнө тодорч

	Авхай бид хоёр тэгээд 

	Аажмаар түүнд умбан орлоо.

	Тэр гарагийг Дий204 хэмээнэ.

	Тэнд хайрын очнууд205 гялалзана.

	Хайрын тэр түмэн очнууд

	Харахад манай үсгийн хэлбэртэй 

	Тэнгис орчмын жигүүртэн шувууд 

	Тэжээл хүнс элбэгт нь татагдаж

	Энд тэнд эрэг хавиар

	Элдэв янзын үүр барьдаг шиг

	Тэр голуудад оршин буй

	Түмэн сүрэг амин сүнснүүд

	Дэгдэн нисэж аялан дуулахдаа

	D ч юм уу, I ч юм уу, L дүрстэй болно.

	Яруухан дуулж хөөрөн нисэхдээ

	Янз янзын үсэг дүрсэлнэ.

	Тэд эхлээд дуулан тойров

	Тэгээд дараа нь үсэг болж

	Тэр дорхноо дуугаа хурааж

	Тэндээ түрхэн зогтусав.

	Урлагийн тэнгэр Пегассея206 минь

	Урьд эртийн үеэс та

	Ухаантан мэргэдэд онгод хайрладагт

	Тэнд эндгүй хот хязгаарт

	Таныг бахархан хүндэтгэдэг байлаа.

	Үзсэн харсан бүхнийхээ дүрийг

	Үнэнээр дүрслэх билиг соёрхооч!

	Энэ богинохон шүлэг найрагт минь

	Эрч хүч, онгод хайрлаач!

	Гучин таван эгшиг гийгүүлэгч

	Гоц түргэн тодроод ирлээ.

	Хэсэг хэсгээр нь уншсаар байтал

	Хэдэн үг болоод ирлээ.

	Эхлээд «DILIGITE IUSTITIАМ» гэсэн

	Үйл үг, нэрээр эхлээд

	«QUI IUDIC ATIS TERRAM» гэсэн

	Үгээр бичиг төгссөн байлаа207

	Тэдгээр үгсийн сүүлчийн М

	Тэндээ огт хөдлөхгүй болж

	Мөнгөн цагаан Бархасбадь гараг 

	Алтан сийлбэртэй од шиг харагдлаа. 

	Түлээ мод шатаж байхад 

	Түүнийг нэг цохиод авахад

	Түмэн оч дүрсхийдэг шиг 

	(Тэнэг зарим нь ингэж мэргэлдэг) 

	Тэндээс бөөн гэрэл хөөрч

	Тэднийг тэтгэгч Нарны заяаснаар

	Тэртээ өндөрт хөөрөн дээшилж

	Янз янзын өндөрт гарч 

	Яг тэндээ байраа эзлэв. 

	Олон гэрэл зогтусахад

	Оч бадарсан угалз хээнээс

	Хан бүргэдийн хүзүү толгой

	Харсаар байтал тодроод ирлээ

	Үүр сууц бүтээж өгсөн

	Үлэмж хүчийг эзэмдэх заяатай

	Удирдаж залахын арга байхгүй

	Уран дархан л ингэж зурдаг. 

	Сараанын хэлбэрт М дээрх 

	Сая болтол хувиралтгүй байсан 

	Түмэн гэрэл хөдөлсхийгээд

	Төрийн сүлдний дүрстэй боллоо

	Аяа, ариун тунгалаг Бархасбадь гараг аа! 

	Аль хэр, ямар чулууны

	Алтан туяа надад тусна вэ,

	Үнэнээр шүүх шударга шүүх

	Үлэмж тэнгэрээс бууж байна.

	Ямар одны өмөг түшигт 

	Яралзан гялалзан байна вэ чи! 

	Эрч хүчний чинь ундарга болсон 

	Эрдэм ухаанд би хандаж

	Хурц гэрлийг чинь халхлаад байгаа

	Хуйларсан хар утааг208 харж

	Сүрхий хүнд зовлонг туулсан

	Сүм хийдийг гутаан бузарлаж 

	Эрээгүй наймааны газар болгосонд 

	Эгдүүцэн хилэгнэхийг залбиран гуйя 

	Аяа, надтай тэнд учирсан

	Ариун тэнгэрийн дайчин цэргүүд минь 

	Балгаа тарьж замаа алдсан

	Балай амьтдын төлөө залбирцгаа! 

	Эрт цагт илд далайж

	Эрс тулаанд ордог байсан бол 

	Одоо харин хайрт Эцгийнхээ209 

	Олон түмэнд түгээж өгсөн 

	Талх тариаг булаан авч 

	Тахил мөргөлийг хорьдог болжээ. 

	Хориг саад тавьж тавьж 

	Хожим түүнийгээ цуцалж хаядаг 

	Ховдог ламтан210 мэдэж аваач: 

	Мод цэцэрлэг аврах гэж байж 

	Мөнөөх Петр, Павел хоёр 

	Осолдож чамд хөнөөгдсөн ч гэсэн

	Одоо болтол байсаар байна. 

	«Гав ганцаар цөлд амьдарч 

	Гаслан зовж бүжгээс үхсэн 

	Тэр хүнд би хайртай 

	Тэгээд ч Петр, Павелыг мартсан» 

	Тэгж л чи хэлэх байх даа.

	 

	АРВАН ЕСДҮГЭЭР ДУУЛАЛ

	 

	Зургаа дахь тэнгэр — Бархасбадь (үргэлжлэл)

	 

	Хан бүргэд далавчаа дэлгэн 

	Халин элэн нисэж явлаа.

	Баясан чуулсан түмэн сүнсний 

	Бахдал хөөрийг шингээсэн байлаа, 

	Найрсаг олон тэдгээр сүнс 

	Нарны туяанд гэрэлтэн гийсэн

	Нал эрдэнийн ширхэг шиг гялтганаж 

	Нүд гялбатал туяарч байлаа.

	Үзсэн харсан бүхнээ би 

	Үг аяар илэрхийлье гээд 

	Үзэг бэхээр илтгэе гээд 

	Мөрөөдөл зүүдэндээ төсөөлье гээд 

	Мөнхөд оролдоод бүтээгүй юм. 

	«Бид», «манай» гэсэн утгыг 

	«Би», «миний» гэсэн үгээр 

	Хан бүргэд илэрхийлж байхыг 

	Харж сонсож байлаа би. 

	Анх тэр ингэж хэллээ:

	«Аливаа хуулийг ягштал баримталж 

	Ариун шударга ёсыг эрхэмлэж 

	Хүссэн зоргоор олж авдаггүй 

	Хүндэт алдраа мандуулсан юм.

	Нарт хорвоогийн аймаг отог 

	Намайг дурсан санасаар байгаа ч 

	Намбаа алдсан олон хүн 

	Миний өөрийн гавьяа зүтгэлийг 

	Магтдаг ч гэсэн шүтдэггүй юм». 

	Овоолсон нүүрс цогшин улайсахад 

	Оргилсон илч нь нийлэн төөнөх мэт 

	Саруулхан олон сүнсний дуу 

	Салшгүй нэгдэн нийлсэн байлаа. 

	Ам нээж би хэллээ:

	«Анхилуун үнэр нь уусан нийлсэн 

	Ариун сайхан, сэтгэл баясам 

	Ашдын жаргалын мөнхийн цэцэгсээ, 

	Газар дэлхий үл тэтгэснээс

	Ганьхран тарчилж хэдийнээс зовсон 

	Агуу хүслийг минь сарниахын тулд 

	Анхилуун салхиар намайг үлээгээч 

	Бурхны үнэн шүүлэг болж

	Бусад орны тэнгэрт гэрэлтдэг ч

	Ийм толь таны оронд 

	Илхэн харагдаж байдаг биш үү. 

	Туйлаас сүслэн сонсож байгааг минь 

	Та бүхэн сайн мэднэ.

	Машид намайг шаналгаж байгаа 

	Миний эргэлзээг ч та нар мэднэ. 

	Начин шонхрын хошуувчийг авахад 

	Нааш цааш нь толгойгоо хөдөлгөж 

	Өдөт жигүүрээ омогтой дэвж 

	Өөдөө хөөрөхөөр өндөлзөх адил 

	Тэнгэрийн буян хишгээр бүтсэн 

	Тэр жигүүртэн гарч ирээд 

	Огт бидний сонсож байгаагүй 

	Олон дуу аялан дууллаа. 

	Дараа нь тэр ингэж хэллээ:

	«Орчлон ертөнцийг анх бүтээж 

	Орших хамаг эд юмсын 

	Ил далд чанарыг хуваасан 

	Их шидэт эзэн тэнгэр

	Хамаг орчлонд оюун ухаанаа 

	Хил заагийг нь хэт давуулалгүй 

	Хэмжээг нь тааруулж түгээж чадаагүй юм. 

	Бүтээж цогцолсон, авч болохуйц 

	Бүхий л юмыг өөртөө эзэмшсэн 

	Сэхүүн зантай анхны амьтан211

	Сэхээрч, боловсролгүй мөхөж сөнөсөн юм. 

	Хүчин мөхөс хэн бүхэн 

	Хэр хэмжээгээ эс ухаарч

	Хишиг буяныг хэрээс хэтрүүлэн 

	Хэрэглэж эзэмшихийн гор их ээ. 

	Бүх юмыг гийгүүлж байдаг

	Бадармал нэгэн туяа болохоороо л 

	Бид бүхний харах хараа 

	Бодол ухаанд хамаатай байдаг юм, 

	Ухаан бодолд илэрхий байдгаас

	Уг тэр Эх сурвалж нь

	Олон дахин хол хармааргүй 

	Онцгой хурц байж чадахгүй. 

	Та бидний хэнд нь ч гэсэн

	Тавилангаар заяасан оюун ухаан 

	Даамай үнэний учрыг тунгаах нь 

	Далай руу ширтсэн нүд шиг байдаг юм: 

	Далайн эргээс ёроолыг нь харах гээд 

	Давлагаат их усыг нь л хардаг 

	Гэхдээ ёроол бий нь бий. 

	Гүн усны доор бий.

	Гэгээн Саруулаас ирсэн зүйл л 

	Гэрэл туяа даруй мөн. 

	Харин бусад бүх юм 

	Харанхуй, мунхаг, биеийн хор. 

	Харин ингээд би чамд 

	Хууль ёсыг тайлж өглөө. 

	Өөрийг чинь түгшээсэн тэр асуултад 

	Өчих хариу минь энэ байна. 

	Ингэж чи надад ярьсан: 

	«Индийн эрэг дээр хүн төрнө. 

	Христийн тухай тэр хүн

	Хэзээ ч юу ч дуулаагүй, уншаагүй: 

	Хэчнээн ч нарийн шүүлээ гэсэн 

	Үйлс, санаа нь хэзээ ямагт 

	Үнэн шударгыг эрхэмлэж байсан 

	Хэлсэн үгэндээ ч, туулсан амьдралдаа ч 

	Хилэнц нүгэл хийж байгаагүй. 

	Тэгэвч тэр сүсэггүй үхсэн, 

	Түмэн хүний хараал идсэн 

	Яагаад тэр ингэх болов оо?

	Ямар гэм хийсэн юм бэ? 

	Юунд ч шүтдэггүй байсан гэж үү?» 

	Хамар доорхоо харахгүй мөртөө

	Харин чи шүүгчийн байрнаас

	Хаа холын, түмэн бээрийн

	Хэрэг явдлыг шүүж байдаг

	Хэн гэгч вэ, ер нь чи?

	Бодол сэтгэл чинь надтай хамт

	Бүр гүнзгийрч чадсан сан бол

	Та нарыг Судар номхруулаагүй сэн бол 

	Тээнэгэлзэж эргэлзэх, итгэлгүй зүйл 

	Тоо томшгүй олон байх сан.

	Аяа, ухаан бодлоор мөхөсхөн

	Арчаагаа алдсан хүн сүрэг ээ!

	Анхнаасаа эхлээд өлзийт Зориг

	Ариун зорилгоосоо ухарч байгаагүй.

	Үүнтэй уялдаж нийцсэн бүхэн

	Үнэн зөв байдаг учиртай.

	Өнгөт хорвоогийн жаргалд авталгүй 

	Өөрөө түүнийг гэрлээрээ бүтээдэг юм». 

	Дэгдээхэй юүгээн үүрт нь хооллоод 

	Дээгүүр нь хэдэнтээ тойрон нисэхдээ 

	Ханжилд шувуу нөгөө хэдийгээ 

	Хараа салгалгүй харж байдаг шиг 

	Сүрлэг дүр миний өмнө

	Сүржин далавчаа дэлгэн дэвж

	Өндөрт хөөрөн халин нислээ 

	Өөдөө би өлийн харлаа.

	Тэр дүр аялан дуулж

	Тойрон нисэхдээ ингэж хэллээ: 

	«Эзэн тэнгэрийн зам мөрийг

	Эгэл хүн эгнэгт ухахгүй

	Миний хэлсэн үгийг чи

	Мөн л бас ойлгохгүй байгаа».

	Ариун сүнсний гал дөлүүд

	Асан дүрэлзэхээ болиод ирэхээр

	Эрт цагт Ром хотын

	Эрхэмсэг алдрыг өргөж мандуулсан

	Бүргэд шувууны дүрсээ хадгалсаар

	Бас тэр ингэж хэллээ:

	«Христийн шашинд шүтдэггүй хүн 

	Хан тэнгэрийн энэ харшид 

	Хэзээ ч урьд нь заларч байгаагүй, 

	Хэрээст цаазын дараа ч ирээгүй 

	Христийг мэдэхгүй хүмүүсийг бодвол 

	Хохь нь болох тэр өдөр 

	Өөрөөс нь арай холхон байх. 

	Өчнөөн хүн түүнийг шүтдэг.

	Тансаг жаргалд умбах юм уу 

	Тамын зовлонд унах үйлтэн 

	Тэнд энд гараад ирэхэд 

	Тэнэгүүдийн жигшлийг тэд төрүүлнэ. 

	Түмэн шившгийг бүрэн бичсэн 

	Түүхийн хуудас сөхөгдөөд ирэхэд 

	Өнөө персүүд танай хаадын 

	Өөдөөс юу хэлэх юм бол?

	Өнгөрсөн түүхийн судар бичгээс: 

	Чехийн нутгийг цөлмөн сүйтгэсэн 

	Чивэлт Альбертын212 шившгийг үзнэ. 

	Гутамшигт тэр явдлын тухай 

	Гуурсаар мөдхөн бичиж үлдээнэ.

	Хан Филипп213 зоос үйлдэж

	Хамаг Францын амьдралыг сүйтгэж 

	Харин дараа нь авлаж яваад 

	Халуун амиа алдсаныг үзнэ.

	Англи, Шотландын хаад ноёд 

	Авралт нутаг нь давчдаад ирэхээр 

	Өөр хоорондоо дээрэлхэн хямарч 

	Өширхөн тэмцэлдэж байсныг үзнэ. 

	Богем, Испанийн хаад ноёд 

	Булай муухай нүгэл үйлдээд 

	Гутамшиг болж нэрээ хугалсан ч 

	Гутарсан шинжгүй байгааг үзнэ. 

	Ерусалимын ван доголон Карлын

	Гавьяа зүтгэлийг I үсгээр

	Гай барцдыг М үсгээр 

	Галиглаж тэмдэглэснийг олж үзнэ 

	Анхизын214 зам эцэс болсон 

	Аагnм халуун арлын эзэн 

	Маш ядуу амьдарч байсныг 

	Магад тэр судраас үзнэ 

	Ямар өчүүхэн амьтан байсныг 

	Яруу тод үзүүлэхийн тулд 

	Тоотойхон мөрөнд утгыг багтааж 

	Товчилсон үгээр бичих болно. 

	Өвгөд дээдсийнхээ нэр төрийг 

	Өөрсдийн титмийн алдар цууг 

	Аймшиггүйгээр дэвсэлж байгаа 

	Ах дүү хоёр вангийн 

	Адгийн муу нүглийг илчилнэ. 

	Норвегийн ван Урт хөлт215 

	Португалийн ван Газар хагалагч216 

	Хуурамч зоос үйлдсэн серб217 

	Хаан төрийн нэрийг гутаана 

	Урьдын хаадын хохирлыг нөхвөл 

	Унгар орон мандан жаргана! 

	Налгар уулсаар төрөө халхалбал 

	Наварра улам сэргэн жаргана 

	Арслан сүлдэт франц вантан 

	Агшин зуур ч бусдаасаа салалгүй 

	Айхтар ширүүн тарчилгаж байгаа

	Никосин хотын гаслах дуун 

	Фамагост хотын218 ёолох чимээ 

	Наваррад санамж болж байна».

	 

	
ХОРЬДУГААР ДУУЛАЛ

	 

	Зургаа дахь тэнгэр — Бархасбадь (төгсгөл)

	 

	Тив дэлхийг гийгүүлэгч наран 

	Тэнгэрийн хаяанд шингэн ормогц

	Хаа сайгүй гэгээн өдөр 

	Харанхуйд ууссаар бүдгэрэн унтарч 

	Гийгүүлж байсан тэнгэрийн уудамд нь 

	Гэрэлт нарыг тольдож байдаг 

	Гэрэл илчийг нь тусгаж байдаг

	Тоо томшгүй олон одод

	Тодхон гэнэт гялалзаж эхэлдэг.

	Буй хорвоо, түүний хаадын 

	Бэлгэдэл болсон хан бүргэд

	Өлзийт хошуугаа хамхин, намжмагц 

	Өвч сансрын энэ үзэгдлийг

	Өөрийн эрхгүй дурсан саналаа.

	Учир нь гэвэл амьд очнууд

	Улам хурц туяаран дүрэлзэж 

	Яруухан дуу түрж эхэллээ 

	Ямрыг нь би одоо мартжээ.

	Аяа, гэрэл гэгээгээр мишээсэн

	Амраг хайрын гал дөл минь 

	Ариун санаа л амьсгал нь болсон 

	Яруу тодхон эгшиг, дуунд нь 

	Яасан сайхан бадарч байв аа!

	Энэ гарагт гүнзгий шигтгэсэн 

	Эрдэнэсийн чулууны гэрэл туяанд

	Аз тэгрисийн яруухан дуу

	Аажмаар намдаж замхран одоход 

	Хүч түрэн өндрөөс буух

	Хүрхрээний их шуугиан адил 

	Чимээ анир гэнэт гарах нь 

	Чихэнд минь тов тодхон сонстлоо. 

	Ятгалаг хөгжмийн нарийн хөвчөөр 

	Яруу сайхан аялгуу гардаг шиг 

	Жимбүүр цоорын нарийхан нүхээр 

	Жингэнэсэн тод авиа гардаг шиг 

	Тэр шуугиан агшин зуур 

	Тэртээ дээшээ халин хөөрч 

	Бүр сүртэй нижигнэн түрхрэх нь 

	Бүргэд шувуу бөөрөх мэт байлаа. 

	Дуулиан шуугиан бүргэдийн хошуунаас 

	Дуу хоолой болон цуурайтлаа.

	Бишрэн сонссон тэр үгсийг 

	Би зүрхэндээ шингээж авлаа. 

	Бүргэд надад ингэж хэллээ;

	«Хан бүргэд нарнаас далдиралгүй 

	Харж байдаг өрөөсөн нүд нь 

	Хараа сунган ажиглавал зохих 

	Хамгийн гайхамшигт гэрэл юм шүү. 

	Миний дүрийг сүлжин бүтээсэн 

	Мянга түмэн очнуудын дотроос 

	Ганц нүдийг минь чимж байгаа 

	Гал гэрлүүдийн алдар цуу нь 

	Гаргууд бусдаасаа давуу юм шүү. 

	Алаг цэцгий шиг, голд байгаа нь 

	Ариун шашныг магтаж явсан юм219 

	Тэнгэрийн судрын алтан хайрцгийг 

	Тосгоноос тосгонд зөөж явсан юм 

	Бүтээсэн үйлийнхээ хэр хэмжээгээр 

	Буян хишиг хүртсэн болохоор

	Өлзийтэй сайхан зам сонгож 

	Өргөн их алдар олсноо 

	Өөрөө одоо мэдэж байгаа.

	Хөмсөг шиг дугуйрсан тавын дотроос

	Хошуунд нь арай ойрхон байгаа нь220 

	Хөвгүүнээ алдсан зовлонт эхийг 

	Хөөрхийлж өрөвдөн тайтгаруулж байсан юм 

	Христэд тэрсэлбэл яаж балардгийг 

	Хэлэлтгүй тэр мэдэж байгаа.

	Оргил тэнгэрийн жаргал цэнгэлд

	Одоо сайхан умбаж байгаа

	Дээр өгүүлсэн хагас дугаригийн

	Дээд эгнээнд байгаа нэг нь221

	Үйлээ наманчлан залбирсаар байгаад

	Үхэх цагаа ухрааж чадсан юм 

	Мөргөл залбирал хааяа заримдаа 

	Маргаашийн үйлээр өнөөдрийг бүтээдэг ч 

	Тэнгэрийн түүх эгнэгт ариуныг 

	Тэр одоо мэдэж байгаа.

	Хажууд байгаа тэр нэг нь

	Хаан сүлд, хуулиа шилжүүлж

	Гэгээн дээдэст газраа бэлэглэж222 

	Грек улсад нийслэлээ нүүлгэж

	Буян хийх гэж эрмэлзсэн боловч 

	Бузар хэрэг үйлдсэн юм.

	Үйлдсэн хэрэг нь газар дэлхийд 

	Үхэл зовлон тарьсан боловч 

	Өлзийтэй үйл бүтээх гэж байгаад 

	Өөдгүй хэрэг хийсний хувьд

	Азтай түмний дунд орсноо 

	Андахгүй тэр223 мэдэж байгаа.

	Тэднээс арай доорх нь байгаа 

	Тэр гэрэл Гульельм224 байсан юм.

	Ариун нутаг нь түүнийг үгүйлж 

	Аймшигт Карл Федериго хоёр 

	Амьд яваад нь харамсаж байдаг юм225 

	Дээд тэнгэр сайн хаадыг 

	Дээдлэн хүндэлдгийг тэр мэднэ 

	Харваас түүний гэрэл гэгээ 

	Хачин сайхан гялалзаж байна.

	Тавлаг жаргалтай ариун гэрлүүдийн 

	Тав дахь нь Трояны Рифей226 гэдэгт 

	Хувь тавилан нь сүүдийсэн хүн 

	Хэрхэн яаж итгэх билээ?

	Өөрсдөө та нар төсөөлж ч чадахгүй 

	Өөрт нь ч хүртэл ойлгогдохгүй байгаа 

	Өгөөмөр их өршөөл хайраас 

	Өчнөөн ихийг амсаж байгаа».

	Буй болсон юм бүхнийг

	Буй болгох зарлиг буулгасан

	Бурхан тэнгэрийн тааллыг илтгэгч 

	Бүргэд шувууг хараад байхад

	Агаарт дэгдсэн болжмор шувуу 

	Аялаг сайхан жиргэж жиргэж

	Айзам дуундаа сэтгэл ханаад 

	Аниргүй болдогтой адил байлаа.

	Өөрийн минь бие эргэлзэх сэтгэлдээ 

	Өнгийг хаасан шил шиг байсан ч 

	Эргэлзээ юүгээн барьж чадсангүй 

	«Энэ чинь яагаад тэр билээ?» гэж

	Өнөө сэтгэлийнхээ хүчинд автаад

	Өөрийн эрхгүй хэлж орхилоо. 

	Харин тэгтэл мөнгөлөг гэгээ 

	Харсаар байтал гялсхийлээ.

	Өлзий ерөөлт сүлд туг

	Өөрийн харцыг улам хурцатгаж 

	Ухаан санааг минь зовоохгүйн тулд 

	Урдаас надад ингэж хариуллаа: 

	«Ярьсан хэлсэн миний санааг

	Яг тийм гэж чи итгэсэн ч

	Ухаан бодол чинь одоо хэр нь

	Уг учрыг ойлгоогүй байна.

	Магад чи итгэсэн ч гэсэн

	Манан будан арилаагүй байна.

	Өөрөө чи миний бодоход

	Өлөг эдийн нэрийг мэддэг ч

	Уг юмны мөн чанарын

	Учрыг ойлгодоггүй хүн шиг байна.

	Эрхт тэнгэрийн түшиг тулгуур

	Эвдрэн сүйрэн нураг гэж

	Албадлагад хавчигдсан тэнгэрийн орон 

	Ариун найдлага, халуун хайрыг

	Арга буюу хүлээж байна.

	Дээд тэнгэрийн зориг хүсэл

	Дайчинд ялагдсан дайчин шиг биш 

	Өөрөө ялагдахыг хүсэж байгаа юм. 

	Өлзий буян ялагдсан ч ялна.

	Тэр хөмсөгний эхний сүнс

	Тэгээд бас тав дахь сүнсийг

	Биегүй хүчний хүрээн доторх 

	Бадарсан галыг нь чи гайхлаа.

	Тэд төрсөн биеэсээ салж

	Тэнгэр бурхны энэ оронд

	Заншсан онгон шүтээнээ орхиж 

	Загалмай мөргөлтөн болоод ирсэн юм. 

	Зарим нь загалмайд итгэж байсан юм.

	Зарим нь түүнийг зөгнөж байсан юм. 

	Хилэнцээ наманчлах үүд нь цоожтой 

	Хэцүү тамаас нэгэн сүнс227

	Өөдөө дахин гарч ирээд

	Өөрийн шарилд орсон гэдэг.

	Чин зоригийг нь оргилуулахын тулд

	Цаг нь болоход найдлагаа дуудаж

	Бурханд залбирах хүчээ олдог

	Бодит найдлагыг тэнгэр тэтгэсэн юм. 

	Энд миний яриад байгаа

	Эрхэм алдарт тэр сүнс

	Түрхэн зуур биедээ шингэхдээ

	Түмнийг аврагчид итгэж байсан юм. 

	Халуун сэтгэлийн угаас сүсэглэж 

	Хайрын их галаар дүрэлзэж

	Дахин өөд болсон хойноо

	Диваажинд тэр хүрч ирсэн юм

	Хамгийн эхний булаг ундарга нь

	Харахын аргагүй гүнээс оргилсон

	Үйл заяатай нөгөө сүнс нь228

	Үнэнийг туйлаас эрмэлзэж байсан юм.

	Бурхан тэгээд гэрлээ хайрлаж

	Буян үйлдэх цагийг нээсэн юм

	Түүнээс хойш энэ л шашныг 

	Тэр хүн шүтдэг болсон юм

	Урьдын шүтээнийг тэвчдэггүй байсан юм 

	Ужид овгийнхныг зэмлэдэг байсан юм 

	Ариун шашны зан үйлээс

	Арван зуун жилийн өмнө

	Итгэл, найдвар, хайр гурав 

	Загалмайтны номыг орлож байсан юм229 

	Бүхэлд нь шалтгааныг олж хардаггүй 

	Бүдэг бүрхэг нүдний харцнаас

	Ямар гүнд, тавилан чиний 

	Язгуур үндэс нуулттай байна вэ!

	Эгэл хүмүүс ээ! Та нарын шүүх 

	Элдэв хуурамч шүүгчдийн үг шүү. 

	Бурхныг бид хардаг ч гэсэн 

	Бүх шилдгийг нь өөрсдөө мэдэхгүй 

	Балай байгаадаа бид жаргалтай, 

	Бурхны хүссэн тэр юмыг 

	Бид бас хүсэж байдаг юм 

	Энэ жаргал бид бүхний 

	Эрхэм дээд өлзий буян» 

	Бурхан тэнгэрийн сүлд тугийн 

	Буян өлзийт хишиг ивээлээр

	Алсын хараагүй нүдийг минь гийгүүлэхээр 

	Анагаах рашаан ингэж өгсөн юм.

	Чадварлаг хөгжимч дуучныг дагаж 

	Чавхдаст хөгжмөө товшин дуугаргахад 

	Уг дууны ая эгшиг

	Улам сайхан болдогтой адил 

	Анивалзагч хоёр нүд гэмээр 

	Агуу сайхан хоёр гэрэл 

	Үг яриаг даган байж 

	(Үүнийг тодхон санаж байна) 

	Үгийн аясаар сүүмэлзэж байлаа. 

	Үүнийг би харсан билээ.

	 

	ХОРИН НЭГДҮГЭЭР ДУУЛАЛ

	 

	Долоо дахь тэнгэр — Бямба — Бясалгагчид 

	 

	Миний эзэгтэй бас дахин 

	Мэлмий сэтгэл хоёрыг минь дуудлаа 

	Өөр бусад бүхий л зүйлийг 

	Өөрийн эрхгүй мартаж орхилоо. 

	Беатриче мишээлгүй ингэж хэллээ: 

	«Би хэрэв мишээсэн сэн бол 

	Үзэсгэлэнт Семела230 шиг чи шатаж 

	Үнс чандруу болох байсаан.

	Тэнгэрийн ордны шатан дээр 

	Туяаран гийсэн миний үзэсгэлэн 

	Алсын оддыг дамжин явахдаа 

	Ажиглаж чиний харсанчлан

	Аажим аажмаар бүдгэрээгүй сэн бол 

	Хурц гялбааны гэрэл гэгээнд 

	Хорвоогийн эгэл хүмүүн чи

	Аянгад ниргүүлсэн навчит мод шиг 

	Агшин зуур сүйдэх байсаан.

	Бямба хэмээх долоо дахь гарагт 

	Бид одоо гарч ирлээ.

	Арслан нэрт ордын дотор 

	Алтан туяагаа цацруулж байна 

	Мэлмий юүгээн ухаанаар тэтгэж 

	Маш том энэ толин дээрх231 

	Хамаг юмыг өөртөө тусгадаг 

	Хоёр толь болгон хувирга» 

	Санаа сэтгэгдэл солигдохын үед 

	Сайхан царай харан бахадсаныг минь 

	Харж сайн ажсан хүн

	Хоёр жаргалыг жинлэж үзсэн бол 

	Эзэн авхайн тушаасан бүхнийг

	Эрхэмлэн сүсэлж биелүүлж байсныг минь 

	Эрхбиш ойлгож мэдэх байсан.

	Аливаа нүглийг арилган сөнөөж 

	Алтан үеийг гүрэндээ тогтоосон 

	Гайхамшигт тэнгэрийн232 нэрээр нэрлэсэн 

	Газрыг тойрогч гарагийн гүнд 

	үх юм нь алталсан юм шиг

	Бадарсан гэрэлд гялалзан гялтганана. 

	Өөдөө өгссөн шат байлаа.

	Өндрийг нь хараад хараа цуцлаа. 

	Уруудах олон шат гишгүүрээр 

	Улаан галууд дүрэлзэхийг харлаа. 

	Онгон тэнгэрт мандах алдрын

	Онцгой хурц гэрлийг гайхлаа. 

	Өч төчнөөн турлааг шувуу 

	Өглөө эрт гэгээ ормогц 

	Өөрийн жам ёсыг дагаж 

	Бээрсэн жигүүрээ бүлээцүүлэх гэж 

	Бөөн бөөнөөрөө шахалдан түлхэлцэнэ. 

	Тэгээд зарим нь нисэн одож 

	Тэр чигээрээ алга болно.

	Нэг хэсэг нь эргээд ирнэ

	Нөгөө зарим нь тэндээ эргэлдэнэ 

	Өнгөт гэрлүүд үүнтэй адил

	Өндөр дээрээс эвсэг буугаад 

	Өнөө шатны нэг дээр бөөгнөрөөд 

	Өөр хоорондоо шахцалдан мөргөлдөнө. 

	Бидэнд хамгийн ойр байсан нь 

	Бадран гялалзан улам тодорлоо. 

	«Өөрийн чинь хайрын тэмдэг гэдгийг 

	Өгүүлэлтгүй би ойлголоо» гэж 

	Өөртөө би шивнэн хэллээ.

	Хэзээ яаж хэлэх болихыг

	Хичээж над захисан авхай 

	Үг хэлэлгүй дуугүй байлаа

	Үнэн хүслээ нуусан минь онолоо. 

	Өчүүхэн миний чимээгүй байхыг 

	Өндрөөс харагчийн дуугүй байхыг 

	Авхай хараад надад хандан 

	«Асуух юмаа асуу!» гэлээ.

	Ам нээж би хэллээ.

	«Хариу үгийг чинь анхааран сонсох 

	Хувьтай хүн биш ээ, би.

	Гэхдээ чи намайг ивээсэн

	Гэрэлт сайхан авхайг бодож

	Асар их баяраар бялхсан 

	Азтай буянтай амь амьдрал минь, 

	Яралзсан их гэрлээ цацруулан

	Яагаад дэргэд минь ирснээ хэлээч, 

	Диваажингийн орны эхний тойрогт 

	Дуугарч байсан яруухан аялгуу 

	Энэ тэнгэрийн гараг дээр 

	Энд яагаад сонстохгүй байна». 

	Чингээд тэр ингэж хариулав: 

	«Чиний нүд гялбаж болно.

	Чих чинь бас дөжирч болно.

	Ариун замч чинь үл мишээснээс 

	Аялгуу эгшиг энд гарсангүй.

	Үг хэл, өнгөт гэрлээрээ

	Үнэн сэтгэлийнхээ баяр хүргэх гэж 

	Тэртээ дээрээс бууж ирлээ.

	Тэгээд би энд зогслоо.

	Энгүй их хайр сэтгэлээр

	Энд ирсэн хэрэг биш ээ:

	Асан дүрэлзэх гэрлүүдийг ажихад 

	Арай дээрх шат гишгүүр дээр 

	Улам их хайрын гал

	Улалзан гялалзан бадарч байгаа. 

	Хүй орчлонг эзэгнэн захирагчид 

	Хүчин зүтгэхийг бид итгүүлж 

	Эрхэм дээд хайр сэтгэл

	Энэ шатыг бидэнд заяасныг 

	Өөрөө чи харж байна».

	Өчиж би түүнд хэллээ: 

	Эрдэнэт ариун гэрэл гэгээ минь, 

	Эрх чөлөөт хайр сэтгэлээр

	Нандин Зоригийг та нар дагасан чинь 

	Надад тов тодорхой байна.

	Харин тэгэхдээ ганцхан л юмыг 

	Хараахан ойлгож чадахгүй байна 

	Өчнөөн олны дотроос яагаад 

	Өөрөө надтай ярих болов оо».

	Хамгийн сүүлчийн үгээ би

	Хараахан хэлж амжаагүй байтал

	Тэр гал тэнхлэгтэй болж 

	Тээрмийн чулуу шиг эргэж эхлэв. 

	Өөрт нь шингэсэн хайрын сэтгэлээс 

	Өгүүлж хэлэх нь надад сонстлоо: 

	«Буяны гэрэл над руу тэмүүлж 

	Бүх биеийг минь нэвт гийгүүлж 

	Хараа минь түүнтэй нэгдэн нийлээд 

	Хачин хурц болж байна.

	Өндөрт би хөөрсөн болохоор 

	Өнгөт гэрлийн уг ундарга 

	Өмнө минь илхэн харагдаж байна. 

	Өрнүүн цагт баяр жаргал 

	Өөрт минь ингэж заяасан юм.

	Өөрийн минь хурц, гайхамшигт хараа 

	Өмсгөлийн минь гялбаатай эн тэнцэнэ. 

	Тэнгэрийн орны гэгээн оюун ч, 

	Түүнд шүтсэн жигүүрт бурхад ч 

	Учрыг нь өөрсдөө мэдэхгүй болохоор 

	Уг нууцыг хэлж өгөхгүй.

	Тэр асуултад чинь өгөх хариу 

	Тэнгэрийн тааллын гүнд байна. 

	Хүний хараа тийм ч учраас 

	Хүрч тусахын аргагүй байна. 

	Амьтан хүн хорвоо дэлхийд 

	Аюулт хэцүү зам жимээр 

	Ангалын эрэг рүү яарч яваа 

	Эгэл хүмүүсийн орчлонд очоод 

	Энэ тухай ярьж өгөөрэй. 

	Энд гэрэлтэгч оюун ухаан 

	Тэнд бүдэгхэн сүүмийж байгаа. 

	Хорвоо дэлхийд оюуны хүч 

	Хоромхон зуурын үзэгдэл шүү дээ 

	Оюун ухаан хүчгүй болохоор 

	Онгон тэнгэрт ч эзлэгдсэн байна».

	Энэ үгсийг сонсон мухардаад 

	Эгшин зуур асуултаа таслаад 

	Хэн гэгч хүн233 болохыг нь л 

	Хичээж би түүнээс асуулаа. 

	«Орон нутагт чинь тун ойрхон 

	Орой нь бараг тэнгэр тулсан 

	Итали орны эргүүдийг холбосон 

	Ихийн их уулс бий.

	Энэ уулс Катрийн өндөрлөгийг

	Эвэр хэлбэртэй хүрээлж байдаг юм. 

	Тэр өндөрлөгийн налуу бэлд нь 

	Тэнгэрийг тахигч сүм байдаг юм». 

	Тэр ингэж гурав дахь удаагаа 

	Тасалдсан яриагаа дахин эхлэв. 

	Үнэхээр сайхан үг яриагаа 

	Үргэлжлүүлэн тэр ийн хэлэв: 

	«Тэнд байхдаа миний бие 

	Тэнгэр бурханд ажил хийж 

	Хүнс хоолондоо шүүс нэмэрлэж 

	Хүйтэн халууныг амархан тэсвэрлэж 

	Хүч чадал бэхжин сайжирч 

	Санаа сэтгэлийн бясалгал хийж 

	Сайхан жаргалтай суудаг байлаа.

	Энэ дуган тэнгэр бурханд

	Элбэг жимс өгдөг байсан юм.

	Гэвч одоо тамир нь барагдаад 

	Гэмших цаг нь ойртсон байна. 

	Даяанч лам нарын тэр дуганд 

	Дамьяно Пьер нэртэй байлаа. 

	Адрийн хөвөөнд Нүгэлт Петр 

	Адист лам нарын сахиж суудаг 

	Ариун Мариягийн сүмд байлаа. 

	Өөд болох цаг минь ойртоход 

	Өөрийн минь хүслийг үл харгалзан 

	Их хамбын товь өмсгөсөн юм.

	Ингээд улам доройтож эхэлсэн юм. 

	Архад Петр, Павел хоёр 

	Аягүй туранхай, хөл нүцгэн 

	Айл амьтнаас бадар барьж 

	Амиа зогоож явдаг байсан юм.

	Харин одоо гэгээнтэн дээдсийг 

	Хажуу талаас нь сугадан түшиж 

	Арай урд нь газарч хөтөлж 

	Ар хормойг нь бас дамжилж 

	Аяа, юутай ёсорхон дээдэлнэ вэ! 

	Морь, морьтны аль аль нь

	Магнаг занч нөмөрсөн байна. 

	Бүхэл бүтэн хоёр малыг

	Бүрхэж жанчаар хучсан байна. 

	Мөн ч бурхан тэсвэртэй юм даа. 

	Мөд хариугаа авдаг болов уу!» 

	Энэ үгсийг хэлж дуусмагц 

	Эгээ зуугаас илүү тоотой 

	Гэрэл гэгээ тойрон эргэж 

	Гишгүүр шатаар доош уруудлаа. 

	Улалзан гэрэлтэх хүрээ бүр нь

	Улам гоо сайхан боллоо.

	Тэд нар дараа нь нөгөө гэрлийг 

	Тал талаас нь хүрээлж зогслоо. 

	Тэгээд сүрхий чанга хашхирав. 

	Тийм чимээ дэлхийд байхгүй. 

	Тэнгэр ниргэх шиг хашхирсан учир 

	Тэдний үгийг ойлгож чадсангүй.

	 

	ХОРИН ХОЁРДУГААР ДУУЛАЛ

	 

	Долоо дахь тэнгэр — Бямба (төгсгөл) Найм дахь одот тэнгэрт хөөрсөн нь

	 

	Алдрайхан хүү айж тэвдэхдээ 

	Аврал түшгийг эрэн сандардаг шиг 

	Би бас цочин ширвээдлээ.

	Беатриче авхайн зүг харлаа. 

	Ачит эхийнхээ дууг сонсмогц 

	Айж зэвхийрсэн хүүгийн царай 

	Ахиад хөгжилтэй болоод ирдэг.

	Тийм сайхан эхийн сэтгэлээр

	Тэр авхай ингэж хэллээ: 

	«Тэнгэрийн орон энд байна

	Аль эсвэл агшин бүр нь 

	Ариун байдгийг чи мартав уу?

	Үнэн зүтгэлээс хамаг юм нь 

	Үүсэж байдгийг бас мартав уу?

	Чи тэр ойлгохын аргагүй

	Чимээ шуугианаас хэчнээн цочив 

	Гэтэл би мишээсэн бол

	Гэнэт олноороо дуулсан бол 

	Яаж царай чинь хувирах байсныг

	Яах вэ, өөрөө бодоод үз.

	Өнөө хашхирах их чимээ 

	Өшөө хорслыг ёрлож байгаа юм.

	Өшөө авахаар хүрээд ирэхийг 

	Өөрөө чи мөдхөн үзнэ.

	Тэнгэрийн илд бууж ирэх нь 

	Тийм их удаан ч биш, түргэн ч биш. 

	Тэсэж ядсанд нь удаан л байх. 

	Тэвдэж айсанд нь түргэн л байх. 

	За одоо эргэж хар.

	 

	Захиж хэлснийг минь биелүүлэх юм бол 

	Нэг нь нөгөөгөөсөө илүү эрхэм

	Нэлээд олон сүнсийг харна».

	Эзэгтэйн үгэнд ороод би 

	Эргэн тойрныг ажиж харлаа.

	Туяа гэрэл нь сүлэлдэн цацарсан 

	Тун өчүүхэн тойргуудыг үзлээ.

	Хүний эгдүүг хүргэх вий гээд

	Хүсэл бодлоо хэлж зүрхлэхгүй

	Өөрийн хүслийг мохоож байгаа 

	Өчүүхэн амьтны байдалтай байлаа би. 

	Халуун гал цацран бадарсан

	Хамгийн том нэгэн эрдэнэ

	Харамсал гунигт минь тайтгаруулах гэж 

	Хажуу дэргэд минь хөвөн ирлээ.

	Харин тэр234 ингэж хэллээ:

	«Харах нүд чинь минийхтэй адил 

	Хайраар зүрхийг төөнөдөг сөн бол 

	Асуух гэсэн чиний асуулт 

	Ам хэлээр чинь илрэх байсан 

	Өндөр дээд зорилгод хүрэх 

	Өгсүүр аяллыг чинь сааруулахгүйн тулд 

	Ам нээхээс, чи хэдийгээр 

	Айж байгаа ч хариу хэлье.

	Гэгээ гэрлийн дайсан этгээд, 

	Гэнэдэж мэхлэгдсэн ард олон235 

	Буурал оргилын орой дээр236 

	Бүр эрт, тогтмол цагт

	Бөөн бөөнөөрөө очдог байсан юм.

	Бид бүхнийг мандуулж байгаа 

	Бат үнэнийг хорвоод илгээсэн 

	Тэнгэр бурхныг анх түрүүн 

	Тэнд тунхагласан хүн нь би.

	Газар дэлхийд гай тарьсан 

	Гаж буруу сүсгийн урхинаас 

	Дээд тэнгэрийн ивээл буянаар 

	Дэлгэр нутгаа би аварсан юм. 

	Тухайн үедээ энэ гэрлүүд 

	Тэнгэр бурхныг ширтэн бясалгаж 

	Ариун цэцгийг сэтгэлээрээ ургуулдаг

	Аугаа ухаант мэргэд байсан юм. 

	Макарий237, Ромоальд238 энд байна. 

	Маш олон нөхөд минь байна. 

	Сүм дуганд тэд бүгдээр 

	Сүрхий чанга дэглэмтэй байсан юм. 

	Сүүлд нь би ингэж хэллээ: 

	«Надад хандаж таны хэлсэн 

	Найрсаг дотно үгсийг сонсоод 

	Та бүхний гал бадарсан 

	Таатай сайхан соёрхлыг хараад 

	Саруул нарны илч гэрэлд 

	Сарнайн дэлбээ дэлгэрэх адил 

	Санаа зориг минь сэргэн бадарлаа 

	Эрхэмлэж би танаас гуйя, 

	Эцэг минь та надад хэлээч

	Үнэн дүрийг чинь өөрийн нүдээр 

	Үзнэ гэж итгэж болох уу». 

	Дараа нь тэр ингэж хэллээ: 

	«Дүү минь, чиний хүссэн бүхэн 

	Дээд мандалд239 заавал биелнэ 

	Тэнд цөмөөрөө, би ч гэсэн 

	Тэнүүн жаргалыг дүүрэн эдэлдэг. 

	Бүхний найдлага тэр мандалд 

	Бүрэн төгс биелсэн байдаг. 

	Тэнд байгаа юм бүхэн 

	Тэр чигээрээ мөнх оршдог.

	Тэр мандал бол оронгүй бөмбөлөг, 

	Тэнхлэг туйл гэж түүнд байхгүй. 

	Манай энэ шат гишгүүр 

	Мандлын зүг өгсөн замхарна. 

	Дээд удам Яковын зүүдэнд 

	Дэлхийгээс тэр мандал хүртэл 

	Алсад өгссөн шат харагджээ. 

	Ангел тэнгэрүүд дүүрэн байжээ. 

	Мөнөөхөн шатанд өнөө болтол

	Мөрөө гаргасан хүн байхгүй, 

	Дэлхийн хүнийг дүрэмлэнэ гэдэг 

	Дэмий цаас үрэхийн нэмэр, 

	Хөгжиж байсан сүмийн барилга 

	Хөгийн муухай газар болжээ. 

	Жанч, өмсгөлт хувраг лам нар 

	Жирийн зовлонт хүмүүс болжээ. 

	Одоо үед хувраг санваартнуудын 

	Олж нөөцлөхөд шунаад байгаа нь 

	Дээд тэнгэрийн соёрхолд нийцэхгүй 

	Дэндсэн их ашиг хонжооноос 

	Тийм ч их хөнөөлтэй биш ээ.

	Сүм хийдийн жас хөрөнгө 

	Садан төрлийнхний нь өмч биш, 

	Үнэхээр их зовж байгаа 

	Үгээгүй ядуусын өв хөрөнгө, 

	Хүний биед сайхан юм 

	Хэчнээн их байнам бэ.

	Анхны боргоцой царсанд ургахаас 

	Арай түрүүн бодол арилна 

	Анхны Петр - апостол Петр

	Алт мөнгө ч үгүй ажлаа эхэлсэн 

	Би мацаг, мөргөлөөр эхэлсэн 

	Буурай, номхон, хүлцэнгүй байж 

	Буян үйлдэхийг Франциск уриалсан. 

	Заяа буянтай анхны эхлэлийг 

	Залгамж үеийнхний замтай харьцуулаад 

	Цагаан өнгө хар болсныг 

	Чи өөрөө үзэх болно.

	Иордан нутаг тасран салж 

	Их тэнгист зам нээгдэхэд 

	Тус дэмжлэг тэнд үзүүлснээс ч 

	Тун гайхалтай урлал үүссэн юм».

	Тэр надад ингэж хэлээд

	Түмэн олонтой дахин нийлэв.

	Тэр гэрлүүд улам нягтрав.

	Гэтэл дараа нь салхи шиг хуйларч

	Гэв гэнэт дээшээ хөөрөв.

	Эзэн авхай шатаар өгсөхдөө

	Энэ биеийг минь захиран жолоодох

	Эрх хүчин төгсөө илтгэж

	Эргэж хараад далласхийлээ.

	Дэлхий ертөнцөд хүн амьтан

	Дээшээ доошоо хаашаа ч гэсэн

	Дэгдэж гүйхдээ хурдан ч гэсэн

	Жигүүр ургаж миний дэгдсэнтэй 

	Жишихийн арга ер байхгүй.

	Даамай уншигч минь итгэж үз — 

	Диваажингийн жаргалыг дахин эдлэх гэж 

	Энэлэн гэмшиж, хэнхдэгээ дэлсэж 

	Энүүхэндээ битүү найдаж байна — 

	Тугалын дараах одод тодорч240

	Түүний дотор миний орох нь 

	Хуруугаа чи галд дүрээд

	Хуйхлалгүй авахаас хурдан байсан. 

	Аяа, асан дүрэлзсэн алтан одод оо! 

	Аяа, агуу хүчний ариун ундарга аа241!

	Бага ч бай, их ч бай,

	Билиг авьяасыг минь ивээн тэтгэсэн!

	Тоскан нутгийн агаар салхиар

	Төрж мэндлээд амьсгалахын цагт минь 

	Амьдраад өнгөрдөг юм бүхний

	Аав нь242 та нарын дундаас мандаад

	Алс тэртээд жарган шингэсээн.

	Та бүхнийг тойрон эргэлдэгч 

	Тэнгэр огторгуйд азаар ирж

	Та бүхний орчлонд байх

	Таатай учрал надад бүрэлдлээ. 

	Хэт зориг минь хатуужин бадарч, 

	Хэзээ хэзээнээс даллан дуудсан

	Хэцүү алхам хийхийн тулд 

	Хичээж та нартаа залбирч байна. 

	Хатагтай надад ингэж хэллээ: 

	«Хамгийн сүүлчийн баяр жаргалдаа 

	Хариугүй чи ойртож ирлээ.

	Харах нүд чинь төв төвшин, 

	Хурц тунгалаг байх ёстой 

	Өргөө харшид ороогүй байхдаа 

	Өлийж чи доошоо хар.

	Хүрээ их мандлын дундуур 

	Хөгжөөнтэй наашаа ирж яваа 

	Баясан хөөрсөн түмэн сүнсний 

	Бахдал баярыг хөгжөөхийн тулд 

	Өлмий доор чинь зах хязгааргүй

	Өргөн ертөнц дэлгэснийг минь хар». 

	Тэгээд би долоон тэнгэрийг

	Тэрхэн мөчид эргэж харлаа, 

	Манай бөмбөлөг тэдний дотор 

	Маш хөөрхийлмөөр, өчүүхэн байлаа. 

	Миний инээд хүрэх шиг ч боллоо, 

	Халуун сэтгэл татахгүй тусмаа л 

	Харин ч бүр дээр биз.

	Бас нэг гарагийг хараад 

	Баараггүй үнэнийг ойлгож авлаа. 

	Бадарсан гэрэлт Латоны охины243 

	Бараан сэвхгүй дүрийг харлаа244. 

	Харин урьд миний харахад 

	Хар бараан сүүдэртэй байдаг сан 

	Аяа, Гиперион245, чиний хүүгийн 

	Ариун дүрийг би харлаа 

	Аяа, Майя246, Диона247 хоёр минь 

	Энхрий үрс чинь нарны дэргэд 

	Эргэлдэж байхыг би үзлээ 

	Эцэг хөвгүүн хоёрын дунд 

	Эгэлхэн Бархасбадь дүрэлзэхийг харлаа

	Од гараг огторгуйн уудамд

	Орчин шилждэгийн учрыг мэдлээ.

	Энэ долоон од гараг

	Эрч хурд, хэмжээ дамжаагаа 

	Тодхон надад илтгэн харууллаа 

	Тус тусдаа тохилогхон байлаа 

	Арилан бөхөшгүй Эхиртэй эргэлдэж, 

	Аймшигт хэрүүл маргаан гардаг 

	Алгын чинээн хуурай газрыг 

	Сарьдагтай нь, голтой нь цөмийг нь харлаа. 

	Сайхан мэлмий рүү дараа нь харлаа.

	 

	ХОРИН ГУРАВДУГААР ДУУЛАЛ

	 

	Найм дахь, одот тэнгэр — ялан баярлагсад

	 

	Хамаг дэлхий бүдгэрэн бүдгэрсээр 

	Харанхуй болоход жигүүртэн шувуу 

	Аглаг хөвчид үүрэн дотроо 

	Ангаахай юугаан сахиж хоноод 

	Хонгорхон үрсээ өхөөрдөн харж 

	Хоол тэжээл эрж олох гэж

	(Хөөрхөн үрсийнхээ төлөө зүтгэх нь 

	Хүнд хэцүү ч өөрт нь жаргал) 

	Маш эртлэн модонд гараад 

	Мандах нарыг хүлээн сууж 

	Тэртээ алсыг ширтэн ширтэн 

	Тэнгэрийн хаяа гэгээрэхийг харах мэт 

	Хатагтай Беатриче эгцлэн зогсоод 

	Хараа сунган, саатан хүлээж 

	Алтан наран алгуурлан аялах 

	Алс өндрийг ширтэн харлаа.

	Бодолд дарагдсан авхайг хараад 

	Биелэм найдварыг хүлцэн хүлээж 

	Битүү шаналгаанд дарагдсан хүн шиг 

	Би бүр алмайрч гүйцлээ.

	Гэвч төдий л удаж түдсэнгүй 

	Гэрэл гэгээ тэнгэрт түглээ. 

	Гиюүрч бид удаан хүлээсэнгүй 

	Хатагтай надад ингэж хэллээ: 

	«Христийн алдрын чуулал энэ. 

	Хан тэнгэрийн эргэл орчлын 

	Хамаг бүрдэл нь энэ байна!» 

	Беатриче авхайн царай төрх 

	Бадран дүрэлзэн гийх шиг боллоо. 

	Алаг нүд нь баярлан гэрэлтэхэд 

	Аргагүй би аниргүй явлаа. 

	Тэргэл саран мандах үед 

	Тэнгэрийн мөнх оддын дунд 

	Тривия248 мишээн гайхуулах адил 

	Галт олон оддын дээгүүр 

	Ганцхан Наран249 мандахыг харлаа. 

	Манай нар оргилын оддыг 

	Мандан гийгүүлэхтэй ад

	Гэгээ цацрагаа бадраан байж 

	Оч улалзан хур буулгахад 

	Огт би харж чадсангүй. 

	Аяа, Беатриче хатагтай минь! 

	Аялагхан, хонгор замч минь! 

	Авхай надад ингэж хэллээ; 

	«Яахын аргагүй их хүчинд 

	Ялагдан дийлдэж чи далдирлаа, 

	Яагаад гэвэл энэ орчлонд 

	Яндашгүй Цэцэн ухаан бий. 

	Зуун үеийн гансралын дараа 

	Замбуулин тэнгэр хоёрын дунд 

	Зам нээсэн Хүч бий». 

	Бараан үүлэнд цахилгаан хурж 

	Багтаж шингэхээ болиод ирэхээр 

	Нүүгэлтсэн үүлсийг сэмэртэл тастаж 

	Нүргэлэн нижигнэн бууж ирдэг шиг 

	Мянган оддын найрт хөөрөөд 

	Миний сүнс хуягаа нэвтлэв.

	Тэгээд чухам юу болсныг 

	Тэр дорхноо мартаж орхив. 

	«Мэлмийгээ нээгээд намайг хар!

	Маш ихийг үзсэн болохоор 

	Миний мишээлийг харсан ч гэсэн 

	Мятарч далдирахааргүй болсон байх». 

	Хайр сэтгэлийг татан булаам 

	Хандан хэлсэн үгийг нь сонсохдоо 

	Бөх нойрноос дөнгөж сэрээд 

	Бүүр түүрхэн дүрсийг бодоод 

	Саяхан зүүдэлснээ мартаж орхиод 

	Санаж ядсан хүн шиг байлаа.

	Түүний хэлсэн сайхан үгс 

	Түүхийн хуудсанд мөнхөд үлдэнэ 

	Гэгээн царайд нь туяа татуулсан

	Гэрэлт мишээлийг магтан дуулахад минь 

	Уянгын найргийн олон тэнгэр

	Ундармал булаг шиг урсаж байдаг 

	Уран үгээрээ бүгд тусалсан ч 

	Ялдамхан сайхан мишээлийг би 

	Яав ч бүрэн илэрхийлж чадахгүй. 

	Учир иймээс Диваажинг дүрслэхэд 

	Уран найргийн минь үйл явдал 

	Харгуй замд ангал дайралдах мэт 

	Хааяа заримдаа харайлгаад байна 

	Энэ ажил даанч хэцүү 

	Эгэл жирийн хүний хувьд бол 

	Мөрөн дээрээ үүрч даамгүй 

	Мөн ч их хүнд ачаа даа.

	Ачаагаа даахгүй чичирч салганасан ч 

	Айж ичихийн хэрэг байхгүй.

	Эгнэшгүй хүчит хөлөг онгоцнууд

	Эрчлэн хөөсрүүлдэг тэнгис далайг 

	Хуучирсан завь туулж чадахгүй.

	Хулчгар эр сэлж дийлэхгүй.

	«Онгон Христийн туяанд цэцэглэсэн 

	Огторгуйн цэцэрлэгийн гоо сайхан

	Нандин сэтгэлийг чинь булаахгүй байна уу? 

	Намайг яагаад ширтэн харав?

	Тэнд Сарнай цэцэг250 бий.

	Тэнгэрийн сургаал биелсэн нь тэр.

	Тэнд сараана цэцэг251 бий.

	Түүний үнэр буяны замыг

	Тэмтэрч эрэхэд дуудаж байдаг юм»

	Тэнгэрлэг Беатриче ингэж хэллээ.

	Авхайн үгийг би дагаж

	Ахын тулаанд орохоор зэхлээ.

	Алаг нүд минь анивчиж далдираад

	Аргагүй хүнд хэцүү байлаа

	Бараан сүүдрээ газарт буулгасан

	Борооны үүлийг цоо нэвтлэн

	Цахилгаан цахилж гэрэл бадрахад 

	Цэцэгт нуга туяарах адил

	Баахан гэрлүүд гэв гэнэт

	Бадран туяарахыг би харлаа

	Юу тэднийг гийгүүлээд байгааг нь

	Ердөө би харж чадсангүй.

	Аугаа өлзийт их хүчин

	Алтан туяагаа цацруулан байж

	Бүр дээшээ хөөрөн мандаж

	Бүдгэрэх үед хараа орлоо.

	Өдөр шөнөгүй цаг үргэлж

	Өргөмжлөн дууддаг цэцгийн сургаар

	Асар том гал туяа руу

	Амин сүнс минь яаран тэмүүллээ.

	Доор байсантай яг адил

	Дээр мандаж гийж байгаа

	Амьдлаг одны өнгө, багцааг 

	Ажиглаж миний харж байтал 

	Цэцэн гэгээнтэн тэнгэрт бууж 

	Цэцгэн эрих шиг мушгирч байснаа 

	Өөрийн салхин хүрээн дотор 

	Өнөө одыг хумиад авлаа 

	Газар дэлхийд хамгийн уянгалаг 

	Голт зүрхийг минь уяраан баясгасан 

	Гайхамшигт сайхан ая эгшгийг 

	Аялагхан энэ хөгжилтэй харьцуулбал 

	Аянгын чимээ сонсох шиг санагдана.

	Их тэнгэрийг гийгүүлэн соёрхсон 

	Индранил эрдэнийн сайхан гялбааг 

	Ийм хөгжим магтан дууллаа: 

	«Хорвоогийн найдлагыг хэвлийдээ тээсэн 

	Хосгүй ачит Мария дагина 

	Баяр хөөр, аз жаргалыг

	Бид бүхэнд илгээж байна 

	Тэнгэрийн ариун хүчний хайраар 

	Тэр жаргалыг тойрон эргэлднэм 

	Өндөр тэнгэрийн эзэн авхай минь, 

	Өөрийн хөвгүүнд хүрч иртэл чинь 

	Таны ирсэн, энэ орчлонг 

	Таалж ариутгах цагийг хүртэл 

	Тойрон эргэлдсээр байх болно». 

	Найран эгшиглэх дуу чимээнээс 

	Надад ийм үг сонстов.

	Мандан дүрэлзсэн хамаг галууд 

	Марияд залбиран ном уншив 

	Бурхан тэнгэрийн амьсгалаар ивээгдсэн 

	Бусад хүрээнээс түүнд ойрхон 

	Хамаг тэгрисийн сүрлэг нөмрөг 

	Хормойгоороо биднийг халхлан хучив. 

	Алс дээр байсан болохоор 

	Ажиж харахын аргагүй байлаа.

	Яг миний зогссон газраас 

	Ялгаран танигдах юмгүй байлаа 

	Өөрийн төрсөн үрийн хойноос 

	Өөдөө хөөрсөн Мариягийн дөлийг 

	Араас нь би хэчнээн харавч 

	Алсын бараа нь үзэгдэхгүй байлаа. 

	Нялх хүүхэд сүүндээ цадмагц 

	Нүүр царайд нь баяр тодроод 

	Булбарай гараа сарвайн сарвайн 

	Буянт эжийдээ дэрвэн тэмүүлэх мэт 

	Өнөө галуудын торгон үзүүр 

	Өөд өөдөө дүрэлзэн бадарч 

	Мария дагинын хайрлан соёрхсон 

	Манлай баярыг илтгэж байлаа.

	Тэдгээр гал нүдний өмнө 

	Тэвчээртэй, номхон тодроод ирлээ. 

	«Тэнгэрийн хатны» яруу алдрыг 

	Тэд бүгдээр магтан дууллаа. 

	Одоо ч гэсэн түүнийг дурсахад 

	Онцгой сайхан санагдаж байна.

	Аяа, юутай сайхан тариаг 

	Ариун явдалтан хурааж аваа вэ, 

	Амуу тариа нь хорвоо дэлхийд

	Аяа, яасан элбэг байв аа, 

	Аяа, яасан өег байв аа!

	Одоо энд санваартан лам нар 

	Оюун эрдэнээр жарган суудаг юм 

	Эрт цагт Вавилоны эрхэнд 

	Элдэв энэлэл, зовлонг эдэлж 

	Эмгэнэл зовлонт хорвоод байхдаа 

	Алт мөнгийг огоорч байсан

	Ариун явдалтан энд байдаг юм. 

	Эртний гэрээс, шинэ гэрээс 

	Энд л цэцэглэн мандаж байдаг юм. 

	Тэнгэрийн хөвгүүн, Мариягийн доохно 

	Тэмцлийн агуу гавьяа зүтгэлээ 

	Алдар нэрийн түлхүүрийг олсон 

	Апостол Петр тэмдэглэж байдаг юм.

	 

	ХОРИН ДӨРӨВДҮГЭЭР ДУУЛАЛ

	 

	Найм дахь, одот тэнгэр (үргэлжлэл)

	 

	«Ариун тахилгын сүүлчийн заагт 

	Айлчлан ирж ханатал цадсан 

	Аяа, олон шилдэг шавь нар аа!

	Өлзий дүүрэн дээд эзэнтэн

	Өөрсдийн чинь гүнцгээс унасан идээг 

	Энэнд амсахыг соёрхсон болохоор 

	(Эд нар насаа наслаагүй ч гэсэн)

	Туйлаас хүсэмжилж байгааг нь бодоод 

	Та нар түүнийг шүүдрээр мялаагаач, 

	Түүний хүссэнийг хайрлаж байгаа

	Тэр булаг та нарыг ундаална» 

	Беатриче надад ингэж хэллээ.

	Баяр хөөртэй олны чуулга 

	Түг түмэн цагариг болж 

	Тойрон наадан бүжиж гарлаа. 

	Огторгуйд харвах солир адил 

	Оч гэрэл татуулж байлаа.

	Ханын цагны хурд хөдөлж 

	Хоёр зүүний нэгийг харахад 

	Хөдлөх эсэх нь үл мэдэгдэнэ.

	Харин нөгөө нь үзтэл яарна

	Тэр цагаригууд үүнтэй адил

	Тойрон бүжих нь өөр, өөр

	Түргэлэх нь түргэлж, алгуурлах нь алгуурлана. 

	Тэдний хөдөлгөөн янз янз 

	Тэр бүхнийг би үзлээ.

	Эрхэм дээд найрлын дундаас

	Ээлт дөл252 өөдөө хөөрөв.

	Түүнээс хурц гал дөл 

	Тэр найралд эс үлдэв.

	Бадарсан гал гурван удаа 

	Беатриче авхайг тойрон хөвөв.

	Уянгат эгшгийг нь дурсъя гэтэл 

	Ухааны хөвч хүрэхгүй байна. 

	Үзгээ би хойш тавиад 

	Үүний тухай бичихгүй байна. 

	Хувцасны өнгө хуниасны өнгөнөөс253

	Хурц тод байх учиргүй 

	«Ариун сэтгэлт эгч минь ээ, 

	Айлдсан үг чинь даанч сайхан аа. 

	Та намайг хайрын увдисаар 

	Таатай жаргалтай олноос салгалаа» 

	Өлзийт гал түр зогсоод 

	Өөрийн амьсгааг эзэгтэйд чиглүүлж 

	Хашилтад дурдсан хэдэн үгийг 

	Хариу болгон түүнд хэллээ.

	Хатагтай түүнд ингэж хариуллаа: 

	«Эзэн тэнгэр дээрээс авчирч 

	Энэ ордны түлхүүрийг гардуулсан 

	Гал гэрэлд үүрд мөнхөжсөн 

	Гайхамшиг мэргэн, архад Петр оо, 

	Тэнгэр бурхны зарлигаар чамайг 

	Тэнгис далайгаар хөтлөн залсан 

	Шашин мөргөлийн тухай чи 

	Шалгааж түүнээс заавал асуу.

	Ариун хайр, итгэл, сүсэгт 

	Аль хэр үнэнч байдгийг нь 

	Санаа бодол бүгд туссан 

	Сансарт чи харж байна.

	Ард иргэдийг сансрын гүрэн 

	Ариун шүтээнээр бишрүүлсэн болохоор 

	Алдар суу яаж олсныг нь

	Айлдаж тэр хэлэх болтугай!» 

	Докторын зэрэг хамгаалах хүн

	Дүгнэлт хийлгүй онолоо батлаад 

	Эрдэм мэдлэгээр оюунаа зэвсэглэж 

	Эрхэлж судалсан сэдвийнхээ талаар 

	Эцсийн асуулт чимээгүй хүлээдэг мэт 

	Энэ хүсэлтийг би сонсоод 

	Эрдмийн зэрэг горилогчтой адил 

	Багшийн өмнөөс хариу өчихөөр 

	Билиг оюунаа мэдлэгээр зэвсэглэв. 

	«Өчиж хэлээч, Христос мөргөлтөн! 

	Өөрийнхөө дүрийг нээж өгөөч: 

	Мөргөл бишрэл, шашин шүтлэгийн 

	Мөн чанар нь юу вэ?» гээд 

	Өмнө минь дүрэлзэх галын өөдөөс 

	Өлийн байж би харлаа.

	Тэгээд дараа нь авхайг хартал 

	Тэвдүү яаруу дохио өглөө.

	Ухааны булгаас үгийн горхийг 

	Урсгаач гэсэн дохио байлаа.

	Ам нээж би хэллээ.

	«Анхны хүчирхэг тэмцэгчийн өмнө 

	Айлдах эрх олдсон болохоор 

	Итгэл бишрэлээ би одоо 

	Илэн далангүй бүгдийг хэлье.

	Оюун бодлоо задлан нээж

	Ойлгомжтой тод ярихыг хичээе. 

	Ариун шашны сүсэг бишрэлийг 

	Архад Павел бидэнд номлосон.

	Тэр хүн таны тусламжаар 

	Тэрсүүд үзлээс Ромыг аварсан. 

	Хүний сүсэг гэдэг бол 

	Хүссэн юмсын үндэс юм 

	Уулаас бидэнд үзэгдэхгүй юмны 

	Учирлал шалтаг даруй мөн.

	Миний бодоход сүсэг бишрэлийн 

	Мөн чанар үүнд оршино» 

	Бас тэр ингэж хэлэв: 

	«Бишрэл сүсэг үндэс болдгоороо 

	Бас тэгээд учир болдгоороо 

	Башир хуурмаг учир начрыг 

	Нээрэн чи зөв ухаарсан бол 

	Няцаах аргагүй ухаарч байна» 

	Тэгэхэд нь би ингэж хэллээ: 

	«Тэнгэрийн мандал миний үзсэн 

	Түмэн юмсын гүнзгий утга 

	Тэртээ ертөнцөд маш битүү, 

	Тэр юмсын ахуй төсөөлөл 

	Горьдлого найдлагыг бат болгодог 

	Ганцхан шашинд л тулгуурлаж байдаг юм. 

	Бишрэл сүсэг ийм учраас 

	Бүрэн үндэс болж байдаг юм.

	Боловсрол мэдлэг мөхөс газарт 

	Бишрэл мөргөлөөс бид бүхэн 

	Бодрол дүгнэлт хийх ёстой.

	Нэгэнт иймээс сүсэг бишрэлийг 

	Нотлол учирлал мөн хэмээн 

	Нэрлэхээс өөр аргагүй байна» 

	Ингэж хэлэхийг би сонслоо: 

	«Итгэм үнэнийг хүн бүхэн 

	Ийм амархан таньж мэдээд 

	Хамаг учрыг ойлгодог сон бол 

	Хуурмаг баримтаар дүгнэлт хийгчид 

	Арга заль хэрэглэх гэж 

	Арай оролдохгүй байх саан» 

	Асан дүрэлзэгч хайрын сэтгэл 

	Амьсгалаа аваад ингэж хэлэв. 

	«Хэвээр цутгасан мөнгө зоосны 

	Хайлш, жингийн өө сэвийг 

	Хараад мэдэхийн арга байхгүй.

	Халаасанд чинь одоо зоос байна уу?» 

	Хариуд нь би ингэж хэллээ.

	«Дүгрэг гялалзсан зоос байна.

	Дөмөг хийцэд нь эргэлзэхгүй байна» 

	Бадарсан гэрлийн гүн дотроос

	Бас дахин чимээ гарлаа: 

	«Энэрэл буянт үйлсийг бүтээгч 

	Эрхэм үнэт энэ эрдэнийг 

	Хаанаас чи олж авав аа?» 

	Хариуд нь би ингэж хэллээ: 

	«Хуучин шинэ хоёр судрын 

	Хуудас бүрийг адилхан ундаалсан 

	Ариун оюуны сайхан хур бол 

	Маш гүнзгий утга чанараараа 

	Маргашгүй зөв үндсийг ухааруулсан 

	Магад үнэн дүгнэлт мөн. 

	Ямар ч байсан өөр дүгнэлт 

	Яахын аргагүй мохоо санагддаг».

	Яриа нь бас надад сонстлоо 

	«Шинэ, хуучин гэрээсийн сургаалд 

	Шинжиж олсон чиний бодлоор 

	Тэнгэрийн лүндэн гэж хэлж болохоор 

	Тийм айлтгал байна уу, үгүй юү? 

	Тэгээд би ингэж хэллээ: 

	«Түүний баталгаа бол ажил үйлс254. 

	Тэр үйлсийн төлөө тэмцэгчдийг 

	Халуун төмрөөр хайраад няцаашгүй 

	Хатуу алхаар нүдээд дийлшгүй» 

	Хариуд нь тэр ингэж хэллээ: 

	«Байдал тийм байсан гэдгийг 

	Батлах баримт хаа байна?

	Батлах ёстой зүйл тэгэхдээ 

	Баримт болж байсан юм». 

	Би хариуд нь ингэж хэлэв: 

	«Ертөнц даяар христос шашинд

	Ямар гайхамшиггүй орсон гэдэг л

	Хамаг гайхамшигт үйл явдлаас 

	Хамаагүй давуу үзэгдэл юм шүү, 

	Үгээгүй, ядруу байхдаа та

	Үзлийн ороонгын оронд одоо

	Үүргэнийн255 өргөс байгаа газарт 

	Аятай сайхан соёолог гэж 

	Ариун үрс авчирсан билээ»

	Тэгээд миний чимээгүй болтол

	Тэр олон галт цагаригаар

	«Тэнгэрийг магтъя» дуу цуурайтна.

	Оргил өндрийн тэр дуулал

	Огт бидэнд ойлгогдохгүй байлаа.

	Ноён хэргэмтэй энэ хүн

	Найлзуураас найлзуурт хөтөлсөөр байгаад

	Навч нахианы учрыг тайлуулах гэж 

	Намайг бүр залхааж гүйцлээ.

	Надад тэр ингэж хэллээ:

	«Өлзий хишиг ухааныг чинь хайрлаж

	Өнөө болтол ёсны дагуу

	Өөрийн чинь амаар үг хэлүүллээ.

	Ил тодорсон бүхнийг би

	Ихэд сайшаан дэмжиж байна.

	Харин энэ сүсэг бишрэлийн

	Хамгийн гол нь юу юм бэ?

	Хаанаас эх авдаг юм бэ?»

	Хариуд нь би ингэж хэллээ:

	«Хан хорвоог таньж мэдээд 

	Хамгаас илүү итгэж байсан

	Хамт очсон Иоаннаас урьтаж

	Христосын бунханд бууж орсон

	Гэгээн эцэг минь256, ариун сүнс минь 

	Гүн итгэл минь юу вэ гэдгийг, 

	Яагаад шашинд итгэх болсноо 

	Яригтун гэж та айлдлаа.

	Одоо би танд хариулъя:

	«Огторгуй тэнгэрийг хөдөлгөж байдаг 

	Огт хөдөлдөггүй, нэгдмэл, мөнх 

	Энэрэл, зоригийг хайрлаж байдаг 

	Эзэн тэнгэрийг би биширдэг. 

	Бодисын зүйд ч, бурхны номд ч 

	Бас л тэр магад үнэнийг 

	Бид бүхэн олж хардаг.

	Мөнхийн, хязгааргүй дээд орчлонгоос 

	Мөн л тэр магад үнэнийг 

	Моисей болон зөнч, мэргэд, 

	Шашин мөргөлийн дуу хуур, 

	Шастир, цэдэг, домог сургаал, 

	Онгод сэргэж ухаан задрахад 

	Оноож айлдсан таны номлол 

	Осолгүй над руу илгээж байдаг юм. 

	Мөнх үргэлж оршсоор ирсэн, 

	Мөн чанар нь нэгдмэл, гурамсан, 

	Гурвуулаа нэгдэнг атлаа саланги 

	Гурван хүнийг би биширдэг.

	Бурхан тэнгэрийн гүн нууц

	Бодол ухаанд минь шингэн орж 

	Хэлсэн үгэнд минь яаж туссан нь 

	Хэзээний Евангельд бичээстэй бий. 

	Эх сурвалж нь энд бий.

	Ээлт оч нь энд бий.

	Тэр оч дөл болж

	Түймрийн гал шиг дүрэлзэн бадарч 

	Зүйдэлгүй тэнгэрийн од адил 

	Зүрхэн дотор минь гялалзаж байна». 

	Баярын мэдээ сонсгон дуулгаад

	Барлаг зарц нь чимээгүй болоход 

	Туйлаас баярлан эзэн ноён нь 

	Түүнийг тэврээд тал өгдөг шиг 

	Ашдын ерөөл хэлж дуусмагц 

	Айлдсан ёсоор нь үг хэлсэнд минь 

	Архдын гал миний биеийг 

	Агшин зуур гурвантаа тойров.

	Тэр гал хэлсэн үгэнд минь 

	Тийм их баярласан байна.

	 

	 

	ХОРИН ТАВДУГААР ДУУЛАЛ

	 

	Найм дахь, одот тэнгэр (үргэлжлэл)

	 

	Турж эцтэлээ бөхийн сууж

	Туурвин бүтээсэн ариун найраг минь 

	Тэнгэр газарт алдаршин дуурьсах 

	Тийм өдөр ирэх юм бол

	Амгалан тайвны түйвээн бусниулагч 

	Араатан чононуудыг257 үзэн ядаж 

	Хурга шиг байхдаа унтаж байсан 

	Хороо хашаандаа258 буцах эрхийг минь 

	Хааж боосон уур хилэн

	Хэрэв тэгээд намжих юм бол 

	Нэр хүндтэй, буурал үстэй 

	Найрагч болоод буцаж ирнэ259 

	Анх загалмай зүүсэн газартаа 

	Алдар гавьяаны титэм өмсөнө260

	Би тэнд залуу байхдаа 

	Бүтээгчийн өмнө сэтгэлээ нээж 

	Ариун шашинд анх орж

	Архад Петр түүний өмнөөс 

	Адис надад хүртээсэн юм. 

	Тэгээд тэр бидэнд ойртож 

	Тэр олон галаас холдлоо. 

	Христийн амбасын ахлах тэргүүн 

	Хэсэг галын дунд байлаа.

	Эрхэмсэг Беатриче баярлан хэлсэн нь: 

	«Энэ баатрыг хараач! Хараач!

	Галисье мужид энэ хүний 

	Гавьяа зүтгэлийг машид хүндэлдэг юм!» 

	Хос тагтаа зэрэгцэн сууж

	Хоёр биедээ эрхлэн наадаж 

	Түдгэнэн гөвтнөн дуу гарч 

	Тэрүүхэн хавьдаа дэрвэн нисдэг шиг 

	Нэгэн чилгэр өндөр ноён

	Нөгөө ноёноо мэндлэн угтаж 

	Огторгуйн гүнцгийг гайхан магтаж 

	Онцгой найрсаг байхыг харлаа.

	Тэр хоёр мэндэлж дуусаад 

	Таг чиг өмнө минь зогслоо. 

	Гэгээн гал нь дүрэлзэн бадраад 

	Гэрлийг нь хармагц ,нүд далдирлаа 

	Ингээд дараа нь Беатриче авхай 

	Инээмсэглэн байж түүнд хэллээ: 

	«Өлзий буянт амин сүнс минь 

	Өргөн түмэнд тэнгэрийн сүм

	Өгөөмөр байдгийг зарлан тунхаглагч минь 

	Тус дуганыг найдлага хэмээн261

	Түмэн олонд зарлан мэдэгдээч!

	Аврагч, та нараас гурвыг262 дээдлэхэд 

	Ард олны нүдэнд чи

	Ариун шашны сүм л байсан». 

	«Тэргүүнээ өргөж, айдсаа дар, 

	Тэртээ үхлийн хязгаараас ирэгсэд

	Энд бидний гэрэл туяанд

	Эрхбиш боловсорч гүйцэх ёстой» 

	Ичиж айсан миний сэтгэлд 

	Ингэж хоёр дахь гал хэллээ.

	Өндөр уулсын263 бараанаас сүрдэвч

	Өөдөө би өлийн харлаа.

	«Амьд сэрүүндээ нууц харшид

	Амбан ноёдынх нь өмнө очиж

	Үлэмж тансаг тэнгэрийн орны

	Үнэн байдлыг үзэж хараад 

	Өөртөө болон бусад хүмүүнд 

	Өлзийт хайрын замд хөтлөх 

	Эрхэм найдлага дахин төрүүлэхийг 

	Эзэнтэй өөрөө айлдсан учраас 

	Чухам үнэн ямар байгааг 

	Чиний сэтгэлд яаж дэлгэрч 

	Хэрхэн чиний санаанд шингэснийг 

	Хэлж ярьж өгнө биз».

	Нөгөө гал өндөр дээрээс

	Надад дахин ингэж хэлэв.

	Өдөт жигүүрийг минь залан байж

	Өөдөө үргэлж халин ниссээр

	Өндөр оргилд авчирсан авхай

	Өөрт минь анхааруулж ингэж хэллээ: 

	Огторгуйн бүлгэмийн гэгээн наранд 

	Онцгой их найдлагатай байдаг юм. 

	Нэг ч хүн дайчин сүмд

	Найдвараар илүү байдаггүй юм.

	Ерусалимын гэрлийг264 үзье гэж 

	Египетээс265 тэр хүрч ирсэн юм.

	Эцэж цуцалгүй эрслэн тэмцсээр

	Энэ замын эцэст хүрсэн юм

	Өөр бас хоёр асуултыг

	Өөрт нь би үлдээж байна.

	(Явдал учрыг мэдэхийн тулд биш

	Яаж энэ шашин шүтсэнээ

	Ярина гэсэндээ чи асуусан) 

	Энэ хоёр асуултад тэрээр 

	Эрэмшилгүй амархан хариулж чадна. 

	Тэнгэр бурхны буян хишиг 

	Тус дэмжлэг болох болтугай». 

	Хичээл дээр асуугдсан сурагч шиг 

	Хичээж мэдсэнээ үзүүлэхийн тулд 

	Туйлын сайн мэддэг зүйлээ

	Танд ярихад таатай байна, 

	Тэгээд би ингэж хэллээ: 

	«Итгэнэ найдна гэдэг бол 

	Ирээдүйн алдрыг хүлээхийн нэр 

	Хийсэн үйлсийн үнэ цэн 

	Хүндтэй гавьяа, буян хишиг 

	Хүсэн хүлээхийн үндэс болдог юм. 

	Олон оддоос энэ ертөнцийг 

	Ойлгож мэдэж авлаа би. 

	Хан тэнгэрийг бүхнээс илүү 

	Хайлан магтсан Давид хаан 

	Хамгийн түрүүн түүнийг ойлгуулав 

	Хаан тэгээд ингэж дуулав: 

	«Алдар нэрийг чинь мэддэг бүхэн 

	Ариун найдлага тавих болтугай!» 

	Хамт надтай сүсэглэдэг атлаа 

	Харин яагаад мэддэггүй билээ?

	Өөрийн буулгасан лүндэнд та 

	Өр зүрхийг минь сүсгээр ундаалсан, 

	Буян хишигт шүүдрийн дусалд 

	Би өөрөө бүрэн ханаад

	Бишрэл итгэлийн хураар би 

	Бусдыг бас ундаалж байна» 

	Миний ярьж хүүрнэж байхад 

	Мандсанталын бөхөшгүй цээжинд 

	Гэв гэнэт, байн байн 

	Гялсхийх цахилгаан адил 

	Гэрэл туяа хэлбэлзэж байлаа 

	Гэнэт амьсгалан тэр хэлэв: 

	«Зүдэрч тарчилж үхэн үхтлээ 

	Зүрх сэтгэлээ бүлээцүүлж байсан 

	Буянт найдварыг хайрлах хайр минь 

	Баяр хөөртэй байгааг хараад 

	Найдаж юу хүлээж байгаагаа 

	Надад чамайг хэлэг хэмээн 

	Намайг дахин үлээлгэж байна».

	Ам нээж би хэллээ:

	«Агуу тэнгэрийн сонгосон хүмүүсийн 

	Амин сүнсний зорилгыг ойлгоод 

	Шинэ, Хуучин гэрээс судраас 

	Шинжиж би үүнийг ойлгосон

	Хүн бүхэн эх нутагтаа

	Хоёр өмсгөлтэй байх болно266

	Ийм үгийг бид бүхэнд

	Исайя зарлан тунхагласан юм

	Тэд бүхний газар нутагт

	Тансаг сайхан амьдрал өрнөнө.

	Аль байдаг чадал чинээгээрээ 

	Ах чинь267 цагаан өмсгөлийн тухай

	Арай тодорхой хэлж өгөөд

	Бид бүхэнд уг нээлтийг

	Бүрэн дүүрэн хэлж өгсөн юм».

	Чингээд миний ярьж дуусмагц 

	«Чамд найдах болтугай!» гэсэн

	Чимээ гарч тэнгэрт дуурьсав

	Энэ үгийг бүгд сонсож

	Эргэн эргэн бүжиж гарав

	Нөгөө гэрлүүд өсөн өссөөр

	Нэг том гал268 боллоо

	Хурц тод ийм одод

	Хавчийн269 урд байсан сан бол 

	Өвлийн цагт бүтэн сар

	Өдөр шөнөгүй гэгээтэй байх сан. 

	Асан дүрэлзсэн тэр гал

	Аанай хоёртойгоо нийлэхийг харав. 

	Бидний дэргэд хоёр гал

	Бадармал хайранд орчиж байсан юм. 

	Нөгөө гал дуу хөгжим,

	Найрал, зохиролтой нэгдэн нийлэв 

	Хүндэт эзэгтэй, сүйт бүсгүй шиг 

	Хөдлөх ч үгүй, дуугарах ч үгүй 

	Хөгжсөн олныг харж байлаа.

	«Хотон шувуутай270 тэр хүмүүн 

	Хамт нэг дор хэвтэж байсан юм. 

	Хэнхдэг цээжинд нь наалдаж байсан юм 

	Хүчин түүнд зүтгэсний учир 

	Хишиг үүрэг тэнгэрээс хүлээсэн юм» 

	Үүнийг надад Беатриче хэллээ.

	Үг хэлж байхдаа ч гэсэн

	Үлэмж сайхан түүний мэлмий 

	Үзэсгэлэнт тэнгэрээс холдож салсангүй, 

	Нарны толбыг харъя гээд

	Нүдээ чилтэл ширтсэн хүний 

	Харах нүд нь адаг сүүлдээ 

	Харанхуйлж сохорч эхэлдэг шиг 

	Тод хурц гэрлийг хараад

	Тийм байдалд би орлоо.

	Тэгтэл ийм үгийг сонслоо:

	«Хайгаад хайгаад олдохгүй юмыг271 

	Харах гэж нүдээ юунд чилээнэм бэ? 

	Хурмаст тэнгэрийн зарлиг шийдээр 

	Хоногийн тоо дуусахаас нааш

	Төрсөн миний энэ бие

	Тоосон доторх тоос л байна.

	Хос гэрэл272 л энэ орчлонд

	Хоёр өмсгөлтэй, хамгаас өнгөтэй,

	Дөнгөж саяхан тэр хоёр

	Дээд тэнгэрт хөөрөн ниссэн»

	Энэ үгийг хэлж дуусмагц 

	Ээлт гэрэл таг болон

	Уяхан аялгууг гурван амьсгал 

	Ундруулж байснаа бас намдах нь 

	Ажил дуусах үеэр юм уу

	Аль эсвэл асгатай газар

	Оволзох давлагааг хагалан зүссэн

	Онгоцны сэлүүр, исгэрэх чимээгээр 

	Огт хөдлөхгүй гэнэт зогсох мэт 

	Беатриче авхай руу эргэн хартал

	Би хэдийгээр хажуу дэргэд нь 

	Бишрэм сайхан ертөнцөд байсан ч 

	Миний нүдэнд юу ч харагдсангүй, 

	Машид айж дагжин чичирлээ!

	 

	ХОРИН ЗУРГААДУГААР ДУУЛАЛ

	 

	Найм дахь одот тэнгэр (үргэлжлэл)

	 

	Нүд балайраад сандарч байхад минь 

	Нөгөө сохолсон гэрлэн түүдэг273

	Агаар салхи сэрвэгнүүлэн байж 

	Анир гаргаж ингэж хэллээ: 

	«Надад сохлуулсан чиний нүд 

	Наашилж дахин харах хүртэл 

	Үүл бүрхсэн чиний харааг 

	Үг яриа чинь орлох болтугай 

	Харин ингээд ярьж эхэл, 

	Халуун сэтгэл чинь одоо тэгээд 

	Хаашаа тэмүүлж байгааг хэл274. 

	Халгаж айхаа больж үз, 

	Харах хараа чинь ер сохроогүй, 

	Харанхуйлж, будантаж л байгаа юм. 

	Тойргоос тойрогт өөдөө тэмүүлж 

	Туйлын гайхалтай замаар аялуулсан 

	Асралт авхайн хоёр мэлмийд 

	Ананийн мутрын275 шид бий».

	Ам нээж би хэллээ:

	«Миний нүдийг анагаах цагийг 

	Маш тэсвэртэй хүлээж байна. 

	Хаалга үүдний гүнд нэвтрэх мэт 

	Халуун гал төөнөн орсон юм. 

	Тэнгэрийн орны ариун Жаргал 

	Туульс судрын эхэн, төгсгөл 

	Судар номын мөр бадгууд 

	Сэтгэлийн үгийг надад шивнэнэ». 

	Нүдэн балай намайг тайтгаруулсан

	Нөгөө хүний дуу хоолой 

	Сохор болсон хөөрхий намайг 

	Сургамжилж дахин ингэж хэллээ: 

	«Шигүү нягт шигшүүр дээр 

	Шалгаж би чамайг үзье.

	Ингэхэд чи ямар хэргээр 

	Ийм холыг зорин ирэв?» 

	Ингэж би хариуд нь хэлэв: 

	«Гүн ухааны сургаалыг шүтэж 

	Гэгээн тэнгэрийн номнолыг дагаж 

	Би тэр хайрын увдисыг 

	Биедээ шингээж авсан юм. 

	Яагаад гэвэл сайхан жаргалыг 

	Яльгүй жаахан дэмжээд өгвөл 

	Янаг хайр ундраад ирдэг юм. 

	Харин буян нь ихсэх тусам 

	Хайр улам дүрэлзээд ирдэг юм 

	Учир иймээс туйлын сайхан 

	Уг чанарыг эрхэмлэх ёстой. 

	Харин түүнд байхгүй байгаа 

	Хамгийн сайхан өлзий буян 

	Харагдах төдий түүний туяа 

	Миний нотолгоонд гүн шингэсэн 

	Магад үнэнийг ойлгосон хүн 

	Машид хайрлан тэмүүлэх ёстой. 

	Ашид мөнх юм бүхний

	Анхны Хайрыг нотолсон хүн 

	Уул үнэнийг миний өмнө 

	Уудлан дэлгэн тавьж байна. 

	«Сайхан алдрыг үзэж мэдэхэд 

	Санаа сэтгэлээ бэлтгэ” гэж 

	Өөрөө өөрийнхөө тухайд 

	Өнөө Моисейд очин хэлсэн 

	Бат үнэн дуу хоолой 

	Бас дахин өгүүлж байна. 

	Эрхэмсэг гоё үг хэлээрээ

	Эзэн тэнгэрийн нууц утгыг

	Даян дэлхийд зарлан тунхаглахдаа 

	Дахин чи дэлгэж байна».

	Ахин тэр сэрвэгэнэж эхлэв:

	«Алтан дэлхийн оюун ухаанаар 

	Ариун номын ач тусаар 

	Оргилсон халуун чиний сэтгэл 

	Онгон тэнгэрт хандсан байна.

	Өөр тасмаар ч хан тэнгэртэй 

	Өөрөө холбогдсон байж болох юм. 

	Хайр сэтгэл чинь хэрхэн юугаар 

	Хайлуулж уярааж байгааг хэлээч?» 

	Христийн бүргэдийн нандин санаа 

	Хэлэлтгүй ил байсан болохоор 

	Миний хэлснийг хааш нь чиглүүлэхийг 

	Мэдэж ажиж авлаа би, 

	Ам нээж би хэллээ:

	«Эзэн ахуй руу биднийг хөтөлдөг 

	Элдвийн эмзэг юм бүхэн

	Хамаг оюуныг минь гийгүүлэн соёрхож 

	Хайр сэтгэлийг хатамжилж өгдөг юм. 

	Одоо миний амьдралтай адил 

	Орчлон ертөнцийн аж байдал 

	Нартад амьдрахыг гэрээсэлж хэлээд 

	Нас нөгчсөн түүний үхэл

	Над шиг олон сүсэг мөргөлтний 

	Найдаж итгэдэг юм бүхэн, 

	Өмнө өгүүлсэн чин үнэн — 

	Өөдгүй дурлалын давлагаанаас аварч 

	Өнөр хайрын эрэгт гаргасан юм. 

	Мөнхийн цэцэрлэгчийн цэцэрлэгт ургасан 

	Модны навчист276 би хайртай 

	Буян хишиг нь тэр цэцэрлэгт 

	Бууж ирсэн болохоор, тэр»

	Тэгээд миний чимээгүй болмогц 

	Тэнгэрт яруухан аялгуу дуурьсаж

	«Ариун, ариун, ариун!» гэж

	Асар их баярыг илтгэв.

	Ачлалт Беатриче баясан давтав.

	Нүдний бүрхүүлийг дараа дараагаар 

	Нэвт туссан хурц туяанд 

	Нойр сэргэж нүдээ нээхэд

	Ухамсар мэдрэл бүрэн сэргэж 

	Ухаан бодол орохоос нааш 

	Хамаг юм харанхуйлж бүдгэрээд 

	Харахад тун аягүй байдаг

	Өрлөг авхай үүнтэй адил 

	Өчнөөн алсад цацран гийсэн 

	Өөрийн мэлмийн гэрэл туяагаар 

	Алаг нүдний минь хамаг тоосыг 

	Алга болтол арчаад өглөө.

	Урьд байснаасаа миний нүд 

	Улам ч их хурц боллоо.

	Дөнгөж бидний өмнө тодорсон 

	Дөрөв дэх гэрэл хэн болохыг 

	Айж зовж, балмагдан байж 

	Асууж түүнээс лавлалаа би.

	Авхай надад ингэж хариуллаа: 

	«Ханаран цацрах түүний гэрэлд 

	Хамгийн анхны амин сүнс277

	Өөрийг нь бүтээсэн бурхан тэнгэрийг 

	Өргөмжлөн магтан дуулж байдаг юм». 

	Хүчит салхи шууран үлээхэд 

	Хөвчийн мод гулзайн бөхийж

	Дараа нь тэгээд тэнийгээд ирэхээр нь 

	Дахин навчис нь сэргэн дэлгэгддэг, 

	Ярьсан үг нь урсаж байхад 

	Яг л би тиймэрхүү байлаа.

	Үнэн зүрхийг минь төөнөж байсан 

	Үг хэлэх хүсэлдээ хөтлөгдөн

	Алмайрч байснаа дараа нь тэгээд 

	Ахин би зориг орлоо.

	Ам нээн ингэж хэллээ:

	«Боловсорч амжаагүй ганц жимс 

	Болсон хэвээрээ үүсэж ургасан юм. 

	Хадамд гарсан бүсгүй бүр 

	Хүүхэн, бэр нь болж байдаг 

	Хүн зоны хуланц эцэг минь278 

	Онцлон гуйсан миний гуйлтыг 

	Ойшоож та хариу хэлээч!

	Асуултыг урьдаас мэддэг болохоор чинь 

	Арай түргэн сонсох санаатай

	Анир чимээгүй сонсож байна»

	Бяцхан араатныг навтсаар дарчихад

	Бажгадан сандарч, бултан гарах гэж 

	Байдаг чадлаараа үсчин цовхордог. 

	Яг үүн шиг анхны сүнс

	Яралзсан гэрлэн бүрхүүлийг нэвтлэн

	Буянтай сайхан сэтгэлээ нээж

	Баяр хөөрөө илэрхийлж байна.

	Бас тэгээд ингэж хэллээ:

	«Ямар ч эргэлзээгүй тийм зүйлд

	Ягштал чиний итгэдгээс илүү 

	Үг хэлэлтгүй, чиний асуултад 

	Үнэн бат итгэлтэй байна.

	Асууж лавласан зүйлийг чинь би

	Ариун толинд харж байна.

	Тэр толь хамаг юмыг

	Тусгаж тольдож байдаг мөртөө 

	Ямар ч юманд харин өөрөө 

	Яагаад ч гэсэн тусдаггүй юм. 

	Өгсөх зам нэгээхэн агшинд 

	Өмнө чинь зурсхийн нээгдсэн 

	Оргилын цэцэрлэгт279 бурхны тааллаар 

	Орж ирээд удсан эссэнийг, 

	Уул цэцэрлэг миний нүднээ 

	Удтал тодрон харагдах эсэхийг 

	Уур хилэнгийн уг шалтгааныг

	Миний зохиосон хэлийг чи

	Мэдэж авах хүсэлтэй байна.

	Алдрай хүү минь мэдэж ав:

	Алим жимс амссанаа биш,

	Агуу тэнгэрийн тааллыг зөрчсөнөө 

	Би нэгэнт наманчилж цагаатгасан, 

	Бас Ева ч наманчилж цагаатгасан 

	Тэнгэрийн зарлигийг Виргилий сонссон 

	Тэр газар280 миний бие

	Дөрвөн мянга гурван зуун

	Хоёр жил амьдарсан байна.

	Ер нь би энэ хорвоод

	Есөн зуун гучин жил

	Аж төрөн суусан байна.

	Анх миний зохиосон хэл

	Немвродын тушаалыг биелүүлж байсан

	Нэн олон үндэстэн ястны

	Бүтэшгүй их ажил эхлэхээс

	Бүр өмнө мөхөж сөнөсөн.

	Билиг авьяасаас ухааны үр

	Бүрэн дүүрэн шалтгаалдаг байна.

	Уран авьяас оддоос шалтгаална.

	Учир иймээс авьяас билиг

	Удтал үргэлжилж чаддаггүй байна.

	Хүн ер ярих нь зүй ч

	Хүй их байгаль биш

	Хүн өөрөө шийдэхийн тулд

	Ямар ч гэсэн ярих хэрэгтэй.

	Тамын зовлонд орохоос минь өмнө

	Түгээмэл Буяныг хувьт ертөнцөд

	«И» гэж дууддаг байсан юм.

	Ингээд би тэр ертөнцөд

	Ихийн их баяртай байсан юм.

	Дараа нь түүнийг «Эль» гэсэн юм. 

	Намар хаврын цаг болоход

	Навчис навчсаар солигддогийн адил

	Өнөр хүний заншил бүхэн

	Өөрөө өөрийгөө сольж байдаг 

	Хамгийн өндөр оргилд байгаа 

	Хан ууланд миний бие

	Гэгээн ч байсан, биш ч байсан 

	Гэхдээ долоохон цаг л болсон»

	 

	ХОРИН ДОЛООДУГААР ДУУЛАЛ

	 

	Найм дахь одот тэнгэр (төгсгөл) 

	Ес дэх тэнгэрт гарсан нь 

	 

	«Эцэг, хүү ариун сүнс» гэж

	Энд тэндгүй «Алдарштугай» гэж 

	Диваажингийн оронд цуурайтаж байлаа. 

	Даанч яруухан аялгуу байлаа.

	Орчин тойрноо ажиглан харж

	Орчлонгийн мишээлийг нүдээрээ тогтоож 

	Сонссон, харсан цээжинд шингэж

	Согтоон мансууруулж байх шиг санагдлаа. 

	Аяа, юутай баяр баясгалан:

	Аяа, юутай бахдал хөгжөөн!

	Аяа, энэрэл хайрын хорвоо!

	Аяа, энх мөнхийн хорвоо!

	Аяа, шуналгүй хадгалж байдаг 

	Алт эрдэнэсийн бат сан!

	Миний өмнө дөрвөн зул281

	Мандан дүрэлзсээр гарч ирлээ.

	Агшин агшин өнгөрөх бүрийд

	Анх түрүүн гарч ирсэн нь282 

	Аранзал гал улам бадраав 

	Ангараг гараг тэр хоёр

	Алаг шувуу шиг өдөө соливол 

	Бархасбадь гараг бидний өмнө 

	Бас л тийм байх сан байх283 

	Эрэмбэ зэргийг тэнд тогтоосон 

	Эрх төгөлдөр их хүчин

	Ашдын ерөөлт тэр гэрлүүдийг

	Анир чимээгүй бологтун гэхэд нь 

	Аялгуу дуулал намдаад ирлээ. 

	Анхаарч би түүнийг сонслоо: 

	«Өнгө будаг минь хувирч байгааг 

	Өөрөө чи битгий гайхаарай. 

	Өчиж хэлсэн үгийг минь сонсуут 

	Өнгөө эд нар заавал хувиргадаг. 

	Тэнгэрийн хөвгүүний залрах ёстой 

	Тэр ширээ эзгүй болж 

	Миний ширээнд, миний ширээнд 

	Миний ширээнд хулгайгаар суусан 

	Урвагч этгээд284 булшин дээр минь285 

	Улаан цусан уул босгожээ. 

	Тэнгэрээс унасан өнөө амьтан286 

	Түүнийг хараад баясаж байна». 

	Үүрийн туяа, үдшийн туяа 

	Үүл мананг гийгүүлэх адил 

	Гэв гэнэт хамаг орчлон 

	Гэрэл туяанд шаргалтаад ирлээ. 

	Эмэгтэй хүн, хэн нэгний 

	Эндэж алдахад сэтгэж зовж 

	Айж түгшиж, зүрхээ чангалж

	Анхаарал тавьж энэрэн хардаг 

	Беатриче авхайн царай тэгж 

	Барайж гэнэтхэн хувираад явчихлаа. 

	Хамгийн хүчит тэмүүлж зовоход нь287 

	Хан Тэнгэр ингэж барайсан гэж 

	Хар ухаандаа жишээлж байна.

	Өнөө хүн энэ хооронд 

	Өгүүлж ярьсан хэвээр байлаа. 

	Төрх байдал хувиран өөрчлөгдөв. 

	Түүнээс дутуугүй хоолой нь хувирав. 

	Асар их алт мөнгийг 

	Авдарлаж хурааж аваг гэж 

	Тэнгэрийн сүйт миний цусаар 

	Лина, Клета хоёрын цусаар

	Лав өсөж бойжоогүй байх. 

	Сикст, Пий, Калист болон 

	Санваартан Урбан288-эд бүгдээр 

	Энэ баялгийг хураахын тулд л 

	Эрт цагаас цусаа урсгаж 

	Энэлж гасалж байгаагүй байх. 

	Манай шашныг залгамжилсан хүн 

	Маш атгаг үзэл гаргаж 

	Баруун, зүүний бүлэг289 гэж 

	Бутлан хуваахыг бид хүсээгүй 

	Миний авсан тэр түлхүүрийг 

	Дайн тулаанд загалмайтны мандуулсан 

	Дайчин (туг дээр сүлд болгохыг 

	Даанч бид хүсээгүй билээ.

	Худалдаж авсан, хуурамч үйлдсэн 

	Хөнгөлж үзэх жуух бичигт

	Дүрсийг минь сийлсэн тамга дарахыг ч 

	Дараа нь тэгээд ичиж улайхыг ч 

	Даанч бид хүсээгүй билээ!

	Хурган хонины дотор бид 

	Хувраг ламын хувцас өмссөн

	Ховдог шунахай чононууд байхыг 

	Хаа ч гэсэн харж байна.

	Аяа, тэнгэр бурхны шүүх 

	Авлигач этгээдийн эсрэг босооч!

	Бас тэгээд Гаскон, Каорсынхан290 

	Бидний цусыг сорох гэж байна291 

	Аяа, ариун шашин төр минь 

	Адгийн ялзралд орж ээ та! 

	Агуу их Сципионы дайнд292 

	Ачлан тусалж Ромыг аварсан 

	Арга ухаан аврахдаа л аварна, 

	Айсуй гэдгийг нь мэдэж байна. 

	Хөрст дэлхийдээ бууж очоод 

	Хүү минь чи, эцэслэхийн цагт 

	Энд миний хэлсэн үгийг

	Эрэлхэг зоригтой хэлж өгөөрэй!» 

	Хөхөө өвлийн хүйтэн болж 

	Хөлдсөн уур цас болон 

	Хөрст дэлхийд буух адил 

	Огторгуй энд гоёмсог болж 

	Олон хоног бидэнтэй саатсан 

	Учиргүй их хуран чуулсан 

	Уур мананг дээш нь хөөргөв. 

	Туйлын их өндөр орчинд 

	Тулж очоод зогсох хүртэл нь 

	Ахин дээшлэх түүний хөдөлгөөнийг 

	Ажиглан харж зогслоо би. 

	Хараагаа би түүнээс салгатал 

	Хатагтай надад ингэж хэллээ: 

	«Харин одоо доошоо хар, 

	Хаа ирснээ өөрөө үз!» 

	Ажиглаж би доошоо хартал

	Анх дэлхийг харснаас хойш 

	Агаарын нэг дэх бүсийг өнгөрөөд 

	Хуурай газрын дунд хавиас 

	Хамгийн захад хүрсэн байлаа.

	Гадес293 хотын цаад талд 

	Гайтай Улиссын294 замыг харав. 

	Европа хатныг үүрч явсан 

	Эрэг газар энд байна295. 

	Тэр хэсэг хуурай газрыг 

	Тогтоож сайн хармаар байлаа. 

	Гэвч наран хэдийнээ шингээд 

	Гэгээ тасарч харанхуй болжээ. 

	Дагина өөдөө дандаа тэмүүлсэн 

	Дур сэтгэлт амин сүнс 

	Түүний сайхан нүдийг харах гэж 

	Тэсэж ядан хүлээж байлаа.

	Авхайн нүүрний гэрлийг хармагц 

	Агуу баясгалан туяаран гялалзав.

	 

	[image: Image]

	 

	Байгаль эхийн бүтээсэн юм уу

	Бийр будгаар зурж урласан 

	Одоо болтол гайхагдаж байгаа

	Олон сайхан бүтээл туурвилыг 

	Авхайн тэр баясалтай харьцуулбал 

	Арчаагүй өчүүхэн санагдах сан билээ. 

	Миний нүд рүү сэвэлзэн үлээсэн

	Маш их хүчин намайг

	Жигүүртэн Лединий үүрээс296 угзраад 

	Жигтэйхэн түргэн тэнгэрт шидлээ.

	Тэр тэнгэрийн хамаг орчин 

	Тэнд эндгүй адилхан болохоор 

	Хатагтайд хөтлөгдөн дээшээ хөөрөөд

	Хаа очсоноо би мэдсэнгүй.

	Эргүүтэж, тааж будилах вий гэсэндээ 

	Эзэн авхай надад хандан

	Тэнгэр бурхны мишээлийг дамжуулах мэт 

	Туйлын баяртай ингэж хэллээ: 

	«Орчлон ертөнцийн түмэн бодис

	Оршиж байгаа юм бүхэн

	Эс хөдлөгч цөмийг тойрон297 

	Энэ заагаас эхэлдэг юм шүү.

	Энэ тэнгэрийн эргэн тойронд 

	Ээлт бурхны ухаан байдаг юм.

	Тэр ухаанаас хайр сэтгэл, 

	Хайрын сэтгэлийн эрх мэдлийг

	Хамаг ертөнц өөртөө татаж

	Бурхны санаа өөртөө багтаадаг ч 

	Бурхнаас л эрч хүчээ авдаг.

	Хайр, гэрэл хоёр өөртөө

	Хамаг огторгуйг багтааж байдаг. 

	Тогтоосон хэмжүүрээр хөдөлгөөнийг энд 

	Тооцож хэмжиж үздэггүй ч гэсэн

	Хоёр тавын арав гэдэг шиг

	Хамаг хөдөлгөөн үүгээр хэмжигддэг. 

	Өнгөрөх цагийн үндэс язгуур 

	Өнөө савын гүнд шигдэж

	Оройн хэсэг нь бусад тэнгэрт 

	Оршиж байдгийг одоо чи

	Ойлгож мэдэхэд амар боллоо.

	Аяа, хомхой шунал гэдэг үү!

	Асруулж тэжээлгэж байсан хүмүүсээс 

	Авч идэж завшсан хойноо 

	Аюул тулгарахад нэг нь ч харахгүй! 

	Үнэн санааны өнгө аяс

	Үхэх зүрхэнд амьд үлдэвч

	Салахгүй орсон аадар бороо 

	Сайн лисээс саарыг үүсгэдэг.

	Залбирал буяны хичээл сургамжийг 

	Зарим багачууд сонсож дуулаад 

	Хацар нь булцайхаас хамаагүй түргэн 

	Хамаг утгыг нь мартаж орхидог 

	Маш жаахан шулганаж байхдаа 

	Мацгийн өдрийг санаж явдаг. 

	Малигар том болсон хойноо 

	Ямар ч өдөр, ямар ч хоолыг 

	Ялгаагүй амтархан зооглож орхидог 

	Эрхийн чинээхэн шулганаж явахдаа 

	Эхийгээ хайрлан хүндэлж байснаа 

	Үг хэлтэй болоод ирэхээрээ 

	Үхэх цагийг нь өөнтөглөн хүлээдэг. 

	Саруул өглөө, үдшийг бэлэглэгч 

	Сайхан охинд уруу татагдаж 

	Хүн ингээд цагаан арьсаа 

	Хөө хар өнгөтэй болгодог298 

	Ултай сайн эргэцүүлж бод 

	Учир нь аяндаа тодорхой болно: 

	Замлин хорвоод энэхэн үед 

	Засаг төр байхгүй болсон, 

	Олон түмэн хүн ард

	Осолтой замд ороод байна, 

	Өдрийн зууны нэг хувиар 

	Өвлийн улирал хаварт ойртон299 

	Дээд тэнгэрийн энэ оронд 

	Дэндүү их гэрэл бадарч

	Аль хэдийн, урьдаас тунхагласан 

	Аюулт шуурга300 хөлөг онгоцыг 

	Аль хэрэгтэй зүгт нь чиглүүлж 

	Аян замд хэлбэрэлтгүй хөтөлнө. 

	Салбайсан цэцэг дэлбээлэн дэлгэрч 

	Сайхан жимс урган боловсорно».

	 

	ХОРИН НАЙМДУГААР ДУУЛАЛ

	 

	Ес дэх тунгалаг тэнгэр буюу Анхны хөдөлгөгч - Сахиулсан тэнгэрүүд 

	 

	Өрөвдөм хөөрхий эгэл хүмүүсийн 

	Өнөөгийн амьдралыг харуусан гуниглаж 

	Амин сүнсийг минь диваажинд хүргэсэн 

	Авхайтан надад үнэнийг нээхэд 

	Хажуу дэргэдхэн асааж тавьсан, 

	Харж шинжиж хараахан амжаагүй 

	Зулын гал толины гүнд 

	Зэрвэс зэрвэсхийхийг хараад 

	Шилэнд туссан зулын гэрлийг 

	Шалгаж сайн ажиглаж үзэхэд 

	Яруу эгшигт ая дуу шиг 

	Яг цав тохирч байдаг юм.

	Үүнтэй адил миний дуртгалд 

	Үзсэн харсан минь шингэн үлджээ. 

	Хайр сэтгэлийг тушиж орхисон 

	Хархан нүдийг ширтэн байж

	Харсан бүхэн шингэн үлджээ.

	Тэгээд би өөрийн эрхгүй

	Тэр мандалд харагдсан бүхнийг

	Нэг захаас нь нөгөө хүртэл

	Нягтлан, нягтлан харж байтал

	Ажиглаж нүдээр харахын аргагүй 

	Айхтар хурц туяагаар гялбуулан 

	Нэн тод гэрэл цацраасан

	Нэгэн цэг301 надад харагдлаа.

	Тэнгэрт бүдэгхэн сүүмэлзэх од

	Тэр цэгийн дэргэд байвал

	Тэргэл сар шиг харагдана биз 

	Огторгуйн харанхуйд түгэн гялалзагч 

	Оддын дундах од шиг байна биз. 

	Манан будан өтгөрөөд ирэхэд 

	Мандсан нарны эргэн тойрон 

	Гэгээн цагариг хүрээ татаад 

	Гэрэлт нарыг тээх адил 

	Тэр цэгийг гал хүрээлж 

	Туйлын түргэн тойрон эргэх нь 

	Орчлонт ертөнцийн эргэх хурднаас 

	Онцгой гойд эрчлэг байлаа302 

	Өнөө галын хүрээ цагаригийг 

	Өөр гал бүслээд авлаа 

	Тэр галыг гурав дахь нь, гурав дахийг нь дөрөв дэх

	Дөрөв дэхийг тав дахь, тав дахийг зургаа дахь нь 

	Тэр дорхноо бүслээд авлаа.

	Долоо дахь хүрээний цар хэмжээ 

	Даанч их өргөн байлаа.

	Юноны элч солонгоо дэлгээд 

	Ерөөсөө хүрэхийн аргагүй байлаа.

	Найм дахь хүрээ нь ес дэх дотроо 

	Нэн түргэн эргэлдсээр байлаа.

	Анхны хүрээнээс холдох тусам

	Алгуур удаан болсоор байлаа.

	Ариун Очинд ойртох тусам

	Аяндаа улам тодорсоор байлаа.

	Түүний үнэнийг бүрэн шингээснээс 

	Тэгж тодорсон байх учиртай.

	Эргэлзэж гайхаж байгааг минь хараад 

	Эрхэмсэг хатагтай ингэж хэллээ: 

	«Тэрхүү Цэг ямар байхаас

	Тэнгэр, газар шууд шалтгаална. 

	Очинд хамгийн ойр хүрээг

	Онцолж чи сайн хар:

	Гал халуун сэтгэлээр дүрэлзсэнээс

	Гайхалтай түргэн эргэлдэж байгаа юм». 

	Түүнд би хариу хэллээ:

	«Тив дэлхийн бүтэц тогтоц

	Тойрон эргэлдэгч энэ хүрээ шиг

	Тийм байдалтай байсан сан бол

	Сэдэж ярьсан таны үгэнд

	Сэтгэл минь бүрэн ханах байсан.

	Харин тэгтэл байгаль орчлонгийн

	Харагдах мэдрэгдэх юм бүхэн

	Газраас дээш харах тусам

	Гайхалтай сайхан болж байна.

	Харин тиймээс та надад

	Хайр, гэрлийн зааг болсон

	Хан тэнгэрийн энэ гайхамшигт

	Харш өргөөний тухай бас

	Хариу хэлж өгмөөр байна.

	Эх дүр, төсөө хоёр

	Нэгэн замаар эс явдгийн

	Нарийн учир юу юм бэ?

	Тархинд бодол үймрээд байна

	Тус дэм авмаар байна».

	Тэгтэл эзэгтэй ингэж хэллээ:

	«Энэ зангилаа гарын хүчээр

	Эс тайлагдсанд битгий гайхаарай.

	Хүний гар хүрээгүй болохоор 

	Хэтэрхий чанга болсон байна.

	Хариу үгийг минь чи сонсоод

	Хамаг хүслээ хангаж үзээрэй.

	Энэ хэлсэн миний үгийг 

	Эргэцүүлж чи сайн бодоорой. 

	Тэнгэрийн мандлын өргөн нарийн нь 

	Түүний анги хэсэгт түгсэн 

	Эрч хүчний их багаас

	Эрхбиш шалтгаалдаг учиртай.

	Эрч хүчний хэр хэмжээгээр 

	Элбэг дэлбэг болдог юм. 

	Уг хэмжээ нь их байвал 

	Улам их арвин байна.

	Бүхэл бүтэндээ тээр болох

	Бие анги гэж байдаггүй юм.

	Бүх орчлонг эрчлэн эргүүлэгч 

	Бидний энэ төгөлдөр мандал 

	Эрдэм хайрын дээд хүрээнд 

	Эвлэг сайхан тохирч байдаг юм. 

	Өөрөө чи харах болно.

	Өмнө чинь энд эргэлдэж байгаа 

	Өчнөөн олон тэнгэрийн хүрээний 

	Хэмжээг биш зөвхөн хүчийг 

	Хэмжиж үзэх хэрэгтэй юм, 

	Тэнгэрийн мандал тус бүрийн 

	Төгс хүчит шинж чанар нь 

	Түүнийг жолоодогч Ухаанаас хамаарна. 

	Их мандалд - их хүч

	Бага мандалд - бага хүч бий». 

	Бумбагар хацраа Борей303 үлээхэд 

	Баруун хойноос салхи дэгдэж 

	Бөмбөрцөг дэлхийн агаар цэлмэж 

	Харанхуй манан уусан арилж 

	Хан тэнгэрийн түмэн үзэсгэлэн 

	Харах нүднээ гэрэлтэн тодордог,

	Хатагтай өөрөө надад хандаж 

	Яруу тод хариу хэлэхэд нь 

	Яг би тиймэрхүү боллоо. 

	Харанхуй шөнө од гэрэлтэх мэт 

	Хамаг үнэний учир нээгдлээ. 

	Хатагтай үгээ хэлж дуусмагц 

	Хайлсан төмрөөс оч цацрах мэт 

	Цагариг хүрээ тойрон эргэлдэж 

	Цацраг туяа тургин шүршлээ. 

	Үсэрч цацагдсан тэр очнууд 

	Үй түмэн галтай нийлж 

	Хоёр дахин үржсээр байгаад 

	Хосгүй арвижсан будааны домгоос304 

	Хол давуу олон боллоо.

	Үл хөдлөх тэр Цэгийг 

	Үй түмэн магтахыг сонслоо.

	Түм түмэн үеийн туршид

	Түүнийг тойрон тэмүүлэн бужигнажээ. 

	Бодол болон шаналж байгааг минь 

	Беатриче хараад ингэж хэллээ: 

	«Эхний хоёр хүрээн дотор

	Эргэж байгаа нь Серафим, Херувим 

	Тэд холбоондоо үнэнч байж

	Тэнхээ чадлынхаа хэр чинээгээр 

	Тэр Цэгтэй ижилсэн байж

	Тэмүүлэн түргэлэн эргэж байдаг юм. 

	Хэр хол хардгаараа тэд

	Хүч чадалтай байдаг юм.

	Хан тэнгэрийн мяндаг тушаалтнууд 

	Хамгийн тэдэнд ойр байгаа 

	Хайрын сайхан титмийг сүлжсэн юм. 

	Эхний бөөн гурван хэсэгт 

	Эцэс болж байгаа нь тэр.

	Үнэхээр ухаан төгөлдөр болдог 

	Үнэнд хэчнээн хараа нэвтэрсэнд

	Хүрээ цагариг тус бүрийн

	Хөөр баясал оршдог юм шүү. 

	Хичээж үүнийг мэдэж аваарай. 

	Хавтай сайхан жаргал цэнгэл 

	Хайр сэтгэлээс бий болдоггүй 

	Харах нүднээс бий болдгийг 

	Хамт бид үзэж байна.

	Хайр сэтгэл харах нүдийг 

	Хажууд нь дагаж явдаг юм. 

	Харах нүдэнд гавьяа зүтгэлээр 

	Хамаг хүч заяасан байдаг юм. 

	Ашдын буян, сайн санаа 

	Алдар гавьяаны үндэс болдог юм. 

	Ахиад цаашаа шаталдаг юм. 

	Эргээд намар дахин ирэхгүй 

	Эгнэгт хавар шувтарч дуусахгүй 

	Хөндий задгай талын уудамд 

	Хөхрөн ногоорон харагдаж байгаа. 

	Хөрш гурван бөөн гэрэл 

	Гурамсан ариун эрдэнэ шүтээнд 

	Гурван дүрт мяндаг тушаалтан 

	Гурван аяар «Осанна» хэмээн 

	Гууглан дуудан дуулж байна. 

	Тэрхүү шатлан захирах ёсонд 

	Тэнгэрийн гурван зиндаа бий. 

	Эхлээд-Ноёрхол, дараа нь Хүч 

	Эцэс сүүлд нь Эрх мэдэл 

	Арай сүүлчийн хоёр хүрээнд 

	Ариун журамт эрхэм дээдэс 

	Асар баяртай хөвөлзөж байна. 

	Адаг сүүлд нь ангел тэнгэрийн 

	Агуу баясал тодорч байна.

	Тэр олон бөөн гэрэл 

	Тэртээ өндрийн цэгийг ширтэж 

	Бүрэн мэдлээ доош нь цацаж 

	Бурхан тэнгэрт татагдсан атлаа 

	Бас өөрсдөө татаж байна.

	Афин хотын Дионисий хамба 

	Ахиж шаталсан зэрэг зиндааны 

	Анх үүссэн гүн нууцыг 

	Нарийн нягт шүүн тунгааж 

	Надтай адил ялгадаг байсан юм 

	Тэгээд дараа нь Григорий паптан 

	Түүнтэй санал нийлээгүй юм 

	Тэнгэрт очоод нүдээ нээмэгц 

	Тэр өөрөө өөрийгөө шоолсон юм 

	Орчлонгийн өмнө эгэл хүмүүс 

	Олон нууц үнэнийг илрүүлсэнд 

	Онцын гайхамшиг бараг барахгүй 

	Эндхийн үнэнийг үзсэн хүн305 

	Энэ ордны бусад үнэнийг ч 

	Итгүүлж түүнд чадсан юм».

	 

	ХОРИН ЕСДҮГЭЭР ДУУЛАЛ

	 

	Ес дэх тунгалаг тэнгэр буюу 

	Анхны хөдөлгөгч (төгсгөл)

	 

	Латоны төрүүлсэн хоёр од306

	Тэнгэрийн хаяаны эсрэг цэгт

	Нэг нь Хонины ордод байх.

	Нөгөө нь Жинлүүрт орших агшинд

	Асар тэнгэрийн чанх оройгоос 

	Адилхан зайд оршиж байснаа 

	Тэнгэрийн хаяанд нэг нь шингэж

	Тэртээ дороос нөгөө нь мандаж

	Тэр хоёрын холбоо тасрах

	Тийм агшин өнгөрөхийн төдийд

	Үзэсгэлэнт Беатриче мишээн инээмсэглэж 

	Үг дуугүй зогсож байлаа.

	Нүдийг минь гялбатал хурц гялалзсан 

	Нөгөө Цэг рүү харсаар байлаа.

	Надад авхай ингэж хэллээ:

	«Хаа», «хэзээ», «хэрхэн» хэмээх

	Хамаг асуулт нийлсэн тэнгэрээс

	Бүхий л асуултыг чинь ухаарч мэдээд 

	Буцааж хариулахад төвөггүй байна.

	Улам жаргахын тулд биш

	(Уулаас энэ бүтэшгүй зорилго)

	Тэр Цэгээс цацарч байгаа

	Туяа «Найм» гэж хэлэхийн тулд

	Эхлэл ч үгүй, төгсгөл ч үгүй

	Энэрэл хайр хугацааг үл харгалзан

	Өчнөөн олон хайр сэтгэлээрээ

	Өөрөө дэлгэгдэн нээгдсэн юм.

	Үүнээс өмнө ч хайр сэтгэл

	Үүрэглэж нойрсож байгаагүй юм.

	Тэнгэр бурхан «урьд нь ч», «дараа» нь ч 

	Тэнгис далай дээр хөлхөж байсан юм. 

	Гурамсан хөвчит нэг нумаас

	Гурван сум харвадгийн адил

	Гол утга бодис хоёр

	Тэр хоёр хамтарч салсаар

	Төгөлдөр ертөнц рүү тэмүүлэн нисдэг,

	Талст, шил, эсвэл хувд

	Туяа гэрэл очиж тусахдаа

	Нэгэн зэрэг тэр бүгдэд

	Нэвтрэн орж гийгүүлдгийн адил

	Гурван дүрст Бүтээгчийн үр

	Гэв гэнэт зэрэг нэвтэрч

	Гэрэл туяа шиг тодорч гарсан юм

	Орчлонтой яг нэг зэрэг

	Оршин байхын горим тогтсон юм.

	Агуу ертөнцийн ноён оргилд

	Ариун үйлстэн байхаар заяасан юм.

	Адаг сүүлд, хамгийн ёроолд нь

	Ашид боломж оршиж байдаг юм.

	Үйлдэл, боломж хоёр дунд нь

	Үйрч ялзаршгүй уялдаа холбоогоор

	Үүрд бат холбогдсон байдаг юм 

	Бусад орчлон үүсэхээс өмнө 

	Бум түмэн жилийн дотор

	Ангел тэнгэрүүд бүтээгдсэн гэж 

	Ариун Иероним307 бичсэн ч гэсэн 

	Агуу шашны бичгийн мэргэд 

	Асар олон номын хуудсанд 

	Чин үнэнийг зарлан тунхагласныг 

	Чи өөрөө утгыг нь тунгаагаад 

	Чиг зүгийг нь ойлгож мэднэ.

	Тэнгэрийн мандлын хөдөлгүүр жолоодлого 

	Түүнээс өмнө бүтээгдсэн сэн бол

	Төгс төгөлдөр чанаргүйгээр

	Удаан орших нь юу л бол гэдгийг 

	Ухаан өөрөө харж байна.

	Хаа, хэзээ, хэрхэн яаж

	Хайрын тэнгэр бүтсэн болохыг

	Чи одоо мэддэг боллоо. 

	Чиний гурван хүсэл биеллээ.

	Бурхан тэнгэрт тэрслэн боссон 

	Биегүй сүнснүүдийн зарим хэсэг 

	Хорь хүртэл тоолохын хооронд 

	Хорвоо дэлхийн гүнд шигдсэн юм.

	Энд үлдсэн нөгөө хэсэг нь 

	Эрчлэн түргэн эргэж эхэлсэн юм 

	Тэр эхэлсэн эргэлт юүгээн

	Тогтоож сааруулж чадаагүй юм.

	Өвч дэлхийн хөрсөн дор 

	Өнөө чиний үзэж харсан 

	Бардам ихэмсэг тэр амьтан 

	Баларч унахын шалтгаан болсон юм. 

	Энд байгаа бөөн гэрэл 

	Энгүй их Буян дунд 

	Анх үүсэж бий болсноо 

	Аргагүй өөрсдөө хүлээсэн юм.

	Тэр буяны гэрэл гэгээ

	Танивар мэдэхүйг түүнд хайрласан юм. 

	Хайрыг хүлээх ач гавьяагаар 

	Хишиг буян бууж ирдгийг 

	Огт ер эргэлзэлгүйгээр 

	Ойлгож чи мэдэх ёстой.

	Миний сургамжийг мэдсэн болохоор 

	Мэргэн энэ тойргийн тухай

	Завтай цагтаа чи өөрөө 

	Задруулан гүнзгийрүүлж бодно биз. 

	Эрдэмтэн мэргэд та бүхэнд

	Энэ сахиулсан бурхан тэнгэрийг 

	Санаж сэтгэж, мөрөөддөг мэтээр 

	Сайхан дүрсэлж ярьдаг болохоор 

	Хорвоо дэлхийд, таны тэнд 

	Хоёрдмол утгатай сургаалд будилсан 

	Чин үнэнийг нээхийн тулд 

	Чамд бас үг хэлье

	Бүх юмыг мэдэж байдаг 

	Бүтээгчийг хараад баярлан хөөрсөн 

	Барих биегүй амин сүнснүүд 

	Бахдан түүнийг ширтэж байдаг юм. 

	Тэдний хараар ямар ч юм 

	Тасалж гаднаас хаадаггүй болохоор 

	Нэгэнт мартагдсан үзэгдэл төсөөллийг 

	Нэхэн санахын хэрэггүй байдаг юм. 

	Харин таны тэнд чинь 

	Хүн амьтан нойрсож чадахгүй 

	Хар даран зүүд зүүдэлдэг 

	Нэг нь өөрийн ярьсанд итгэдэг. 

	Нөгөө нь түүнд үл итгэдэг. 

	Өөрийн ярьсан үг ярианд 

	Өөрсдөө итгэхгүй явдал ч бий.

	Газар дэлхийд, таны тэнд 

	Ганц замаар ухааныг залдаггүй. 

	Гадаад байдлыг та нар шохоорхож 

	Ганган амьдрахыг хэт шунадаг.

	Гэвч үүнийг манай энд

	Бурхны сургаалыг мушгин гуйвуулж 

	Буруу зөрүү ойлгож тайлбарлахаас 

	Бас чиг гайгүй тэсэж өнгөрөөдөг 

	Тэнгэр бурхан хэчнээн цусаар 

	Тариа тарилга худалдаж авсныг 

	Бурхан тэнгэрийг бишрэн шүтэгчдэд 

	Буян хайр хэрхэн соёрхдогийг 

	Бодож тунгааж үздэггүй байна.

	Алдар нэр олж авах 

	Арга чарга сүвэгчлэх гэж 

	Өргөл тахилын гонхон дотроос 

	Өнгөц гоё үг хэлэх гэж 

	Хамаг амьтан улайран зүтгэнэ. 

	Харин Евангели судар мартагдана. 

	Гэгээн Христийн зовох үед 

	Гэрэлт саран гэдрэг ухарч 

	Наран, дэлхий хоёрын хооронд 

	Нэлэнхий сүүдэр нөмөрсөн гэж 

	Хуучилж зарим нь ярьж байдаг нь 

	Худал хуурмаг үг юм шүү. 

	Үүний чухам учир гэвэл 

	Өдөр өөрөө бүрхэж хиртсэн юм. 

	Иуд хэмээх овгийнхны дээгүүр 

	Бараан сүүдэр бүрхсэний адил 

	Инд, испани омгийнхны дээгүүр 

	Бас сүүдэр бүрхэж нөмөрсөн юм. 

	Хэнхэг лам нар нэгэн жилд 

	Хэчнээн үлгэр ярьдаг билээ, 

	Түмэн хүнтэй Фьоренц хотод

	Төчнөөн Лапо, Биндо308 байхгүй.

	Алмай тэнэг мал сүрэг 

	Агаар салхинд бэлчиж бэлчиж

	Арай чуу сажилж ирэхдээ 

	Тэнд чухам ямар аюул 

	Тосож байгааг үл мэднэ.

	Тэр нь тэгээд үл аварна.

	Ариун Христос сургаал лүндэнгээ 

	Анхны сүсэгтэнд буулгаж байгаагүй: 

	«Одоо явцгаа, дэмий ярьцгаа!» гэж 

	Огт хэлж байгаагүй билээ.

	Тэгсэн ч өөрийн үнэн суртлыг

	Тэдэнд номлож гэрээсэлж байсан юм. 

	Сүсэгтэн олон үнэн суртлыг нь 

	Сүр жавхаатай зарлан тунхаглаж 

	Сүжиг бишрэлийг хамгаалахын төлөө 

	Байлдах үедээ Евангели судрыг 

	Бамбай жад болгож байсан юм.

	Манай үед сүм хийдэд

	Марзан хошин үг ярьж 

	Маяглаж далжганах дон тусжээ. 

	Инээх хөөрөх нь чангараад ирвэл 

	Их ламтан улам додийно. 

	Тэр ламтанд бүхнээс гадуур 

	Тэрсүүд шулам шүглэсэн байна. 

	Ядарсан ардууд түүнийг үзвэл 

	Ямар дээдэс нүглийг нь наманчилдгийг 

	Ялгаж мэдэж авах сан билээ.

	Хүн бүхний ухаан доройтож 

	Худал хуурамч үгэнд итгэж 

	Улс амьтан, юу ч амласан 

	Уухайн тас гээд ирэхээр болжээ. 

	Авлигач муу зальхай этгээд 

	Ариун Антонийн гахай309 болон 

	Адгийн муу заваан амьтдыг 

	Бурууг зөвтгөсөн жуух худалдаж 

	Бордож тэжээн тэтгэж байна. 

	Тоочин өгүүлсэн энэ бүхэн 

	Тойруу ойрын зам байгаа юм. 

	Улирах цагт зохицон байж 

	Хуучин замдаа эргэж орох 

	Хугацаа цаг болсон байна.

	Хийд дуганы лам нарын тоо 

	Хэтэрхий олон болсон байна. 

	Жирийн хүн тоолж дийлэмгүй 

	Жигтэйхэн их өссөн байна. 

	Зөнч Даниилын уг нээлтэд ч 

	Зөв тоог нь заагаагүй шүү дээ.

	Үй түм гэж хэлээд байгаа нь 

	Үнэн тоог нь заасан юм биш, 

	Өргөн түмэн Анхны Гэрлийг 

	Өөртэй нь хосолсон олон гал шиг 

	Өөр өөрөөр хүлээж авсан. 

	Танин мэдэхүйгээс дур хүсэл 

	Үүсэж бий болдог болохоор 

	Аль хэдийнээс, дээр үеэс 

	Амраг хайр олон дунд 

	Адилгүй асаж унтардаг юм. 

	Мөнхийн энэ гэрэл гэгээ 

	Маш өргөн түгэн дэлгэрч 

	Бүр хамгийн анхнаасаа тэр

	Бүхэл бүтэн нэг байснаа 

	Өөртөө олон толийг бүтээж 

	Өчнөөн их бутарсныг бод»

	Зургаан цаг бид бүхнээс 

	Зургаан мянган бээрт холдоход 

	Байгаль дэлхийн бараан сүүдэр 

	Бараг тэнгэрийн мандалд ойртоход 

	Бүр алсын гарагийн гэгээ

	Бүдэг бадагхан харагдах болж 

	Оройн оддын бага жижиг нь 

	Огт үзэгдэхгүй болох үед 

	Нарны сайхан шивэгчин хүүхэн310 

	Наашаа улам ойртохын хэрээр

	Одон мичид бүдгэрэн бүдгэрсээр 

	Онцгой хурц нь ч бөхөн унтарна. 

	Үүнтэй адил намайг гялбааж, 

	Үнэхээр их хүчийг агуулсан 

	Өнөө Цэгийг тойрон эргэлдэх 

	Өрнүүн баярын гал дөлүүдийн 

	Хурц гэрэл нь агшин зуурт 

	Хумигдан алга болсоор байлаа. 

	Бадарсан гэрлүүд унтарч дуусмагц 

	Би дахин хайрын сэтгэлээр 

	Беатричийн зүг бишрэн харлаа. 

	Түүний тухай миний өгүүлсэн 

	Түрүүчийн бүх шүлэг найраг дээр 

	Бас нэг магтаал нэмсэн ч гэсэн 

	Багадах байх гэж бодож байна. 

	Эгэл жирийн хүнд баймгүй 

	Энгүй гоо үзэсгэлэнг харлаа. 

	Тансаг сайхныг бүтээн цогцлогч л 

	Түүнийг бүрэн ойлгосон байх гэж 

	Тунгаан би бодож байна.

	Эмгэнэлийн ч юм уу, инээдмийн зохиолч 

	Эсвэл дууч, нэг ч хүн

	Эрхэм зорилгодоо хүрье гээд 

	Ингэж баларч байгаагүй байх. 

	Эцсийн эцэст ялагдсан гэдгээ 

	Энд би хүлээж байна.

	Тэр мишээлд ямархан гэрэл 

	Туяарч цацарч байсан гэдгийг 

	Тунгаан бодож эргэн санахад 

	Халуун наранд нүд гялбах мэт 

	Хамаг ухаан бүдэг болно. 

	Алтан дэлхийд түүний царайг 

	Анх үзсэн цагаас хойш 

	Яруу дуугаа эгшиглэн дуулж 

	Ямагт би түүнийг дагасан. 

	Харин одоо эгшиг дуугаараа

	Хатагтайн үзэсгэлэнг хэчнээн магтавч 

	Ур чадвар нь нэгэнт хариад 

	Уруудаж яваа яруу найрагч шиг 

	Тэр үзэсгэлэнгийн төвшинд хүрэх 

	Тэнхэл байхгүй болсон байна.

	Эгшиг аялгуу нь доройтож яваа 

	Эцэс төгсгөл нь ойртож яваа 

	Миний бүрээнээс хавьгүй илүү 

	Маш нарийн бүрээн дуу 

	Магтаж түүнийг дуулах болтугай! 

	Алиа сэргэлэн газарчийн ёсоор 

	Авхай дахин ингэж хэллээ: 

	«Хатуу биет тэнгэрийн хүрээнээс311 

	Хамгийн тунгалаг тэнгэрийн оронд312 

	Халин ниссээр бид ирлээ.

	Хүний сэтгэлийг юунаас ч илүү 

	Хөгжөөн бадраах чухаг увдист 

	Баяр жаргалыг ивээн соёрхогч 

	Буян хишгийг хайрлах хайраар 

	Булт орчин дүүрэн байдаг 

	Асар их диваажингийн цэргийг 

	Аз тэнгэр, буянт сүнснүүдийг 

	Аяндаа чи энд одоо үзнэ.

	Тэдний нэг нь шүүхийн өдрийнх шиг 

	Тийм байдалтай өмнө чинь тодорно». 

	Аянга цахилгаан гялсхийхэд 

	Ажиж харах чадвараа алдаж

	Тун гялтгар ямар ч юмыг 

	Тусгаж авах чадалгүй болдог шиг 

	Нэн хурц гэрэл намайг 

	Нягт шигүү бүрхээд авлаа.

	Бүрхэн нөмөрсөн энэ туяанд 

	Бүхий л юм харагдахгүй боллоо. 

	«Энэрэл хайр хэзээнээс нааш 

	Энэ орчлонг аргилан хамгаалж 

	Ирэгсдийг энд хүлээж аваад

	Ингэж мэндчилэн баяр хүргэдэг юм, 

	Ингэж зулыг галд бэлддэг юм.

	Ярьсан үгсийг сонсож байтал 

	Ямар нэгэн хүч түрж 

	Яах ч аргагүй намайг өргөв. 

	Яг дээшилж байгаагаа мэдэв 

	Далдын хүч миний нүдийг 

	Дахин бас хараатай болголоо. 

	Хамгийн хурц гэрлийг ч гэсэн 

	Харж чадах чадвартай боллоо. 

	Тэр гэрэл миний өмнө 

	Тэнүүн сайхан хаврын цагаар 

	Эргээ дагаж солонго татуулан 

	Эрчлэн мяралзан урсаж байгаа 

	Мөрөн голын их урсгал шиг 

	Мөн ч сайхан харагдаж байлаа. 

	Амьд очнууд гол дээр хуйлраад 

	Анхилуун сайхан цэцэг дээр сууж 

	Алтан хүрээтэй нал эрдэнэ шиг 

	Аль ч зүгт эрвэлзэн ниснэ.

	Цэцгийн үнэрт согтсон юм шиг 

	Цэнгэг усны гүнд шингэж 

	Нэг нь тийшээ шумбан ороход

	Нөгөө нь дээшээ хөөрөн ниснэ. 

	«Урд чинь тодорсон энэ үзэгдлийг 

	Ухаарч мэдэх чиний хүслэн 

	Ундран оргилж байгааг харахад 

	Урамтай сайхан санагдаж байна. 

	Гэхдээ чи юуны өмнө 

	Гэгээрэх хүслээ хангахын тулд 

	Гэрэлт урсгалыг ажиглах хэрэгтэй». 

	Харах нүдний минь наран ингэж 

	Хариу хэлээд цааш нь ярив: 

	«Оч бадарсан молор эрдэнэсийн 

	Ойлт, хөөрөлт, уналт бууралт,

	Цэцэг навч, өвс ногооны 

	Цэнгэлт сайхан инээд мишээл 

	Энэ бүхэн жинхэнэ үнэнийх нь 

	Эхний бүдэгхэн илрэл юм313 

	Тэр бүхэн чухам үнэндээ 

	Төгс төгөлдөр үзэгдэл юм шүү. 

	Түүнийг олж харахгүй байгаа чинь 

	Харин өөрийн чинь өө согог, 

	Харах нүдний чинь мөхсийн гай». 

	Хөхүүл хүүхэд хааяа заримдаа 

	Хэт их унтаж орхиод 

	Сэрэв үү, үгүй юү толгойгоо өргөж 

	Сүүгээ нэхэж мээмээ тэмтрэх мэт 

	Харах нүднийхээ толийг сайжруулахаар 

	Хамаг сайнд бат итгүүлдэг 

	Тунаран мяралзах голын ус руу 

	Тонгойн харах гэж яаран тэмүүллээ. 

	Тэгээд би нүдээ нээж 

	Туяаран гэрэлтсэн ус руу хартал 

	Тэр гол сунгуу байснаа 

	Тойрог, дугуй хэлбэртэй боллоо. 

	Хуурмаг царай гаргагч хүний 

	Худал дүр нь алга болоход 

	Төсөөлж бодож байснаас тэр 

	Тэс ондоо болоод ирдэг шиг 

	Гал цэцгүүд гэнэт хувирч 

	Гайхамшигт их найр боллоо. 

	Хан тэнгэрийн хоёр дайчин314 

	Харах нүдэнд минь илхэн туслаа. 

	Аяа, бурхны гэрэл гэгээ минь 

	Алдар цуу, агуу сүрээс чинь 

	Бүхий л үнэн шингэсэн гүрний 

	Баярын манлайг би үзлээ.

	Яаж түүнийг үзэж харснаа 

	Ярьж өгөхийг та болгоом уу?

	Бүтэж цогцолсон юм бүхэнд

	Бурхан тэнгэрийг бясалган тунгаах 

	Боломж олгодог хий гэрэлд

	Бадран мандсан тэнгэр бий.

	Тэр тэнгэрийн үүсгэсэн хүрээ 

	Туйлын их цар хэмжээтэй, 

	Алтан нарны хүрээ тойрогтой 

	Адилтгахын аргагүй өргөн хэмжээтэй 

	Анхны хөдөлгөгчийн оргилыг гийгүүлсэн 

	Алтан туяа түүнийг бүрдүүлж

	Амьдрал хүч өгч байдаг юм.

	Өнгийн цэцэг дэлгэрэн ургасан 

	Өндөр толгой, усны эргээс 

	Өөрийн гоёлыг тольдон үзэхээр 

	Өнгийн харж байгаа юм шиг 

	Энэ гэрэлт тойргийг хүрээлэн

	Эгнээ эгнээ шат үелжээ,

	Нийт тоог нь гаргаж хэлбэл

	Нэгэн мянга гаруй олон.

	Энхжиний оронд хүрсэн сүнснүүд 

	Энэ гэрэлд туссан байлаа.

	Өчнөөн гэрлийг доод тойрог нь 

	Өөртөө багтааж чадсан байхад 

	Сарнай бүхэлдээ ямар байх вэ? 

	Салбарлаж яаж дэлгэрсэн байх вэ?

	Энэ хүрээний өндөр, гүн нь 

	Эгцэлж харахад болохоор байлаа.

	Тодхон саруулхан энэ баярын 

	Тоо чанарыг тусгаж байлаа.

	Огторгуй тэнгэрт юм бүхэн 

	Ойр гээд тод харагдахгүй

	Хол гээд бүдэг харагдахгүй

	Бурхан өөрөө ганцаараа ноёлдог

	Буян өлзийт тэр тэнгэрт

	Байгалийн хууль пад байхгүй.

	Өргөөшөө, дээшээ цэцэг нь дэлгэрч 

	Өнөө мөнхийн Нарыг дуулсан 

	Хагдаршгүй сарнайн голт зүрхэнд 

	Хатагтай намайг дагуулан орлоо. 

	Айж ичээд,таг болсон 

	Арчаагүй хүний байдалтай байлаа. 

	Авхай надад ингэж хэллээ: 

	«Цав цагаан хувцас өмссөн 

	Цаглашгүй олон энд байна!

	Энэ манай хот суурин 

	Эрчлэг хүчтэй эргэхийг хар! 

	Шатлаг олон суудал дээр нь 

	Шаваарсан олон сүнсийг хар!

	Энэ хот үүнээс хойш

	Эцэс болтлоо тун удахгүй!315 

	Тэнд байгаа олон суудлын 

	Титэм тавьсан нэгэн дээр нь

	Энэ тэнгэрт ирэхээс чинь өмнө 

	Эрхт таны улс гүрний 

	Эзэн хаан Арриго316 заларна.

	Тэр хаан Италийг аврахад 

	Тусламж үзүүлэхээр хүрч ирэхдээ 

	Товлосон цагаас хэт урьтана. 

	Муухай шунал та бүхнийг 

	Мунхруулж бүр гүйцсэн байна. 

	Эмгэг согогтой төрсөн хүүхэд 

	Ээжийгээ тонилгоод үхдэг шиг болжээ. 

	Тэр цагт бурхны шүүхэд 

	Тэрсүүд хоёр нүүртэн317 очно.

	Эзэн хаантай тэр харьцахдаа 

	Элдэв муу арга чарга 

	Энд тэндгүй хэрэглэх болно.

	Гэвч бурхан тэсвэрлэж чадахгүй 

	Гэгээнтний зэрэгт түүнийг удаахгүй. 

	Арш Симоны баригдаж цаазлуулсан

	Аймшигт тамд тэр унана. 

	Алан нутгийн хүнийг318 тэгээд 

	Арай цааш нь түрж түлхэнэ».

	 

	 

	ГУЧИН НЭГДҮГЭЭР ДУУЛАЛ

	 

	Эмпирей — Диваажингийн сарнай (үргэлжлэл)

	 

	Титэм нь дэлгэрсэн цагаан сарнай шиг 

	Тэнгэрийн ариун цэргүүд319 тодорлоо. 

	Уул цэргүүдтэй хөөрхий хурга 

	Улаан цусаараа холбогдсон шүү дээ 

	Анхилуун цэцгээс цэцэгт дамжин

	Амтат бал үүрэндээ хураадаг 

	Ажилч олон зөгийтэй адил 

	Саруул тэнгэрийн өөр цэргүүд 

	Санааг нь булааж хүчийг нь сэлбэдэг 

	Ээлт одны гэрлийг харж 

	Элэн хальж, эгшиглэн дуулна. 

	Тэр олон тэнгэрийн цэргүүд 

	Түмэн дэлбээт цэцгийн дээгүүр 

	Тун ойрхон хөвөлзөн явснаа 

	Хайр сэтгэлийнхээ мөнхийн гэр лүү 

	Халин нисэн дахин хөөрнө.

	Нүүр царай нь амьд гал, 

	Нисэх жигүүр нь шижир алт, 

	Өмссөн гоё хувцас хунар нь 

	Өвлийн цаснаас цав цагаан.

	Цэцгийн дотор эгнээ эгнээгээр 

	Цэнгэл баясал, энхийг бэлэглэнэ. 

	Тэр бүхнийг жигүүр дээрээ 

	Тээж тэд нар хурдлан ниснэ. 

	Оргил, цэцэг хоёрын дунд 

	Онцгой олон бурхад нисэх нь 

	Харах хараа, гэрэл хоёрт 

	Хал бал ер болсонгүй.

	Эзэн тэнгэрийн алдар цуу

	Энгүй ертөнцийн зэрэг чанараар

	Тэнд эндгүй түгсэн байна.

	Түүнийг халхлах арга байхгүй.

	Хуучин шинийг номлогчдоор320 дүүрсэн 

	Хувьтай, тайван энэ хот

	Ариун нэгэн тэмдгийн зүг

	Анхааралтай ширтэн харж байлаа. 

	Гурван нүүрт гэрэл та

	Ганц одоороо тэднийг амарлиулж

	Биширсэн мэлмийг нь гийгүүлэх чинь юу вэ. 

	Бидэнд өөрийн харцыг тусгаач!

	Өндөр дээд тэнгэрийн оронд

	Өөрийн хонгор хүүтэй хамт321

	Өдрөөс өдөрт гялалзан гялтганаж 

	Өнөө Геликийн322 хязгаараас ирсэн 

	Өөдгүй муу зэрлэг амьтад 

	Сүр жавхлан төгс төгөлдөр

	Сүндэрлэн харагдах Латераныг323 бясалгаж 

	Үзэсгэлэнт сайхан Ромыг хараад

	Үнэн зүрхнээсээ гайхсан шиг 

	Тэртээ хорвоогийн мөнх бусаас 

	Тэнгэрийн алдрын гэрэл гэгээнд 

	Эргэн орчдог цаг хугацаанаас 

	Эгнэгт мөнхийн энэ орчлонд 

	Уугуул нутаг — Флоренц хотоос 

	Ухаант саруул энэ хотод 

	Миний бие хүрэлцэн ирээд 

	Маш их балмагдан сандарлаа.

	Баярлах, бачимдах хоёр давхцаж

	Балайрч би таг зогслоо

	Ямар янзын барилга болохыг нь

	Ярьж улмаар дамжуулах санаатай

	Сахил санваарын дуган хийдээ 

	Сайтар ажиглаж харж аваад

	Санаа амардаг мөргөлчин шиг 

	Хоёр нүдээ бэлчээн байж 

	Хурц гэрэлд гөлөлзөн харж 

	Өгсөж эгнэсэн жигдхэн шатыг 

	Өөд нь уруу нь нэг харлаа.

	Өвч тойргийг бас харлаа. 

	Туяа татуулж мишээл тодруулсан 

	Түмэн олны хайрыг булаасан 

	Онцгой хүндтэй, төв төвшин 

	Олон хүний царайг харлаа.

	Тойруулж эргүүлэн харж харж 

	Диваажингийн бүтцийг мэдэж аваад 

	Тэмүүлэл зориг дахин бадарч 

	Тэр дорхноо хойшоо эргэж 

	Харж үзээд ойлгоогүй юмаа 

	Хатагтайгаас асууж авъя гэтэл

	Өмнө минь харин миний санаснаас 

	Өөр юм гэнэт тулгарлаа. 

	Цасан цагаан занч нөмөрсөн 

	Цал буурал нэгэн өвгөн324

	Өнөө Беатричийн байсан газар 

	Өмнө гэнэт тодрон харагдлаа 

	Харц, төрхийг нь ажиж харвал 

	Хайрын илч цацарч байлаа. 

	Энэрэл халамжит эцэг хүн шиг 

	Элбэрэл буянт өтгөс байлаа.

	«Беатриче авхай хаачсан бэ?» гэж 

	Би нөгөө өвгөнөөс асуулаа.

	«Найдвар хүслийг чинь гүйцээн биелүүлэхээр 

	Найз чинь намайг явууллаа” гэж 

	Надад өвгөн хариу хэллээ.

	«Дээд хүрээний гурав дахь эгнээ рүү325 

	Дээшээ чи харах юм бол 

	Улам гэгээн, өнгөлөг болсон 

	Ухаант хатагтайг чи харна.

	Хайр ачлалаар нь түүнд заяасан 

	Хаан ширээнд заларч байгаа»

	Өвгөнд би хариу хэлэлгүй

	Өлийж дээшээ хатагтайг хартал 

	Бадарсан туяат титэм өмссөн 

	Беатриче авхай өмнө минь тодорлоо. 

	Тэнгис далайн ёроолд живж 

	Тэнхэл тасарсан хүний нүдэнд 

	Тэнгэрийн аянга нижигнэн түрхрэх нь 

	Тэртээ алсад сонстохоос илүү 

	Би өөрөө тэрхэн үед

	Беатричээс тийм холдсон байлаа.

	Харин энэ миний нүдийг

	Халхалж бүрхээд харалган болгосонгүй. 

	Авхайн дүр сиймгэр орчинд

	Арилж замхарсангүй, харагдсаар байлаа. 

	«Ариун найдварын минь түшиг болсон 

	Аяа, ачлалт хатагтай минь

	Тэнгэрийн орноос та надад 

	Тус болох гэж бууж очоод 

	Тамын ёроолд мөрөө үлдээсэн.

	Бясалгах учиртай юм болгондоо

	Би таны хишгийг хүртлээ.

	Өлзий буян, сүр хүчин,

	Өгөөмөр сайхан, сэтгэл зоригийг чинь 

	Өргөмжлөн сүслэн биширнэм би. 

	Хатагтай таны ач буянаар 

	Харанхуй тамын хүлээснээс мултарч 

	Ханагар чөлөөт орчлонд ирлээ. 

	Элдэв бартаат замыг туулахад 

	Эрх хүч чинь газарчилж өглөө.

	Энэ сүнс минь үүнээс хойш 

	Элдэв чивэлгүй болсон болохоор 

	Та намайг хойшид ч гэсэн 

	Таалал өршөөлдөө багтааж үз

	Таны ивээлээр миний бие 

	Тоост хорвоогийн мөнх бусыг 

	Таягдан хаяж нэгэнт чадлаа!» 

	Авхайд би ингэж хэллээ. 

	Алс тэртээгээс гоо хатагтай 

	Ажиж над руу мишээн харснаа 

	Асан дүрэлзэх Мөнхийн Сурвалж руу 

	Ахин эргэж ширтэнхэн харлаа. 

	Азай буурал ингэж хэллээ: 

	«Эрсэлж зорьсон энэ замаа 

	Элдэв саадгүй давахын тулд 

	(Энэ л хэргээр чиний дэргэд 

	Энд би хүрч ирсэн 

	Хүсэл, хайрын аль алиныг 

	Хүлээж авснаас ингэж байгаа юм).

	Эргэлдэн гүйх хоёр нүдээ 

	Энэ цэцэрлэгт дасгаж үз. 

	Тэгвэл чи улам зоримог 

	Тэнгэрийн гэрлийг тусгаж авна. 

	Халуун сэтгэлээсээ миний хүндэлдэг 

	Хан тэнгэрийн эзэн авхай 

	Бат үнэнчээр түүнд зүтгэдэг 

	Бернард миний үгийг сонсож 

	Бид хоёрт тус хүргэнэ» 

	Хүн хийгээгүй дүрсийг үзэхээр326 

	Хэн нэг нь Кроациас ирээд 

	Өнө эртний хүсэл нь оргилж 

	Өр зүрх нь уяран хайлж 

	Өмнө нь тэр дүрс тодормогц:

	«Есүс Христ, агуу эзэнтэн 

	Ийм дүртэй байсан байх нь!» гэж 

	Ихэд сүслэн боддогийн адил 

	Нүгэлт хорвоод амьдарч байхдаа 

	Нам гүм, аниргүйн дунд 

	Нөгөө ертөнцийг бясалгаж байсан

	Тэр номтны ариун зүтгэлийг

	Тэнд би харж байлаа.

	Өрлөг багштан ингэж хэллээ; 

	«Өлзий буянтай хүү минь ээ, 

	Өндөр дээд оргилын зүг 

	Өлийж чи харахгүй юм бол 

	Энэ амьдрал юутай сайхныг 

	Эцэст нь хүртэл ухаарч чадахгүй. 

	Харин чиний нүдний хараа 

	Хамаг шатыг өнгөрөх юм бол 

	Энэ орчныг эзэгнэн суугаа 

	Эрхэм дээд хатан хааныг327

	Оргил өндөрт заларч байгааг нь 

	Осолдохгүй чи харах болно». 

	Тэгээд би өлийж харлаа.

	Тэртээ дорноос. өглөө болоход 

	Тэнгэрийн хаяа туяаран улайрч 

	Шингэх нарны зүгийг бодвол

	Шижиртэн гэрэлтэж байдгийн адил 

	Харанхуй бүхэнд байж байснаа 

	Хан уулыг олж харах мэт 

	Өгсүүр шатны дээд эгнээ 

	Өөр бусдаасаа улам тодорч 

	Өнгөжин гэрэлтэхийг би харлаа. 

	Аюулд осолдсон Фаэтоны тэрэг 

	Асар тод хурц гэрэлтэй, 

	Харин түүний хоёр талаар 

	Хав харанхуй байдгийн адил 

	Голд нь байгаа алтан дөл 

	Гал цог бадрааж байлаа. 

	Хажуу талын гэрэл гэгээ 

	Хурц биш бүдэгхэн байлаа.

	Төв голд нь жигүүрээ дэлгэсэн 

	Түмэн бурхад гялалзахыг үзлээ. 

	Тэд бүхний алдар гавьяа

	Тус тусдаа өөр байлаа.

	Тоолшгүй олон тэнгэр бурхад 

	Тоглон наадаж дуулж байхад 

	Төгөлдөр Үзэсгэлэн мишээж байлаа, 

	Түүнийг харсан бурхан бүхэнд 

	Түмэн баяр хүргэж байлаа.

	Увдис хүчээрээ үг яриа минь 

	Ухаан бодолтой тэнцүүхэн байсан ч 

	Төгөлдөр үзэсгэлэн юутай сайхныг 

	Төсөөллийн төдий ч илэрхийлж чадахгүй. 

	Бишрэн хүндэлдэг дагинын гэрэл 

	Билгүүн нүдийг минь гялбааж байгааг 

	Бернард багштан ойлгож мэдмэгц 

	Төгөлдөр үзэсгэлэн рүү бишрэлтэй харлаа

	Түүнийг дагаад би ч биширлээ.

	 

	ГУЧИН ХОЁРДУГААР ДУУЛАЛ

	 

	Эмпирей — Диваажингийн сарнай (үргэлжлэл)

	 

	Ухаан төгс эрдэмтний ёсоор

	Учир бүгдийг тайлбарлаж өгөх гэж 

	Цэцэн мэргэн бясалгал үйлдэгч 

	Цээжний үгээ надад хэллээ 

	“Мариягийн доохно сууж байгаа 

	Маш үзэсгэлэнт тэр эхнэр 

	Хотол олонд шарх гаргаж 

	Хороор түүнийг идээлүүлсэн юм. 

	Харин шархыг нь Мария эдгээсэн юм328. 

	Нэг шатаар түүнээс доохно 

	Нөгөө Рахиль сууж байгааг 

	Нүдээрээ чи олж үзнэ.

	Хажуу талд нь Беатриче байна. 

	Харж байгаа биз дээ, чи 

	Саяын авгайн доод талд 

	Сарра, Ревекка, Юдифь байна,

	Танд нэг эхнэр байна.

	Тэр авгайн гуч хүү329

	Булай нүглийн гайг амсаад

	Бурханд мөргөж «Өршөө» гэсэн юм. 

	Босгоноос босгонд тэр авгай нар 

	Бүгд ингээд доошилсон байна.

	Сайхан цэцгийн дэлбээ адил 

	Салган ялган санаж байна.

	Доош доошоо явсаар байгаад

	Долоо дахь тойргоос яг наашаа

	Сарнай цэцгийн тэг дундуур нь

	Салган самнасан олон суудлыг

	Сахилт еврей хүүхнүүд эзэлжээ.

	Үе үеийн сүсэгтэн олон

	Үлэмжийн Христийг хэрхэн шүтсэнээр нь 

	Ариун олон шат гишгүүрийг

	Ангилан зааглагч далан гөвөн шиг 

	Тэнд байгаа олон авгай нарыг

	Тус тусад нь ялган салгажээ.

	Сарнай боловсорч дэлбэ нь дэлгэрсэн 

	Саран хүрээний зүүн хэсэгт 

	Хүй олон ариун сүнснүүд

	Христийн тодрон гарч ирэхийг 

	Хүлээж ядан сууж байна.

	Сарнайн дэлбээ дэлгэрч гүйцээгүй 

	Саран хүрээний баруун хэсэгт 

	Тодорч ирсэн Христ шүтээнийг 

	Тольдон харагсад заларсан байна.

	Хатан хааны хаан ширээ

	Хамгийн оргилд гялалзаж байна. 

	Хаан ширээний доорх ширээнүүд 

	Хаалт шугам шиг тусгаарлаж байна. 

	Эгнэн өгссөн олон шатны 

	Эсрэг талд Иоанн байна.

	Ариун явдалт, аглагч ламтан

	Айхтар их зовлон эдлээд

	Хар тамын гүн ёроолд 

	Хоёр жил байсан гэдэг. 

	Бенедикт, Франциск, Августын болон 

	Бурхан тэнгэрийн бусад шавь нар 

	Эгнээ эгнээгээр, доор хүртэл 

	Энэ байрыг эзэлсэн байна.

	Бурхны бошгийн уйлыг330 хэмж:

	Бишрэл сүсгийн хоёр нүд

	Тэр цэцэрлэгийг бүхэлд нь харна

	Тэн хагасыг нь нэг нь харна.

	Тэндэх эгнээний доод талд

	Тэн хагасаар нь оргилыг хуваасан

	Тэр налуу зурваст суугсад 

	Тээнэгэлзэж эргэлзэж болох боловч 

	Өөрийн гавьяагаар энд ирээгүй 

	Өрөөлийн гавьяагаар хүрч ирсэн юм. 

	Өөрөө үүнийг мэдэж аваарай.

	Ямар юмыг буян гэдгийг

	Ямар юмыг нүгэл гэдгийг 

	Ялгаж мэдэлгүй тэнгэрт заларсан 

	Эрхэм олон хүний сүнс 

	Энэ хэсэгт байдаг юм.

	Нүдлэн харж хичээн сонсвол 

	Нүүр царай, хүүхдийн дуугаар нь 

	Миний хэлсэн үнэн болохыг 

	Магад чи ойлгож мэднэ.

	Тэгтэл чи үг дуугарахгүй 

	Тээнэгэлзэж гайхсан янзтай байна.

	Эргэлзэх сэтгэлийн чинь тушаа хүлээсийг 

	Эдүгээ би тасалж өгье.

	Энэ гүрний уудам нутаг

	Элдэв амьтдыг тэтгэж байдаг

	Энэрэл асралын газар биш ээ.

	Эмгэнэл, гаслан, өлсгөлөн, зовлон 

	Эгээрэл хүслийн алиныг ч гэсэн 

	Эндээс чи олж үзэхгүй.

	Энэ ямар учиртай вэ гэвэл

	Энд байгаа юм бүхнийг

	Эвдэршгүй хууль нэгэнт тогтоосон юм.

	Гар хуруунд яг таарсан

	Ганган шигтгээт бөгж гэмээр.

	Баларшгүй мөнхийн энэ ертөнцөд

	Бага балчиртаа яарч ирсэн

	Өчнөөн овгийн хэн нь ч гэсэн

	Өөр өөр тавилантай байдаг нь

	Өөрийн нарийн учир начиртай.

	Хүч зориг төгөлдөр хүн ч

	Хүсээд хүсээд хүртэж чадамгүй

	Тийм сайхан хайр бялхсан 

	Тэнгэрийн энэ орны хаан, 

	Бодол ухааныг бий болгож

	Баяр жаргалаар дүүрэн байдаг юм

	Буян хишгийг өөрөө хуваадаг юм

	Бүх юм ийм л гэдгийг

	Бид зөвхөн мэдэж чадна.

	Ихэр хоёр эрэгтэй хүүхэд

	Эхийн хэвлийд байхдаа хүртэл331 

	Эвдрэлцэж муудалцаж байсан гэдгийг 

	Эрдэнийн ариун судар бичгээс 

	Эрхбиш чи мэдэх л байх.

	Бүтээгчийн буяны үсний өнгө 

	Бүртгэшгүй олон байдаг болохоор 

	Тэр өнгө будгийг нь дагаад 

	Титмийн гэрэл туяарах ёстой.

	Тийм учраас шаталсан өндөрт 

	Өөрсдийн нь хийсэн үйл хэрэгт 

	Өглөг шан хүртээсэн юм биш

	Асар их тэдний ялгаа нь 

	Анхнаас заяасан хишгийнх юм. 

	Балар эрт урьдын цагт 

	Булбарай гэнэхэн амин сүнс 

	Аав ээжийнхээ сүсэг мөргөлөөр 

	Аврагдаж байсан удаа бий.

	Өөр цаг эхлэхийн үед 

	Өнөө бага балчир жаалуудын 

	Хэврэгхэн хөөрхөн даль жигүүрийг 

	Хүчээр огтолж тайрч хаясан юм 

	Хан хорвоод аврал ирэхэд 

	Христийн адисыг хүртээгүй болохоор 

	Өнөө гэнэхэн бяцхан амьтад 

	Өөдөө хөөрч эс чаджээ.

	Тэнгэрлэг Христтэй тун адилхан

	Тэр дагиныг чи хараач.

	Гэрэл туяанд нь чиний нүд 

	Гэгээн Христийг харж чадна».

	Энэ өндөрт хөвж яваа 

	Эрхэм ариун түмэн сүнс 

	Бахдалт тэр дагинын дээрээс 

	Баярын хур цацлахыг харлаа. 

	Диваажингийн орны нэг ч нээлт 

	Дээд тэнгэртэй ийм адилхан 

	Гайхамшигт сайхан дүрийг тодруулж 

	Гайхал бишрэлийг минь төрүүлж байсангүй. 

	Энэ найрлыг доош нь буулгасан 

	Энхрий хайрын амин сүнс:

	«Ave, Maria, Qratia plena»332 гэж 

	Аялан дуулаад авхайн өмнө 

	Асар том жигүүрээ дэлгэв.

	Хайрын сүнс дуулж эхэлмэгц 

	Хавтай сайхан аялгуу түрж 

	Бууран мөхөхийг үл мэдэх 

	Буянт хотыг улам хөгжөөв.

	«Үеийн үед танд заяасан

	Үлэмж жаргалын ширээгээ орхиж

	Энд надтай учрахаар буусан 

	Эцэг минь, ариун дээдэс минь 

	Бадрах гал шиг хайрын сэтгэлээр

	Бууж нисэж энд ирсэн

	Хатан хааны мэлмийг ширтэгч 

	Хан тэнгэр хэн гэгч вэ?”

	Мандах наранд цолмон гялалзах мэт 

	Мариягийн гэрэлд нүүр нь гэрэлтсэн 

	Бернард хэмээх их номтноос 

	Би тэгэхэд ингэж асуусан юм, 

	Хариуд нь тэр ингэж хэллээ: 

	«Сүнс ч юм уу, сахиулсан тэнгэрийн 

	Сүр хүч, гоо сайхныг

	Хэчнээнийг өөртөө шингээж чадна вэ, 

	Төчнөөнийг бид хүсэн ерөөдөг юм,

	Бурхны хөвгүүд бид бүхэнд 

	Бие махбод соёрхох үед

	Далдуу модны мөчир бариад 

	Даян хатан хаантай уулзахаар 

	Давшиж очсон хүн чинь энэ. 

	Хэлсэн үгний минь дагуу чи 

	Хичээж тийшээ харж үз.

	Тэнгэрийн их улс гүрний 

	Тэргүүн дээдсийг харж ав.

	Август эзэн хааны дэргэд 

	Арай ойрхон сууж байгаа 

	Тэнгэрийн сарнайн хоёр үндэс шиг

	Тэр хоёр хамгаас жаргалтай.

	Арай түүнээс зүүн талд нь 

	Алаг дэлхийн өв сангийн 

	Анхны эх сурвалж333 байна. 

	Энэ элэнц зориг гаргаж 

	Эхэлж амталж үзсэнээс болж

	Газар дэлхийн хүн ардад 

	Гашуун идээний амтыг үлдээсэн юм, 

	Арай түүнээс баруун талд нь 

	Ариун шатны холбоог баталж 

	Иисус анх сарнайн түлхүүрийг 

	Итгэж даатгасан өвгөн байна334. 

	Сүйт бүсгүйн хүнд өдрүүдийг 

	Сэрүүн тунгалагтаа зөгнөн бясалгаж 

	Эмгэнэл зовлонгийн хадаас, жадыг 

	Энд ирэхээсээ өмнө үзсэн 

	Өнөө номтон архад Иоанн 

	Өвгөний дэргэд сууж байна.

	Адамын дэргэд суугаа хүн335 

	Ардаг ширүүн, хэдэр зөрүүд, 

	Талхалсан буудайгаар өл залгасан 

	Түмэн хүнийг захирч байсан юм. 

	Архад Петрийн эсрэг талд 

	Анныг336 чи харж байна.

	“Осанныг” хэдий дуулах авч 

	Огтхон ч нүд салгалгүй 

	Охины царайг харж байна. 

	Гэрийн эзний ахлагчийн өмнө 

	Гэгээн Лючия сууж байна.

	Чивэлт тамд гутарч явахад чинь 

	Чамайг тэр аварсан биз дээ. 

	Зүүд нойрны цаг хугацаа 

	Зүйрлэшгүй хурдан довтолгож байна. 

	Орох даавуу нь бага байвал 

	Оёдолчин хүн ухаан сийлж 

	Онцгой нарийн эсгэдэг шиг 

	Энд би одоо ингээд 

	Эцсийн цэг тавих учиртай. 

	Анхны хайр сэтгэлийн зүг337 

	Ажиж хоёулаа сайн харъя, 

	Алмайран түүнийг ширтэн харахдаа

	Алтан гэрэл туяанд нь чи

	Аль болохоор шингэж үз. 

	Эрхэм найдвар чинь гүнзгийрэг гэж 

	Элэн халин нисэхдээ чамайг

	Эргэж бүү холдог гэж

	Буян өглөгчийг сүслэн байж 

	Бид залбиран мөргөх ёстой. 

	Хайр сэтгэлээрээ намайг дагаарай. 

	Харин чиний мөргөл залбирал 

	Халуун зүрхнээс чинь хоцрох ёсгүй». 

	Мөнөөхөн гэгээн ингэж хэлээд 

	Мөргөл залбирал үйлдэж эхлэв.

	 

	ГУЧИН ГУРАВДУГААР ДУУЛАЛ

	 

	Эмпирей — Диваажингийн сарнай (төгсгөл)

	 

	«Аяа, хүүгийнхээ охин болсон 

	Ариун эх дагина минь ээ, 

	Хамгаас хүлцэнгүй, хамгаас бадрангуй 

	Хан тэнгэрийн зөн бэлгээр 

	Харж сонгосон ноён оргил 

	Бид бүхний мөн чанар

	Бие цогцост чинь буй болохдоо 

	Түүнийг бүтээгч өөрөө ч гэсэн

	Тэр чанарын бүтээл болохоосоо 

	Тээнэгэлзэж татгалзаж огт байгаагүй, 

	Тийм ариухан хутгийг олжээ.

	Ариун хайр таны хэвлийд 

	Ахин бас дүрэлзэн бадарч 

	Энэ халуун галын ачаар 

	Диваажингийн цэцэг бий болж 

	Дэлгэр мөнхийн аниргүйд дэлгэрсэн юм338

	Энд та бол бид бүхэндээ 

	Энэрэл хайрын оргил туйл,

	Нарт хорвоод амьтдыг ундаалсан

	Найдвар даатгалын рашаан булаг. 

	Та бол хэмжээлшгүй эрхтэй, 

	Та бол цаглашгүй хүчтэй 

	Танд залбиралгүй хишиг горьдох нь 

	Тэнцэх жигүүргүй нисэхтэй адил. 

	Айлтгаж гуйсан хүмүүст та 

	Аврал тусламж үзүүлэхээр барахгүй 

	Та тэдний эрэлт хүсэлтийг 

	Тааж мэдээд гүйцээж өгдөг. 

	Та бол нигүүлсэнгүй сэтгэл, 

	Та бол нандин соёрхол, 

	Та бол өгөөмөр хишиг, 

	Та бол оюун сэтгэлийн 

	Төгс төгөлдөр чанарын цогц! 

	Орчлонгийн ёроолоос энэ хүртэл 

	Олон сүнсний гацааг дамжин 

	Элдэв юмыг үзэж мэдсэн 

	Энэ хүн эрхэм танаас 

	Дээдийн Дээд Аз жаргалыг 

	Дээшээ өлийж харъя уу гэж 

	Хорвоод заяасан хоёр нүдийг нь 

	Хосгүй хүчтэй болгом уу гэж 

	Хичээж танаас гуйж байна. 

	Миний нүдийг хурцлам уу гэж 

	Мөргөж гуйж аваагүй би.

	Айлтгаж гуйсан миний гуйлтыг 

	Анхаарч болгоож өгөм үү та. 

	Түүний төлөө та залбирч 

	Төөрөгдөл мухардлын сүүлчийн бартааг 

	Түүний замаас сарниан арилгаач. 

	Төгс жаргалыг нээж өгөөч.

	Хамаг бүхний эзэн болсон 

	Хатан хаан танаас бас 

	Ариун эрлийн замдаа тэр 

	Асар их юм үзэж үзэж

	Эцэст нь битгий буцаасай гэж 

	Эрхэм танаас гуйж байна. 

	Эгэл хүний хөөрөл догдлолыг 

	Эвийг нь олоод номхруулж үзээрэй! 

	Хамаг олон Беатричийг дагаад 

	Хамт надтай залбиран гуйж 

	Алга хавсран мөргөж байгааг 

	Ажиж та сайн хараач!» 

	Тэнгэр бурхны хайрлан хүндэлдэг 

	Тэр дагина мөргөлчийг ажих нь 

	Өршөөлдөө авах шинжтэй байгааг 

	Өөрсдөө бид харж байлаа.

	Хүний хараа хэзээ ч гэсэн

	Хүрнэ гэж бодохын аргагүй 

	Бөхөшгүй Гэрэлт ертөнц дээр 

	Би тэгээд хөөрөн гарлаа.

	Бүхий л хүслэн туйлдаа хүрснийг 

	Би урьдаас зөгнөн мэдэрч 

	Яая даа гэж өөрийн эрхгүй 

	Яаран хөөрөн оргилж байлаа. 

	Өөдөө намайг харагтун гэж 

	Өнөө Бернард үг дуу ч үгүй 

	Өөдөөс мишээн дохисон боловч 

	Өөрийн дураар би хэдийн 

	Өлийж дээшээ харчихсан байлаа. 

	Үүл нь арилсан миний хараа 

	Үнэн магадыг цацраан гийгч 

	Уудам дээд орчлон ертөнцөд 

	Улам гүнзгий нэвтэрсээр байлаа. 

	Энд миний зөн бэлгэ 

	Эх хэлээсээ түрүүлсэн байна. 

	Энд хэл хүрэлцэхгүй байна. 

	Олноос олон ийм үзэгдлийг 

	Ой ухаандаа тогтоох аргагүй. 

	Унтах нойрондоо үзсэн зүүд нь

	Ул мөргүй замхарсан ч гэсэн 

	Сэрсэн хойноо ямар ч хүний 

	Сэтгэл нь догдлон хөдөлж байдаг шиг 

	Ажиглаж харсан үзэгдэл бүхэн 

	Арайхан замхарч амжаагүй боловч 

	з жаргал энхрийлсээр байна. 

	Алаг зүрх минь жаргасаар байна. 

	Цацрах нарны гэрэл туяа 

	Цас мөсийг ингэж хайлуулдаг 

	Сэнгэнэн үлээсэн зөөлөн салхи 

	Сибиллиний навчсыг339 ингэж тараасан. 

	Алаг хорвоогийн оюун бодлоос 

	Асар өндөрт мандан хөөрсөн 

	Аяа, гэрэлт Дээд Ертөнц минь 

	Өөрийн минь үзсэнээс ой тойнд минь 

	Өчүүхэн ч атугай эргүүлж өгөөч. 

	Тансаг сайхан үгийн увдисыг

	Та надад хайрлаж үзээч.

	Дархан алдрын ганцхан очийг ч 

	Дараагийн үедээ үлдээх юм сан! 

	Бадарсан чиний гэрэл гэгээ 

	Бүдэгхэн гэрлийн ойлго адил 

	Ухаан санаанд минь сэргэн амилж 

	Уран шүлэгт минь уянгалан эгшиглэж 

	Улс зоны хүртээл болтугай.

	Хачин хурц гэрэл цацравч 

	Харалган болгож үл гялбана. 

	Гэрлээс хэрэв нүдээ буруулбал 

	Гэнэт сохрох байсан байх.

	Энэ бүхэн намайг жигүүрлэж

	Эцэсгүй их өндөр оргилд 

	Барагдашгүй Хүчин тодрон тодортол 

	Би ширтсэнээ санаж байна 

	Үгээр Айлдашгүй ертөнцийг ширтэж 

	Үнэн бясалгалын цангааг тайлж

	Аймшиггүй зоригийг надад хайрласан 

	Аяа, өгөөмөр өлзий хишиг ээ!

	Агуу нандин энэ оргилд 

	Ариун сайхан хайрын сэтгэл 

	Хамаг орчлонгоор тарсан хуудаснуудыг 

	Хамтатгаж нэгэн ном болгосныг 

	Харж үзэж байлаа би:

	Утга чанар, гэнэтийн тохиолдол 

	Уялдаа холбоо, ажил үйлдэл

	Энэ бүхэн ухаан санаанд 

	Эвлэг сайхан зохирон нийлснийг 

	Үгээр илтгэсэн миний шүлэг 

	Үдшийн бүрий шиг сүүмгэр байна. 

	Энэ бүхний нэгдэн нийлэхийн 

	Эхлэлийг би үзсэн учраас 

	Аугаа их баярын учрыг 

	Ахин би таньж мэдлээ 

	Хоромхон зуурын саяын үзэгдэл 

	Хорин таван зууны өмнөх 

	Хосгүй зоригт далайн аяллаас ч 

	Холдож таг мартагдсан байна. 

	Аль урьдын тэр цагт 

	Аргог Нептун гайхан харсан юм. 

	Бодол санаа минь зогтусаж 

	Бишрэн гайхаж, бээрэн хөшиж 

	Бясалгал бодлоор дүрэлзэн бадарч 

	Бүгдийг тунгаан ажиж байлаа. 

	Энэ ертөнцөд амин сүнс 

	Элдэв үзэгдэлд үл татагдан 

	Ганцхан түүнд л тэмүүлэх юм бол 

	Гарцаагүй ийм болдог юм. 

	Түүний чухам учир гэвэл 

	Тольт зүрхний хүсэл бүхэн 

	Таатай буянтай юм бүхэн 

	Тэр ертөнцийн дотор байдаг юм.

	Түүний гэрлээс гадуур байгаа нь 

	Төгөлдөр биш, согогтой байдаг юм. 

	Одоо би тэр бүхнээс 

	Олон юм санахгүй байна.

	Ингээд миний үг хэл 

	Их л мөхөсхөн болох нь байна. 

	Хөхүүл хүүхдийн шулганах авианаас 

	Хэтэрч гарч чадахгүй нь байна.

	Энэ гэгээн амьд ертөнц 

	Энгийн жирийн төрхөөрөө байдаг юм. 

	Өнгөрсөн цагийн агшин бүрийнх шиг 

	Өнөө л хэвээрээ оршиж байдаг юм. 

	Арай ондоо өнгө зүстэй 

	Адил багцааны гурван тойрог 

	Асар оргилын Гэрэлд умбан 

	Агуу бодолд дарагдсаныг харлаа. 

	Нэг солонгоос солонго татах мэт 

	Нэг хүрээ нь нөгөөгөө тусгаж 

	Гурав дахь хүрээ нь тэднээс төрсөн

	Гал дөл шиг надад санагдлаа. 

	Хэлсэн үгс, бодол санааг минь 

	Хэрэв илэрхийлж чадсан сан бол 

	Миний үзсэн орчлонгийн өмнө 

	«Мөхөстлөө» гэж хэлсэн ч гэсэн 

	Мөхөс юм шиг надад санагдана! 

	Аяа, өнө мөнхийн ертөнц минь 

	Өөрөөсөө гэрэлтэн харагдах атлаа. 

	Өөрийгөө ойлгож мэдэж болдог 

	Ойлгогдсон хойноо өөрийн дүрийг 

	Ариглан үргэлж энхрийлж байдаг.

	Нэг дэх хүрээний тусгал мэт харагдсан 

	Нөгөө хүрээг ажин хартал 

	Өнөө хүрээний дотор талд 

	Өнгө будаг нь яг адилхан 

	Бидний дүрс байх шиг харагдлаа.

	Би түүнийг гөлрөн харлаа.

	Тойргийн хэмжээг бодож гаргах гээд 

	Тооцоолох ёстой үндэс сууриа 

	Тунгааж эргэцүүлж бодож чадахгүй 

	Хэмжихүй ухааныг судлагч Хүн 

	Хичээж чармайж үйлээ үздэг.

	Тийм шинэ гайхамшгийг хараад 

	Тиймэрхүү байдалд би орлоо. 

	Нүүрний дүрс, тойрог хоёр 

	Нэгдэж хэрхэн хосолж байгааг 

	Мэдэж ойлгож авах сан гэж 

	Мэрийж чармайж байлаа би.

	Өөрийн гэх жигүүр надад 

	Өчүүхэн бага байсан юм сан.

	Гэтэл харин өндөр оргилоос 

	Гэрэл цахилгаан оюуныг гийгүүлж 

	Түүний хамаг хүчин чармайлтыг 

	Төгс бүрэн бүтээж өгөв.

	Энэ тэнгэрт оюун сэтгэл минь

	Энгүй өндөрт хөөрөн гараад 

	Эцэж цуцаж туйлдаа хүрлээ.

	Гэвч миний сэтгэл зоригийг 

	Гэрэлт нар, оддыг хөдөлгөгч

	Гэгээн хайр эгнэгт захирч 

	Жирэлзэн эргэх хүрдтэй адил 

	Жигдхэн хэмээр намайг хөдөлгөв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Эмперей бол эртний натур философичдын төсөөллөөр тэнгэрийн гал бадарсан дээд хэсэг юм




	[←2]
	 Тэнгэрийн орон — Эмпирей, Птолемейн системийн есөн тэнгэр дээр Данте шашны номлол ёсоор арав дахь, хөдөлгөөнгүй, бурхдын орон — Эмпирейг (грекээр: гал бадарсан) байрлуулж байна




	[←3]
	 Дафна хэмээх лусыг түүнд сэтгэлтэй болсон Аполлоноос зугтахад лаврын навч болгон хувиргажээ




	[←4]
	 Эдүгээ болтол Парнасын хоёр оргилоос урлагийн тэнгэрүүд оршин байдаг нэг оргилын ивээл хайр яруу найрагчид хэрэгтэй байсан бол одоо Аполлоны оршдог хоёр дахь оргилын (Кирр) дэмжлэг хэрэгтэй болжээ




	[←5]
	 Мадсий — сархдын бурхны овжин дагуул. Аполлон түүнтэй хөгжмийн урлагаар арцалдан дийлээд арьсыг нь хуулжээ




	[←6]
	 Пенейн навчис — Лаврын навчис. Лавр бол хувирсан Дафна Пеней голын бурхны охин байжээ




	[←7]
	 Дельф бурхан — Аполлон




	[←8]
	 Нар (хорвоогийн зул) жилийн дөрвөн улирлаас шалтгаалан тэнгэрийн хаяаны янз бүрийн цэгээс (олон хаалгаар) мандана




	[←9]
	 Хавар өдөр шөнө тэнцэх үеэр нар тэнгэрт аялахдаа газар дэлхийн амьдралд сайн нөлөө үзүүлдэг гэсэн утгатай




	[←10]
	 Главкийн жишээ.




	[←11]
	 Дундад эртний үед галт уур буюу цахилгаан үүлний усан уурт хавчигдан тэлж, газар луу чиглэсэн нимгэн талыг нь нэвтэлж гардаг гэж үздэг байжээ.




	[←12]
	 Энэ нум, өөрөөр хэлбэл, энэ дуудлага, зөн




	[←13]
	 Утга нь: «Аргонавтууд Колхидад далайгаар явж ирээд өөрийн удирдагч Ясон галаар амьсгалагч бухууд дээр газар хагалж лууны шүд тарьж, газар дороос гарч ирсэн цэргүүдийг ялж дийлж байгааг хараад гайхсанаас илүү гайхалтай зүйлийг (Диваажинг) уншигчид олж үзнэ»




	[←14]
	 Анхны од — Сар. Данте Беатриче хоёр дэлхийд хамгийн ойр од болох саранд хүрч гүнд нь нэвтрэн орж байна. Бусад гаригт мөн тэгж нэвтрэн орно




	[←15]
	 Энэ биетийн — сарны




	[←16]
	 Сарны толбонуудыг гишүү үүрсэн Каины дүрс гэж урьдын цагт үздэг байжээ




	[←17]
	 Хоёр дахь — сарны бөмбөлөгт нягт сийрэг давхраа сөөлжиж байдаг гэсэн таамнал




	[←18]
	 Нарцисс усанд туссан дүрсээ хараад амьд хүн байна гэж эндүүрсэн бол Данте амьд хүмүүсийг хараад тусгал гэж эндүүрчээ




	[←19]
	 Пиккарда Донати-Форезе, Корсо Донатийн дүү. Корсо түүнийг хийдээс хүчээр гарган авч хүнтэй суулгажээ




	[←20]
	 Пиккардагийн элсэж орсон гэлэнмаа нарын бүлгэмийг анх байгуулсан Ассизийн Клара




	[←21]
	 Констанция (1154—1198) Өмнөд Итали дахь Норманны хаанчлалын сүүлчийн төлөөлөгч. Түүний нөхөр Германы эзэн хаан VI Генрих (1190—1197) Сицили болон Неопольд свев овгийнхны ноёрхлыг тогтоожээ. Тэр хоёр II Фридрихийг төрүүлжээ. Пиккарда VI Генрихийг хоёр дахь шуурга, II Фридрихийг гурав дахь шуурга гэж нэрлэж байна. Констанция сахил хүртсэн боловч хожим нь түүнийг хүчээр хүнтэй суулгасан гэдэг домог бий




	[←22]
	 «Аvе, Maria» — «Мария, баярлаач» латин мөргөлийн эхний үгс




	[←23]
	 Вавилоны мэргэд Навуходосор хааны мартсан зүүдийг тайлбарлаж чадсангүй учир тэднийг цаазаар авах зарлиг буулгажээ. Гэвч зөнч Даниил зүүдийг нь тайлбарласны дараа уур омог нь дарагдсан гэж библийн домогт гардаг. Үүнтэй адил Беатриче яруу найрагчийн эргэлзэж буйг тааж мэдээд тайлбарлаж өгчээ




	[←24]
	 Платоны сургаал ёсоор сүнснүүд биед шингэхээсээ өмнө од мичид дээр оршин байх бөгөөд хүн үхсэний дараа буцаж од мичдэд очдог ажээ




	[←25]
	 Энд Христ бурхны эх Мариягаас эхлэн түүний ойр дотнын хүмүүсийг нэрлэн зааж, тэдгээрийн сүнсийг эрхэмлэн байгаа санааг зохиогч илэрхийлж байна.




	[←26]
	 Анхны тойрог — Эмпирей




	[←27]
	 Архангел— Рафаил Товитын нүдний үүлийг арилгасан гэж библийн домогт гардаг




	[←28]
	 Тимей — Платоны номын гарчиг. Энэ номд сүнснүүд одонд буцаж очдог тухай өгүүлнэ




	[←29]
	 Лаврентий — Төмөр торон дээр шатаагдсан Ромын лам (III зуун)




	[←30]
	 Муций Сцевола — Этруссийн хаан Порсеныг алж чадаагүй тул баруун гараа шатаасан ром залуу




	[←31]
	 Шар, цагаан түлхүүр буюу мөнгөн ба алтан түлхүүр — шашны эрх мэдлийн бэлгэ тэмдэг. Сахил хүртээх ёс шашны мэдэлд байдаг гэсэн санаа




	[←32]
	 Иеффай — Израилийн шүүгч. Хэрэв бурхан аммонитуудыг ялахад нь туслах юм бол гэрийнхээ хаалгаар өөдөөс нь гарч ирсэн хүнийг алж тахина гэж тэр шүүгч бурханд ам гарчээ.
Гэтэл өөдөөс нь охиноо хороосон гэж библийн домогт гардаг




	[←33]
	 Грекчүүдийн удирдагч Арамемнон Троягийн эсрэг аян дайнд явахдаа бурхан тэнгэрээс аясын сали гуйж өөрийн охин Ифигениягийн амийг хороож өргөл хийсэн гэдэг




	[←34]
	 Библийн хөлгөн судрын хоёр үндсэн бүрдлийг энд хэлж байна. Хуучин гэрээслэлийг иудийн ба загалмайтны шашны ариун судар гэж үздэг бол шинэ гэрээслэлийг зөвхөн загалмайтныхан хүлээн зөвшөөрдөг юм.




	[←35]
	 Их Константин (285—337) Ромын эзэн хаан төвлөрсөн төрийн бодлогыг тууштай хэрэгжүүлж бай-сан ба Византий хотын суурин дээр 324—330 онд Шинэ нийслэл Константинополь хотыг үндэслэжээ




	[←36]
	 Xан бүргэд — Ромын эзэнт улсын бэлгэ тэмдэг




	[←37]
	 Юстинион — Византийн эзэн хаан (527 — 565). Энэ хааны үед Ромын хууль цаазыг ангилан тогтоожээ




	[←38]
	 Анхны хайранд — ариун сүнсэнд




	[←39]
	 Велисарий — Юстинианы цэргийн жанжин




	[←40]
	 Ариун туг — Ромын бүргэд




	[←41]
	 Гибеллин, Гвельфүүдийн тухай хэлж байна




	[←42]
	 Паллант — Энейн холбоотон




	[←43]
	 Энейн хүү Асканийн Лаций нутагт байгуулсан гэж домогт гардаг Альба буюу Альба Лонга хот




	[←44]
	 Лукреция — Ромын анхны консул Коллантинын гэргий, хаан хүү Секст Тарквинийд бузарлуулан амиа бусниулжээ




	[←45]
	 Бренн — галлчуудын тэргүүн




	[←46]
	 Пирр — эпирийн хаан




	[←47]
	 Торкват — Ромын жанжин




	[←48]
	 Фаби — Ромын түүхэнд алдаршсан овгийнхон




	[←49]
	 Децийнхэн — Деци овогтой Ромын гурван жанжин (аав, хүү, ач гурав)




	[←50]
	 Квинций буюу сэгсгэр Квинций — МЭӨ V зууны үеийн Ромын консул, дарангуйлагч, ёс журмыг хатуу сахиулдгаараа алдаршжээ




	[←51]
	 Август — МЭӨ 27 оноос эхлэн Ромын эзэн хаан байжээ




	[←52]
	 МЭӨ 48 онд Цезарьд Помпей ялагдан Египет уруу зугтаж очоод алагдсаныг хэлж буй




	[←53]
	 Антандр — Энейн анх аялан гарсан эрэг хавийн хот




	[←54]
	 Симоэнт — Троя хотын дэргэдүүр урсах гол. Эдгээр нутаг нь Ромын бүргэд буюу бэлгэ тэмдгийн эх нутаг юм




	[←55]
	 Юба — Нумидын хаан, Помпейн талын хүн, Цезарьд ялагдаад амиа хорложээ




	[←56]
	 Брут, Кассий — Цезарийг алсан хүмүүс




	[←57]
	 Перузия, Мутина — Октавианы эзэлж цөлмөсөн газар нутаг




	[←58]
	 Янусын сүм — Ром дахь энэ сүмийн хаалга зөвхөн дайны үед нээгддэг байжээ




	[←59]
	 Амьд үнэн — бурхан




	[←60]
	 Адамын нүглийг наманчилж, Христийг мөчилж тарчлаах үүргийг




	[←61]
	 Ромын бүргэд Титийн үед бас л бурхны зарлигаар Иерусалимыг эвдэн нурааж нудей нараас өшөөгөө авчээ




	[←62]
	 Агуу Карл — Франкийн ван (768—814), хожим нь эзэн хаан болжээ




	[←63]
	 Шар сараана — сүлд тэмдэг. Анжуйн ноёрхлын төлөө гвельфүүд эзэн хааны бүргэдтэй тэмцэж байсан ба сүлд дээр нь үнэхээр гурван сарааныг дүрсэлсэн байжээ




	[←64]
	 Ромей — Рома де Вильнёв (1250 онд нас баржээ). Рамондо Берингьерийн сайд Ромео Провансын гүнгийн ордонд ядуу мөргөлчнөөр ирээд эд хөрөнгийг нь цэгцэлж, охидыг нь дөрвөн вангийн хатан болгожээ. Гэтэл ордны түшмэл ноёд атаархаж, түүнийг гүтгэжээ. Гүн Ромеогоос тайланг шаардаж үзэхэд эд хөрөнгө нь маш арвижсан байжээ. Ромео хуучин шигээ гуйлгачин болоод гүнгийн ордноос зайлан одсон гэдэг домог бий




	[←65]
	 Юстинианы сүнс




	[←66]
	 Беатриче гэдэг нэрийн эх, төгсгөл




	[←67]
	 Адам




	[←68]
	 Адамын үүсэх үед




	[←69]
	 Сөнөсөн ертөнц — бөө мөргөлийн ертөнц




	[←70]
	 Эней баатарт сэтгэлтэй болж, түүнийг орхин явахад өөрийгөө шорлон хөнөөсөн Дидона-Карфагений хатан хаан




	[←71]
	 Купидон — Грекийн домогт гардаг дурлалын тэнгэр. Дидонаг Энейд дурлуулахын тул Энейн хүү Асканийн дүрээр Купидон хувирч өвөр дээр суусан гэдэг домог бий




	[←72]
	 Энэ одод бол хайраар бялхагчдын сүнс




	[←73]
	 Энэ хүн Карл Мартелл (1271—1295), Анжуйн II Карлын ууган хүү 1294 онд Флоренцад ирэхэд нь Данте танилцжээ




	[←74]
	 Карл Мартелл хэдийгээр Унгарын хаанаар өргөмжлөгдсөн боловч тэнд хаанчилж байгаагүй




	[←75]
	 Тринакрия (гурван оргилт) — Сицили




	[←76]
	 Арал дээрх Анжуйн ноёрхлыг бусниулсан карл ба түүний харьяат франц нарын дур зоргоор авирласны эсрэг 1282 онд Палермод бослого гаргаагүй сэн бол II Карлын эцэг, Г. Рудольф эзэн хааны хадам болох Карл Мартеллийн удмынхан Сицилид ноёрхлоо тогтоох байжээ




	[←77]
	 II Карлын нас нөгчсөний хойно Неапольд 1309— 1343 онд хаанчилж байсан Роберт (Карл Мартеллийн дүү) анхааралтай байсан бол түүний засгийн эрхэнд оронгуут каталоны шунахай, гуйлгачид түүний эргэн тойронд хүн амыг шахан хавчихгүй байх байсныг энд дурдаж байна




	[←78]
	 Энэ нум — Оддын нөлөө («хүч»)




	[←79]
	 Мэргэн багш Аристотель нийгмийг тохижуулахын тулд хөдөлмөрийн хуваарь зайлшгүй чухал гэдгийг баталжээ




	[←80]
	 Ксеркс — Персийн хаан, дайнч эрийн төлөөлөгч




	[←81]
	 Солон — Афины хууль тогтоогч, төрийн зүтгэлтний төлөөлөгч




	[←82]
	 Мельхиседек — Библийн сударт гардаг санваартан, сүм хийдийн мяндагтны төлөөлөгч




	[←83]
	 Эрдэмтэн, зохион бүтээгч, уран бүтээгчийн төлөөлөгч, домгийн дүр




	[←84]
	 Квирин, өөрөөр хэлбэл, Ромул — Ромын анхны хаан. Тэрээр бутач байсан бөгөөд харин түүнийг Марсын хүү юм гэнэ лээ гэсэн хов яриа тархсан байжээ




	[←85]
	 II Карлын хоёрдугаар хүүг хэлж байна. Эцэг нь түүнд шашны хэргэм зэрэг сонгож өгчээ




	[←86]
	 II Карлын гурав дахь хүүг хэлж байна. Тэрээр сургаал бичих дуртай байжээ




	[←87]
	 Клеменца — Карл Мартеллын охин




	[←88]
	 Өөр нэг од — Куницца да Романо авгай салхин сарны явдлаараа цуунд гарсан боловч нас өтлөхийн цагт буян үйлддэг болжээ




	[←89]
	 Бамбар — IV Эдзелино да Романо-падуань хэрцгий хаан. Ээж нь бамбар төрүүлсэн гэж зүүдэлсэн гэлцдэг




	[←90]
	 Гэрэлт чулуу — Марселлын Фолько




	[←91]
	 Риццардо да Камино гэгч Тревизо нутгийг захирах аятай байгаад 1312 онд алагджээ




	[←92]
	 Мальта — Больсен нуурын дэргэд папын (хутагт гэгээний) шорон байдаг




	[←93]
	 Марселлын Фолько — тэрээр Өмнөд Францын буруу номтны хөдөлгөөнийг хатуу ширүүнээр даржээ




	[←94]
	 Францын Марсель, Африкийн эрэг дээр байдаг Бужея хот (арабаар Бежая гэдэг) хоёр бараг нэг зэргэд дээр оршдог




	[←95]
	 МЭӨ 49 онд Цезарь дайтан тулалдсаар Помпейг ялсан Брутийн тэнгисийн ялалтыг хэлж байна




	[←96]
	 Родопын уул хавиар нутаглаж байсан Фракийн домогт хатан хаан Филлада нь Афины хаан хүү Демофонттой суух гэж байсан боловч түүнийг алсад яваад эргэж ирэхийг хүлээж чадалгүй боомилж үхсэн гэдэг




	[←97]
	 Алкид — Геракл




	[←98]
	 Раава — Иерхоны завхай хүүхэн




	[←99]
	 Чивэлт цэцэг — Флорин хэмээх алтан зоос




	[←100]
	 Мария дагина Христийг төрүүлнэ гэдгийг түүнд хэлэхээр Архангел Гавриил Назаретад нисэн очжээ




	[←101]
	 Уран зураач — бурхан




	[←102]
	 Латоны охин — Диана, Сар




	[←103]
	 Гэнэт нэг нь — Фома Аквинат— Схоластик гүн ухаантан (1225—1274)




	[←104]
	 Альберт — Альберт фон Больштедт (1193—1280) — Германы шашны судлаач, гүн ухаантан, Фома Аквинатын багш




	[←105]
	 Ломбардын Петр —XII зууны шашны зүтгэлтэн, хуульч




	[←106]
	 Библийн хаан Соломон




	[←107]
	 Соён гийгүүлэгч — Дионисий Ареопагиг Афины анхны хамба лам




	[←108]
	 Азтай цог — Павел Орозий (IV—V зуун). Тэрээр бүх дэлхийн түүхийг зохиохдоо загалмайтны шашныг тэнгэрт тултал магтжээ




	[←109]
	 Гэмгүй сүнс — Ромын гүн ухаантан, төрийн зүтгэлтэн Баэций (V—VI зуун)




	[←110]
	 Беда — Английн шашны номтон, түүхч, хэл зүйч




	[←111]
	 Исидар — Испанийн шашны сударч, нэвтэрхий тольч




	[←112]
	 Рикард — XII зууны үеийн мистик үзэлт шашны сурталтан




	[←113]
	 Брабантын Стер — XIII зууны гүн ухаантан, Парисын Их сургуулийн профессор, буруу номтон гэж зэмлүүлээд папын шүүхэд заалдан Орвьетэд очсон боловч нарийн бичгийн даргадаа алуулжээ




	[←114]
	 Сүйт бүсгүй — шашин




	[←115]
	 Арван хоёр мэргэд




	[←116]
	 Фома Аквинский




	[←117]
	 Хайрт хүн — Христ




	[←118]
	 Сүйлсэн бүсгүй — шашин




	[←119]
	 Франциска, Доминика хоёр




	[←120]
	 Ассизийн Франциск (1181—1226). Италийн шашны сурталч, Францискийн сүм хийдийн бүлгэмийн үндэслэгч, шашны яруу найргийн зохиолууд туурвижээ




	[←121]
	 Хотын нэр




	[←122]
	 Франциск төрсөн гэсэн утга




	[←123]
	 Ашези — Ассиз хотын хуучин нэр




	[←124]
	 Гуйланчлалын төлөө гэсэн утгатай




	[←125]
	 Францискийг хэтэрхий өглөгч гэж эцэг нь дургүйцээд шашны шүүхэд шилжүүлжээ. Франциск хамба ламтны өмнө баян худалдаачин эцгийнхээ өв залгамжлахаас татгалзаад хувцсаа тайлж эцэгтээ өгсөн гэдэг домог бий. Ийнхүү гуйланчлалтай «сүй тавьжээ»




	[←126]
	 Анхны нөхөр — Христ




	[←127]
	 Амикл — загасчин. Цезарь жанжныг овоохойдоо орж ирэхэд айгаагүй гэдэг домог бий




	[←128]
	 Христийг гуйлгачин мэт чармаа нүцгэн мөчилж алсан гэж домогт гардаг




	[←129]
	 Бернард — Францискийг анх сүслэн дагасан Ассизийн баян иргэн Бернардо ди Квинтавалле




	[←130]
	 Эгидий, Сильвестр — Францискийн бусад хоёр шавь




	[←131]
	 III Гонорий пап ламтан 1223 онд сүм хийдийн бүлгэм байгууллагын дүрмийг эцсийн хувилбараар баталжээ




	[←132]
	 1219 онд Франциск Дорно зүгт одот Миссирийн султаныг загалмайтны шашинд хамааруулах гэж оролдсон нь бүтэлгүй болсон юм




	[←133]
	 Франциск үхэхээсээ хоёр жилийн өмнө Христийн шархтай адил таван шарх олсон гэдэг домог бий




	[←134]
	 Өөр авс гэдэг нь гуйланчлал. Франциск үхэхдээ чармаа нүцгэлээд газар дээр хэвтсэн гэдэг домог бий




	[←135]
	 Ариун Петр — Сүм хийд




	[←136]
	 Доминикийн бүлгэм




	[←137]
	 Юноны элч — солонгоор ихэвчлэн дүрсэлдэг




	[←138]
	 Бонавентура — бурхны элч. Фавмантын охин Ирида гэж «Ариутгалын орчлонд» гарсан билээ




	[←139]
	 Доминикан нарын шашны сурталтны бүлгэмийг үндэслэгч Доминикийн (1170 —1221) тухай өгүүлж байна




	[←140]
	 Азтай — Латины Феликс гэдэг нэр ийм утгатай




	[←141]
	 Иоанна гэдэг нь еврей (идиш) хэлээр бурхан тэнгэрт таалалтай гэсэн утгатай




	[←142]
	 Папа VIII Бонифаций




	[←143]
	 Арван хоёр хос цэцэг — хорин дөрвөн мэргэд




	[←144]
	 Нэг нь — Доминик




	[←145]
	 Нөгөө — Франциск




	[←146]
	 Xог ургамал — олиггүй францискчууд




	[←147]
	 Баньорежо хотын Бонавентура (1274 онд үхсэн) бол францискийн бүлгэмийн зүтгэлтэн, шашны номлол сурталчлагч байжээ




	[←148]
	 Августин, Иллюминат нар бол Ассизийн Францискийг аядан дагалдагчид юм




	[←149]
	 Гугон — XII зууны шашны номлогч




	[←150]
	 Идэмхий Петр — XII зууны Францын шашны номлогч




	[←151]
	 Константинополийн их хамба, алтан хэлт гэдэг Иоанн




	[←152]
	 Ансельм — Кентерберийн их хамба, XI зууны үеийн шашны номлогч




	[←153]
	 Элий Донат — IV зууны үеийн Ромын зохиолч латин хэлний хэлзүй зохиосон хүн




	[←154]
	 Иоахим — Флора, Калаберийн ширээт лам байсан энэ хүний (1202 онд үхсэн) зохиолд мистик үзэл их байсан ба сүм хийдийнхэн түүнийг шүүмжилж байсан боловч Данте түүнийг мэргэдийн хамт диваажинд байрлуулжээ




	[←155]
	 Тэрэг — долоон бурхан




	[←156]
	 Анхны хөдөлгөгч




	[←157]
	 Нөгөө гэрэл — Аквины Фома




	[←158]
	 Утга нь : Чиний эргэлзээний нэгийг арилгалаа, ухаанд чинь үнэн үлдлээ, тэгэхлээр би одоо хоёр дахийг тайлбарлан өгөхөд бэлэн байна




	[←159]
	 Соломоны сүнс




	[←160]
	 Хамгийг чадагч — эцэг бурхан




	[←161]
	 Гэрэл — хүү бурхан




	[←162]
	 Хайр сэтгэл — сүнс бурхан




	[←163]
	 Сэхээрэл — хүү бурхан




	[←164]
	 Соломоны төгс билиг




	[←165]
	 Адам ба Христийн тухай




	[←166]
	 Эртний Грекийн гун ухаантнууд




	[←167]
	 Шашны сургаал ёсоор үхэгсэд амь орж, сүнс нь биетэйгээ нийлэхийн цагт




	[←168]
	 Мөнхийн хур — Диваажин дахь сүнсэнд дандаа шингэж байдаг тэнгэрийн буян хишиг




	[←169]
	 «Аминь!» — «болтугай» гэсэн еврей үг




	[←170]
	 Ангараг дотор




	[←171]
	 Гелиос — нар. 
Данте бурхныг заримдаа ингэж нэрлэдэг байжээ




	[←172]
	 Энэ бол Дантегийн элэнц хуланц Каччагвида (XII зуун)




	[←173]
	 Элисий — үхэгсдийн ертөнц




	[←174]
	 Бурхан




	[←175]
	 Каччагвид — Альдигьеро буюу Алигьеро. Энэ нэрээр түүний удам угсаа Алигьери гэж нэрлэгдэх болжээ




	[←176]
	 Бардам зантангуудын нүглээ наманчилдаг Ариутгалын орчлонгийн анхны тойрог




	[←177]
	 Алигьерогийн хүү Беллинчоне, II Алигьерогийн хүү, Дантегийн эцэг




	[←178]
	 Сарданапал хаан — баян тансаг, садар самуунаараа алдаршсан Ассирийн хаан




	[←179]
	 Уччеллатойо буюу Шувуун Товцог бол дээрээс нь Флоренц хот нь илхэн харагддаг хотын ойролцоох өндөрлөг




	[←180]
	 Хотын сурвалжит хүмүүс




	[←181]
	 Чангелла — ихэмсэг, хөнгөмсөг зантай, сурвалжит бэлэвсэн авгай. Дантегийн үед Флоренцад сууж байжээ




	[←182]
	 Сальтерелло — Дантегийн үед байсан хуульч, шүлэгч ганган тансаг амьдрахыг хичээдэг байжээ




	[←183]
	 Корнелия — Гракх нарын эх. Сайхан сэтгэлт эмэгтэй




	[←184]
	 Мария дагиныг эх хүн амаржих үедээ дууддаг




	[←185]
	 Куррадо — Германы ван III Конрад




	[←186]
	 Ромын пап лам нар. Тэд буруу номтноос Палестиныг эргүүлж авах гэж санаа тавьдаггүй байжээ




	[←187]
	 Францын ван Артурын хатан Жиневрад дурласан Ланчлотын тухай XIII зууны Францын нэг романд дурлалцсан хоёрыг шунан ярилцаж байхад ордны шивэгчин ханиалган цочоосон гэж гардаг




	[←188]
	 Иоанны хот — Флоренц хот




	[←189]
	 «Христийн биелснээс» (гуравдугаар сарын 25) Каччагвидын төрөх хүртэл Ангараг гараг Арслан хэмээх оддын ордод 580 удаа орсон гэдэг нь Каччагвида 1091 онд төрсөн гэсэн үг




	[←190]
	 Марс — хөшөө




	[←191]
	 Иоанн — сүм




	[←192]
	 Бальдо — хуульч, 1311 онд өршөөл үзүүлэх бичгийг төлөвлөжээ. Тэр бичигт Дантегийн нэр ороогүй ажээ




	[←193]
	 Алтадмал бариулт илд — баатар цолтны тэмдэг




	[←194]
	 Боудельмонте — Амидея овгийн бүсгүйг хуурч, өөр хүүхэнтэй суужээ. Тэгээд Амидея овгийнхон түүнийг хуучин гүүрний дэргэд алсан юм. Үүнээс болж тус хот Гвельф, Гибеллин гэдэг хоёр бүлэг болон задарсан гэдэг домог бий




	[←195]
	 Хойд эх Федра нь гүтгэн гутаасан, Тезейн хүү Ипполит аргагүйн эрхээр Афинаас дайжин зайлахад хүрсэн гэж Грекийн үлгэрт гардаг




	[←196]
	 Папа VIII Бонифаций Тосканыг захирахыг эрмэлзэж Флоренцийн Харынхны намтай эвсэн харынхан ба цагааныхныг эвлэрүүлэх нэрийдлээр Карл Валуаг Флоренц хот руу явуулжээ. К. Валуа 1301 оны арван нэгдүгээр сарын 1-нд тус хотод орж ирээд Цагааныхныг бут цохиж, олон хүнийг хөөж тууж цөлсний дотор Данте оржээ. (1302 оны нэгдүгээр сарын 27-нд). Удалгүй Дантег шатааж алах ялыг эчнээ оноожээ




	[←197]
	 Вероны ноён Бартоломео делла Скала




	[←198]
	 Папа V Климент




	[←199]
	 VII Генрих




	[←200]
	 Есүс — Навины хүү — еврей түмний удирдагч, Моисейн залгамжлагч, хүслэнт нутгийг байлдан дагуулагч гэж библийн домогт гардаг




	[←201]
	 Иуда Маккавей — еврей түмнийг дарлалаас чөлөөлөгч (МЭӨ II зуун)




	[←202]
	 Дундад зууны Францын туульсын баатрууд




	[←203]
	 Готофред — загалмайтны анхны аян дайны удирдагч




	[←204]
	 Бархасбадь




	[←205]
	 Энд байгаа шударга журамтны сүнс




	[←206]
	 Эртний Грекийн домогт гардгаар найргийн онгод болсон жигүүрт хүлэг Пегас туурайгаараа Пеликон уулыг цавчлан Ипокрена булаг гаргасан нь уул онгодын эх сурвалж болсон гэдэг.




	[←207]
	 «Хорвоог шүүгчид, шударгыг эрхэмлэцгээ» (библи судар)




	[←208]
	 Хуйларсан хар утаа — газар дэлхийд шударга ёсны гэрэл туяа гийхэд саад болж буй пап ламтны дээд захиргаа




	[←209]
	 Христос




	[←210]
	 Папа XXII Иоанн (1316-1334)




	[←211]
	 Люцифер




	[←212]
	 Альберт — 1304 онд Чех нутгийг цөлмөсөн Германы эзэн хаан




	[←213]
	 1285—1314 онд Францын хан байсан IX Филипп ханш муутай мөнгө гарган аж ахуйд их хөнөөл учруулсан ба ан ав хийж яваад нас барсан юм




	[←214]
	 Анхиз — Энейн эцэг. Сицилид нас баржээ




	[←215]
	 Норвегийн Кокон V Урт хөлт 1262—1311 онд хаан сууж байжээ




	[←216]
	 Португалийн Диний I Газар хагалагч 1299—1319 онд хаан сууж байжээ




	[←217]
	 1282—1321 онд Сербийн хаан байсан Стефан Урош I Милутин ханш муутай мөнгө гаргажээ




	[←218]
	 Киприйн гол хотууд




	[←219]
	 МЭӨ 950 оны орчмын Израиль-Иудийн улсын хаан Давид, залуудаа малчин байхдаа аварга биет Голиафыг ялсан гэж Библийн хөлгөн сударт гардаг




	[←220]
	 МЭӨ 98—117 оны үеийн Ромын эзэн хаан Троян




	[←221]
	 Библийн домогт гардаг Езекия хаан




	[←222]
	 Эзэн хаан Константин хууль зарлиг, эзэн хааны бүргэд сүлдээ Грект шилжүүлсэн төдийгүй, пап I Сильвестрт Итали ба баруун зүгийн нутгаа сайны тэмдэг хэмээн шилжүүлсэн боловч хохирлоос өөр олигтой юм болсонгүй




	[←223]
	 Нийслэлээ Византийд нүүлгэсэн Ромын эзэн хаан Константин




	[←224]
	 Буянт П. Гульемо, Сицили, Апулийн ван




	[←225]
	 II Гульельмо хааны эзэмшил болох Апулья (Өмнөд Итали) Анжугийн II Карл гэдэг аймхай хаанд, Сицили нутаг II Федеригогийн мэдэлд шилжсэнийг нутгийн уугуул хүн ам их харамсаж байжээ




	[←226]
	 v




	[←227]
	 Трояны сүнс




	[←228]
	 Рифей




	[←229]
	 Утга нь : Рифей загалмайтны шашнаас мянга гаруй жилийн өмнө амьдарч байсан




	[←230]
	 Юпитер Фивын хааны охин Семелад сэтгэлтэй болсон учир Юнене тийнхүү хилэгнэж тэжээгч эхийнх нь дүр үзүүлж Семелаас өшөөгөө авчээ




	[←231]
	 Энэ гараг дээр




	[←232]
	 v




	[←233]
	 Петр Дамиани — шашны номлогч (XI зуун)




	[←234]
	 Нурсийн Бенедикт (480—543) лам нарын бүлгэмийг үндэслэгч




	[←235]
	 Онгон шүтээнтэн




	[←236]
	 Өмнөд Италийн Монте-Касино уулын хажуу энгэрт байдаг Касино хотод байсан Аполлон тэнгэрийн сүмийг Нурсийн Бенедикт нурааж, тэр байран дээр нь өөрийн бүлгэмийн гол сүмийг бариулжээ




	[←237]
	 Макарий — IV зууны даяанч лам




	[←238]
	 Ромоальд — лам нарын бүлгэмийг үүсгэн байгуулагч




	[←239]
	 Эмпирей




	[←240]
	 Тугал хэмээх оддын ордын дараа Эхир хэмээх оддын орд гарна




	[←241]
	 Эхир хэмээх оддын дор төрөгсөд (бичиг, эрдэм мэдлэгийн авьяастай болдог гэж зурхайч нар үздэг байжээ)




	[←242]
	 Нар. Дундад зууны үеийн зурхайч нар нарыг Эхир хэмээх оддын орд дотор тавдугаар сарын 21-нээс зургаадугаар сарын 20 хүртэл байдаг гэж үздэг байжээ. Боккачо «Тамын» эхний шүлгийн тайлбарт Данте үхэхийнхээ өмнөхөн (1321 оны есдүгээр сарын 13) анд найздаа тавдугаар сард 56 нас хүрлээ гэж хэлсэн гэж бичжээ. Үүнээс үндэслэн Данте 1265 оны тавдугаар сарын сүүлчийн арван хоногт төрсөн гэж үзэж болмоор байна




	[←243]
	 Латоны охин — сар




	[←244]
	 Данте Сарны нөгөө талыг харж байна




	[←245]
	 Гиперион — Уран, Гей хоёрын хүү, Гелиосын (нарны) хүү




	[←246]
	 Майя — Будын эх




	[←247]
	 Диона — Сугарын эх




	[←248]
	 Тривия — Диано буюу сар




	[←249]
	 Ганцхан наран — Христийн бэлгэ тэмдэг




	[←250]
	 Сарнай — Мария дагина




	[←251]
	 Сараана цэцэг — архад, апостол




	[←252]
	 Апостол Петр




	[←253]
	 Уран зураач хуниасыг хувцасны өнгөнөөс арай бүдэг дүрслэх ёстой




	[←254]
	 Библи сударт гардаг гайхамшиг




	[←255]
	 Үүргэнэ — нэгэн төрөл бутлаг ургамал




	[←256]
	 Гэгээн Петр Евангелийн домог ёсоор Христийн бунхан уруу Иоаннтай хамт очсон Петр түүнээс түрүүлж хоосон бунханд орсон гэдэг




	[←257]
	 Чононууд — Дантегийн улс төрийн дайснууд




	[←258]
	 Хөөгдсөн Флоренц хотдоо




	[←259]
	 «Тэнгэрлэг туульсыг» зохиосон хүн гэж алдар буцаж ирнэ




	[←260]
	 Яруу найрагчийн титэм




	[←261]
	 «Петр Дантетэй сүсгийн тухай ярьсантай адил чи түүнтэй «найдлагын тухай яриач»




	[←262]
	 Христийг гурван тохиолдолд гурван архад-Петр, Яков, Иоанн гурав дагаж явжээ. Энэ гурав бол, итгэл найдвар хайрын бэлгэ тэмдэг юм




	[←263]
	 Петр, Яков хоёр




	[←264]
	 Диваажингийн гэрлийг




	[←265]
	 Дэлхийн эрх чөлөөгүй орноос




	[←266]
	 Бие, сэтгэлийн жаргал (үхэгсдийн сэхсэний дараах)




	[←267]
	 Апостол Иоанн цагаан хувцастай сонгомол хүмүүсийн жаргалын тухай өгүүлжээ




	[←268]
	 Энэ бол апостол Иоанн




	[←269]
	 Xавч — оддын орд




	[←270]
	 Хотон шувуу — Христос (хотон шувуу өөрийн хошуугаар хэнхдэгээ цоолоод, үхсэн ангаахайгаа сэхээн амьдруулдаг гэсэн сүсэглэл байжээ)




	[←271]
	 Апостол Иоанн амьдаараа тэнгэрт баригдсан гэсэн домог байжээ. Тийм учраас Данте биеийг нь харах гэж гэрэл туяаг ажиглан харж байна




	[←272]
	 Утга нь: «Диваажинд Христос, Мария хоёр л биетэй сүнстэй”




	[←273]
	 Апостол Иоанн




	[←274]
	 «Чиний хайр юунд чиглэж байна» — Петр, Яков хоёр, итгэл найдварын тухай асуусантай адил Иоанн хайрын тухай Дантегээс асууж байна




	[←275]
	 Утга нь : «Анания гараа хүргээд апостол Павлын сохорсон нүдийг хараа оруулсантай адил Беатриче өөрийн харцаар Дантег хараатай болгоно»




	[←276]
	 Бүх юманд




	[←277]
	 Адам




	[←278]
	 Адам бүх хүмүүсийн эцэг болохоор хадамд гарсан эмэгтэй болгон Адамын охин ч, хүүгийн нь эхнэр ч болж таарна




	[←279]
	 Дэлхийн Диваажин




	[←280]
	 Лимбэд




	[←281]
	 Петр, Яков, Иоанн, Адам дөрөв




	[←282]
	 Петр




	[←283]
	 Мөнгөлөг цагаан байснаа час улаан болж хувирав




	[←284]
	 Урвагч этгээд — папа VIII Бонифаций




	[←285]
	 Апостол Петрийг Ромд оршуулсан гэсэн домог бий




	[←286]
	 Люцифер




	[←287]
	 Христос




	[←288]
	 Загалмайтны шашин үүссэн эхэн үеийн Ромын хамба лам нар




	[←289]
	 Гвельф, Гибеллин нар




	[←290]
	 VIII Бонифацийн залгамжлагчид: V Климент, XXII Иоанн




	[←291]
	 Зовогсдын цусаар бүтээсэн сүм хийдийг хоослох гэж байна




	[←292]
	 Ганнибалын эсрэг Африкийн Сципионы (МЭӨ 235—183) хийсэн ялгуусан дайн




	[←293]
	 Испанийн хот Кадис, Дантегийн санаагаар ертөнцийн хамгийн өрнөд хэсэг




	[←294]
	 Улисс (Одиссей) Геркулесийн баганыг өнгөрөөд Далайд гарч, ариутгалын орчлонгийн ууланд очих гэж яваад амь үрэгджээ




	[←295]
	 Финикийн эрэг Юпитер бухын дүрээр Европа хатныг хулгайлаад нуруун дээрээ үүрч Крит рүү явжээ




	[←296]
	 Эхир хэмээх оддын ордоос




	[←297]
	 Хөдөлгөөнгүй дэлхийн бөмбөрцгийг тойрон




	[←298]
	 Хүн шуналдаа автан араатны төрхтэй болдог гэсэн санааг илтгэж байна




	[←299]
	 Юлианы хуанлигаар нарны жил өдөрт зууны нэгээр уртсаж, 128 жил тутамд нэг өдрөөр урт болдог. Энэ утгаараа Беатриче цаг хугацаа хурдан өөрчлөгдөж байна гэсэн санааг илтгэжээ




	[←300]
	 Ирээдүйн хүн төрөлхтнийг чөлөөлөгч




	[←301]
	 Бурхан шүтээний биегүй, хэмжигдэшгүй, хуваагдашгүй, өвөрмөц бэлгэ тэмдэг




	[←302]
	 Анхны хөдөлгөгчийн хурд




	[←303]
	 Борей — умрын салхи




	[←304]
	 Өөрөөр хэлбэл 264—1 = (18 446744073 709551615)-ээс их болжээ. Шатар анх зохиосон хүн ийм хэмжээний тарианы үрийг Персийн хаанаас шагнал болгон авъя гэсэн гэдэг домог бий




	[←305]
	 Дионисийн халамжлан хүмүүжүүлэгч, апостол Петр




	[←306]
	 Нар, сарыг хэлж буй




	[←307]
	 Иероним — шашны номлогч (IV—V зуун)




	[←308]
	 Лапо, Биндо — Дантегийн үед Флоренцад маш дэлгэрсэн нэрс




	[←309]
	 Утга нь: “Сүм хийдийн лам нар жуух бичиг худалдаж, өөрсдийн гахайг төдийгүй, гахайнаас дор өдий төдий хүнийг тэжээж байна”. Ариун Антонийн хөлд түүний ялсан чөтгөрийн бэлгэ тэмдэг - гахайг дүрсэлдэг байжээ




	[←310]
	 Үүрийн туяа




	[←311]
	 Биет эрхсийн хамгийн том, ес дэх мандлаас




	[←312]
	 Эмпирей, биет бус арав дахь — тэнгэр, бурхан, аз тэнгэр, буянт сүнсний гэрэлт орон




	[←313]
	 Дантед одоо гол, оч, цэцэг шиг харагдаж байгаа зүйлс түдэлгүй өөр болно. Гол нь гэрлэн нуур, диваажингийн сарнайн голт зүрх, тэнгэрийн суудлууд, эрэг нь — шат гишгүүр, цэцэг нь буянт сүнснүүд, оч нь аз тэнгэрүүд болно




	[←314]
	 Дайчид — Сахиулсан тэнгэр, буянт сүнснүүд




	[←315]
	 Дантейн энэ үгэнд хүн төрөлхтөн сүйрч доройтсон гэдгийг заахын хамт хорвоо дэлхий сөнөх цаг ойртсон гэдэг дундад зууны үеийн ойлголтыг тусгажээ




	[←316]
	 Арриго — Германы эзэн хаан VII Генрих (1275 оны орчим төрсөн). Италийг нэгтгэх байх гэж Данте энэ хүнд найдаж байсан хэр нь бүтэлгүй болжээ




	[←317]
	 Муу санаат V Климент — Ромын пап




	[←318]
	 VIII Бонифаций




	[←319]
	 Бурхад




	[←320]
	 Шинэ, хуучин гэрээсийг номлогчид




	[←321]
	 Шар хариулагч хэмээх оддын орд




	[←322]
	 Гелике — Долоон бурхан




	[←323]
	 Ром хотын нэг тойрог. Энд Ром гэсэн утгаар хэрэглэжээ. Латераны ордон Ромын эзэн хаадын, дараа нь Папын харш байжээ




	[←324]
	 (Клеворын) Бернард (1091—1153 оны орчим) шашны номлогч, тухайн үеийнхээ улс төрийн амьдралд идэвхтэй оролцож байжээ




	[←325]
	 Беатриче газарчлах үүргээ биелүүлээд тэнгэрийн суудалдаа суужээ




	[←326]
	 Даавууны тасархай дээрх дүрс. Ромд түүнийг Христийн нүүрний жинхэнэ хэв гэж үздэг байжээ




	[←327]
	 Мария дагина




	[←328]
	 Утга нь: Ева (үзэсгэлэнт эхнэр) хориог зөрчин хүүхэд гарган анхны нүгэл хийж хотол олонд шарх гаргаж Адамыг уруу татсан юм (Хороор түүнийг идээлүүлсэн). Тэр шархыг Мария нүгэл наманчлагчийг төрүүлж эдгээсэн юм




	[←329]
	 Давид хаан




	[←330]
	 Аливаа аймшигт зүйлийн бөөгнөрөн хурахыг монгол бичгийн хэлэнд уйл гэдэг




	[←331]
	 Яков, Исав хоёр эхийн хэвлийд байхдаа түрүүлж гарах гэж эвдрэлцэж муудалцаж байсан гэж библийн домогт гардаг




	[←332]
	 «Буянт Мария, баярлаач!»




	[←333]
	 Адам




	[←334]
	 Апостол Петр




	[←335]
	 Моисей




	[←336]
	 Анна — Мария дагинын эх




	[←337]
	 Бурхны зүг




	[←338]
	 Утга нь: «Бурхны эхийн хэвлийд бурхад ба хүмүүсийн хооронд дахин хайр сэтгэл дүрэлзэж, энэ хайрын ачаар диваажингийн цэцэг дэлгэрэв. Өөрөөр хэлбэл, диваажинд үнэн сүсэгтнүүд ирэв»




	[←339]
	 Кумейн зөнч эмэгтэй Сибилла өөрийн зөгнөлийг навчин дээр бичээд агуй дотроо дэлгэж тавьсныг нь салхи хийсгэжээ. Тэгээд Сибиллийн үгний утгыг тайлж мэдэхийн аргагүй болжээ

